
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	 

	Социалист ёс заншлыг хүмүүсийн амьдралд өргөн нэвтрүүлж, үндэсний дэвшилт уламжлалыг шинэ агуулгаар баяжуулан хэрэглэх нь өнөө үеийн шинэ хүний шинж төрхийг бүрэлдүүлэн төлөвшүүлэхэд чухал нөлөө үзүүлэх ач холбогдолтой юм.

	Манай орны нийгэм, эдийн засгийн амьдралд гарсан гүн гүнзгий өөрчлөлт, МАХН-аас хөдөлмөрчин олон түмний дунд зохиож байгаа үзэл суртал, улс төр, соёл-хүмүүжлийн асар их ажлын үрээр шинэ ёс заншил бүрэлдэн тогтож байна. Социологич X. Нямбуугийн бичсэн «Өнөөгийн монгол ёс» ном нь монгол ардын дэвшилт ёс заншлыг шинэ ёс заншилтай холбох, ёс заншлыг үзэл суртал, зан суртахууны өндөр хэмжээнд тэмдэглэх асуудлыг хөнджээ. Түүнчлэн баяр, ёслолыг яаж тэмдэглэх дэг журмыг тодорхой жишээн дээр тулгуурлаж бичсэн байна.

	Энэ номд иргэний ёс горимыг хэтэрхий нүсэр тэмдэглэж хөдөлмөрийн цаг гарздах, архи дарс хэтрүүлэн хэрэглэх, ойд уригдсан хүмүүс ховор нандин бэлэг дурсгалын зүйл олж бэлтгэх гэж ихээхэн чирэгдэл гаргадаг болсныг шүүмжилжээ.

	Хөдөлмөр зол жаргал, алдар гавьяа, баяр баясгалангийн хэрэг болсон өнөө үед улс ардын аж ахуй, соёл гэгээрлийн ажилтан, ажилчдын өдрүүд, мал сүрэг өсгөсний болон ургацын баяр зэрэг хөдөлмөрийн алдар, нэр төрийг мандуулсан баяр ёслолыг тэмдэглэх нь хүн ардын аж төрөх ёсны нэг шимж төлөв болон хэвшиж байна.

	Орчин үед манай хүмүүс социалист эх орон, ард түмнийхээ хувьсгалт ололт, нам засгийн хайр халамж, агуу их ЗХУ-ын болон социалист хамтын нөхөрлөлийн бусад орны өгөөмөр тусламжийн үр шим, ачийг бахархах, өөрсдийн бүтээлч хөдөлмөр, аз жаргалтай амьдралын сайн сайхныг бахдах, залуу үедээ үлдээх ахмадын уламжлалын үлгэр дуурайлал болгон баяр ёслолыг тэмдэглэх үйлст энэ ном зохих хувь нэмэр оруулах нь дамжиггүй.

	 

	Редактор Ч. Арьясүрэн



	
УДИРТГАЛ

	 

	МАНАЙ ҮЕИЙН ЁС ЗАНШИЛ

	 

	Монголын ард түмнээс ардын хувьсгалын жилд бүтээсэн социалист соёлын нэгэн бүрэлдэхүүн хэсэг нь орчин үеийн нийгэм-улс төр, аж байдлын шинэ ёс заншил юм. Энэхүү хувьсгалт шинэ ёс заншил нь хүн төрөлхтний урьд үеийнхний хувьсгалч уламжлал болох өнгөрсөн зууны дунд үеийн ажилчны хөдөлгөөн, Парисын коммун болон хорьдугаар зууны эхэн үеийн хувьсгалт тэмцлийн цагт үүсэн бүрэлдсэн ажилчин ангийн хувьсгалч, интернационалч ёс заншлаас эх аван, 1917 онд Орос орноо мандсан Агуу их Октябрын социалист хувьсгалын ялалтаар төлөвшин тогтносон зөвлөлтийн шинэ ёс заншлын үлгэрээр хөгжин дэлгэрсэн юм. Тэгэхдээ энэ нь монгол үндэстний төрийн тусгаар тогтнол, байлдан олсон эрх чөлөө, ялгуулсан хувьсгал, хүн ардын жаргалант амьдрал, чөлөөт хөдөлмөрийн бэлгэдэл, тэргүүний дэвшилтэт үзэл санаа соёлч боловсон байдлыг сурталчлах чухал хэрэглүүр болж ирсэн байна.

	Ардын нам, засаг журамт цэргийн баатарлаг үйлс, ард олны хувьсгалт явдлыг ёслол төгөлдөр тэмдэглэж байх нь үзэл санаа-хүмүүжлийн асар их ач холбогдолтой учир хувьсгалаар сэргэсэн хүн ардын хувьсгалт эрмэлзэл, бадрангуй хүслийг өрнүүлэх, хуучран улирч буй феодал-шашны бурангуй суртлыг эсэргүүцэн тэмцэхэд нийгэм-улс төр, гэр ахуйн шинэ баяр ёслол зайлшгүй хэрэгтэй байлаа... Иймээс ардын хувьсгалын анхны жилүүдэд ардын төрийн баяр ёслол тогтож, феодалын албан ёслол халагдан яваандаа шашин сүм хийдийн зан үйл орхигдож, гэр ахуйн заншил шинэчлэгдэж эхэлсэн юм.

	Монгол газар үүсэн буй болсон хувьсгалт шинэ баяр ёслолын анхных нь 1921 оны 7 дугаар сарын 11-нд хувьсгалын өлгий Алтанбулаг хотноо тус хязгаарын цэрэг ардаас ардын журамт цэрэг, зөвлөлтийн дайчдын хамт Нийслэл Хүрээг чөлөөлснийг тэмдэглэж ёсолсон баярын наадам болно. Ардын журамт цэргийн гол хүч хүрээнд орох үес 1921 оны 7 дугаар сарын 7-нд Троицкосавск хотноо улаан цэргийн баярын жагсаал болсон бөгөөд 7 дугаар сарын 10-нд мөн тэнд Алтанбулагийн түшмэд албаны хүмүүс хийгээд цэргийн улсыг урьж баярын найр барьсны дээр 7 дугаар сарын 11-нд баярын наадам үйлдэж, Зөвлөлт Оросын албаны хүмүүсийг уг баярт оролцуулжээ1. Харин энэ үед нийслэл хүрээнээ ардын засаг анхлан тогтож байсан тул их ёслолыг явуулж эс завдан, гагцхан Богдыг улсын хэмжээт эрхт хаанд өргөмжлөн, хотын төвд индрийн хурал хийж, цэргийн жагсаал үйлдэн, Д. Сүхбаатар үг хэлж ардын засгийг тунхагласан2 билээ. Энэхүү ёслолоос эхлэн манай шинэ үеийн баярын эх суурь тавигдаж хувьсгалч уламжлалын баяруудыг дараалан тэмдэглэж заншсан байна.

	Хувьсгалын эхэн үед тогтоосон нийгмийн шинэ баяр ёслол болох Ардын хувьсгал журамт цэргийн баяр, Агуу их Октябрын социалист хувьсгалын баяр, дэлхийн хөдөлмөрчдийн эв санааны нэгдлийн өдөр-Майн нэгний баяр болон хувьсгалт уламжлалын бусад дурсгалт өдрүүдийг ёсолж байлаа. Эдгээрээс Октябрын баярыг анх 1921 онд, Майн-баярыг 1922 оноос тэмдэглэдэг болсон юм. Түүнчлэн Ардын хувьсгалын ялалтын баярыг орон даяар өргөн тэмдэглэсэн нь 1922 оноос болно. Октябрын баярыг тэмдэглэх тухай Ардын засгийн газрын шийдвэрт «энэ оны 10 дугаар сарын 8-ны нэмсэн шинийн 7 бөгөөд Европын 11 дүгээр сарын 7-ны өдөр Зөвлөлт засагт их Орос улсын анх мандсан дөрөвдүгээр жилийн баярт олон сайд ноёд, түшмэд, цэрэг ардууд бүгдээр хуралдаж баяр ёслол явуулбал зохихын тулд үүнийг эрхэм дотоод яамнаа хуудсаар яаран явуулаад хүрсээр зохих газруудад зарлан тушааж, тухайд богино хүрэм, жинст малгай хэрэглүүлж ирүүлэхийг хамтаар зарлан тушаажээ3. Ингээд дурдсан өдөр баярын ёслол болж4, одоогийн Сүхбаатарын талбайн хөшөөний зүүн өмнө босгосон ёслолын индрийг эргэн тойрон уриа, тугаар чимж, 4 талд нь гал мандаажээ. Тэгээд Монгол-Зөвлөлтийн цэргийн анги, нам эвлэлийн гишүүд, албан хаагчдын жагсаал болж, нам засгийн удирдагчид, Зөвлөлт засгийн газрын төлөөлөгчид үг хэлж баяр хүргэв. Мөн энэ өдөр уран сайхны үзвэр үзүүлж албан хаагчид амрав. Ийнхүү шинэ маягаар баяр ёслолыг явуулах журам дэлгэрч эхэлжээ.

	Октябрын баярыг ийнхүү ёслон тэмдэглэсний дараа жил 1922 онд Майн нэгний баярыг анхлан ёсолсон байна. Тус баярыг явуулах тухай Ардын засгийн газрын 1922 оны 4 дүгээр сарын 29-ны бичигт «Эдүгээ ардын Намын Төв Хорооноос энэ гурван сарын шинийн дөрвөн бөгөөд аргын улирлын таван сарын нэгний өдөр дэлхий дахины олон ардын саналыг нэгтгэн хүчин илтгэх их баярыг ёсолж явуулахад манай Монгол Ардын Нам нэгэн адил ёслолыг явуулах болсон учрыг тайлбарлан хэрхэн ёслол үйлдэх горимыг хамтатган дурджээ5. Үүний маргааш (1922 оны 4 дүгээр сарын 10-нд) жанжин Сүхбаатарын тушаал гарч6 түүнд зааснаар цэрэг ардын жагсаал, индрийн хурал болж, нам засгийн удирдагчид ард олон харилцан баяр хүргэлцэж Майн нэгний баярыг ёслов7. Ингээд 1923 оноос баярын угтлагын хурал хийдэг болсон ба 19258 оноос орон даяар тэмдэглэж заншив.

	Манай ард түмэн ийнхүү хувьсгалт интернационалч ёсны баярыг тэмдэглэж хувьсгалын баярыг нийтээр ёслох туршлагатай болов. Нам ард түмэн нэгэн жилийн дотор олсон хувьсгалт ололт амжилтаа дүгнэн цэгнэж, хувьсгалаа улам гүнзгийрүүлэхийн учир Ардын хувьсгалын анхдугаар жилийн наадмыг 1922 онд ёслол төгөлдөр үйлдсэн юм. Феодалын монголын хуучны баяр ёслол, наадмыг халах хувьсгалт шинэ баяр цэнгэл болох энэ наадмыг явуулах тухай 1922 оны 6 дугаар сард Ардын засгийн газраас гаргасан бичигт «Эдүгээ манай засгийн газраас олноо өргөгдсөний арван хоёрдугаар оны зуны сүүл сарын шинийн долоон бөгөөд европын долоодугаар сарын гучинд айлтгасан нь өлзийт өдөр тохиолдсон учир их баяр өргөх явдлыг хичээнгүйлэн нугалбар бичиж айлтгаад хатуу зоригоор гадаад лугаа эсэргүүцэн байлдаж, олноо өргөгдсөний арван нэгдүгээр оны сүүл сард харьяат газар орныг эзэрхсэн гадаадын дайсныг арилгаж нийслэл Хүрээг бүрэн бүтнээр эзэлж аваад хуучин эрхт засгийг устгаж мөн сарын зургааны өдөр Богд Жавзандамба хутагт хааныг хэвээр Монгол улсын хаанд өргөмжлөн ардын эрхт хэмжээт цаазат засгийг байгуулан батлан тогтоосны тулд жил бүр зуны сүүл сарын шинийн зургааны өдрийг улсын баяр ёслолын өдөр болговоос зохих бөгөөд одоо энэхүү баярын өдөр учир нийтийн баяр ёслолоор шавь сайдууд олон лам ноёд, цэргийн ихээхэн түшмэд ёслон өнгөрүүлсүгэй9» гэжээ. Үүний дараа 1922 оны 7 дугаар сарын 29-нд Намын Төв Хороо, Засгийн газрын хурлаар хэлэлцэн уг наадмыг явуулах журмыг баталж10 үүний дагуу улсын баяр ёслолыг явуулсан байна. Мөн тус ойг өнгөрүүлэх тухай жанжин Сүхбаатарын тушаал11 гарсан юм. Ингээд улсын баяр ёслолыг гурван өдөр явуулж, лам ноёд, цэрэг ардын жагсаал үйлдэн, цэргийн сургууль, биеийн тамирын тоглоом тэмцээн үзүүлж, эрийн гурван наадмыг нааджээ12. Үүнтэй залгуулан цэргийн наадмыг дараа нь хийсэн байна. 1923 оноос цэргийн наадмыг улсын наадамтай дараалуулан хийж наадам явуулах хугацааг таван өдрөөр тогтоожээ13. Ингэж ардын хувьсгалын шинэ баяр ёслол үүсэн дэлгэрч бүх нийтийн цэнгэл болон хөгжлөө.

	Шинэ аж байдал, шинэ ёс заншил ингэж амжилттай бүрэлдэн тогтож байсан авч, хувьсгалаар унагаагдсан ангийн үлдэгдэл хүчин нь олон түмнийг феодалын хэв хууль, шашны нөлөөнд чанд барьж, эрхшээлдээ мухар сохроор байлган дэвшилтэт шинэ зүйлийг дэлгэрэхэд тээр садаа учруулж байлаа. Иймд шинэ аж байдал тогтоохын төлөө тэмцэлд нам, шинэ амьдралын зүг тэмүүлэн бүхий олон түмэнд түшиглэн, феодализмыг устгах явцад хуучин феодалын албан баяр ёслол, шашин сүм хийдийн зан үйлийг эвдлэн устгасан юм. Ардын засгаас феодалын үе угсаа залгамжлах ёс, зэрэг дэв, хэргэм пүнлүү шүүх цаазын онцгой эрхийг хориглож, хутагт хувилгаадын хэмжээгүй эрх ямба, түүнтэй холбогдох ёслол горимыг хязгаарлан хориглох бодлого явуулж олон чухал арга хэмжээ авчээ14. 1921 онд ноёд, лам нарын зэрэг хэргэм пүнлүүг хэрэгсэхгүй болгосон ба ёслолын хувцасны журмыг өөрчлөн, лам ноёдын шинэ жилийн мэнд мэдэхээр ирэгчдийн улаа хэрэглэхийг зогсоосны дээр 1922 онд Богдын орд сүмийн уяа морьдыг хасан, Богдын ордон ба тушаалтан лам нарын цагаан сараар хийморийн иш болгон хэрэглэх ногоон модыг цөөтгөн. Богдын мэндийг мэдэхээр ирэгсдэд улсын сангаас шагнахыг зогсоон, даншиг мандлыг албадахгүй болгож, Богд түүний бараа бологчдын уяа морьдын өвс бордоог хасахын хамт ван гүнгүүдийн эрх хэмжээний дүрмийг баталж орон нутгийн захиргааг ардчилан, 1924 оноос аймгийн хаадын тамгыг халах шийдвэр гаргаж хэрэгжүүлсэн нь хуучин феодалын дэглэм, зан үйлийг эгнэгт устгахад хүргэв.

	1921-1924 онд нам засгаас авсан хувьсгалт арга хэмжээний дүнд феодализмын улс төрийн хүчин мөхөж, түүнийг тэтгэх ёс дэглэмийг бүрэн устгах бодит нөхцөлийг бүрдүүлсэн юм. Мөн энэ үед феодалын монгол улсын сүүлчийн хаан нас нөгчсөн нь хаант төрийн ёс дэглэм эгнэгт эцэслэхэд аятай таатай болов. Ийнхүү хаант улсын ёс устаж Бүгд Найрамдах засгийг тунхагласан билээ. Энэ тухай Ардын засгийн газрын 1924 оны 6 дугаар сарын 13-ны шийдвэрээр «... Богд хаан таалал төгссөн учир одоо ардын эрхт улсын ёсонд нийлүүлэн, Бүгд Найрамдах засгийг явуулбал зүйтэй болох ба Бүгд Найрамдах Ард Улсын засгийг явуулах их баярыг 6 дугаар сарын шинийн 6-ны өдөр Улсын их баяртай хамтатган явуулж мөнхүү өдрөөс эхлэн Монгол улсын оны цолыг 14 дүгээр он гэж халах» тухай хэлэлцээд батлан тогтоожээ15. Ийнхүү хуучин монголын төрийн баяруудыг нэршүүлэн байсан Богдтой холбогдох албан ёслол зогсож, хувьсгалт шинэ баяр ёслол нь нийгэм төрийн үндсэн заншил болов. Ардын засгийн газраас 1924 оны 6 дугаар сарын 27-нд «Хуучны гол ёслол явуулж агсан Төрийн ордныг Улсын их хурлын газар болгох» шийдвэр гаргаж16 Богдын ордны газар болж байсан аливаа ёслолыг болиулжээ.

	Нэгэнт хаант ёс устаж, түүний ёслол дэглэм халагдан нийтийн он тооллыг хэрэглэх болсны учир нийтийн шинэ жилийг ёслох хэрэгтэй болов. Иймээс 1925 оны 1 дүгээр сарын 1-нээс эхлэн шинэ жилийг ёсолсон байна17. Ингэж аж байдалд шинэ зүйл нэвтрэхийн хамт гэр ахуйн хуучирсан ёс заншлыг халах санаачилга гарав. Тэр үед өрнөж байсан эмэгтэйчүүдийн хөдөлгөөний нөлөөгөөр олон улсын эмэгтэйчүүдийн сайн өдрийг 1924 оны 3 дугаар сарын 8-нд эхлэн тэмдэглэсэн бөгөөд нам засгаас эмэгтэйчүүдийг хуучны ахуйн харилцааны уламжлалаас ангижруулахын төлөө олон чухал арга хэмжээ авсан юм. Засгийн газраас 1925 оны 10 дугаар сард гаргасан «Эмэгтэйчүүдийг богтлох явдлыг зогсоох тухай» тогтоол18 нь гэр бүл, гэрлэлтийн заншил дахь феодализм, шашны үлдэгдлийг даван туулахад чухал алхам болов. Түүнчлэн 1926 онд баталсан иргэний хуульд гэр бүлийн харилцааны талаар тусгай заалт оруулан, сүй богт тавьж гэрлэхийг хориглосны дээр 1929 онд түүнийг улам шинэчлэн гэр бүлийг бүртгэж байхыг хуульчлан заажээ19. Энэчлэн 1920-иод онд болсон албан оршуулгын заншилд европ дахины ёс нэвтрэн оршуулгын зан үйлийг хувьсгах эхлэл тавигдав.

	Ахуй байдал дахь хуучин зүйлийг даван туулахад саад болох гол хүчин нь шашин байлаа. Иймээс түүний ёслол, зан үйлийг хязгаарлах зайлшгүй шаардлага гарав. 1925 оны 3 дугаар сард баталсан МАХН-ын мөрийн хөтөлбөр20, 1925 оны 9 дүгээр сард гаргасан «Төр шашны хэргийг тусгаарлан явуулах тухай хууль21»-аар шашны хурал номын хэрэгт зарцуулах зүйлийг ард олноос албадан гаргуулахыг зогсоосон байна. Ийнхүү шашны баяр ёслолыг явуулах материаллаг нөхцөлийг хориглосон нь уул ёслолыг хязгаарлахад чухал нөлөө үзүүлэв. Намаас шашны баяр ёслолыг эсэргүүцэх, аж байдал дахь хуучны үлдэгдлийг даван туулахын төлөө олон чухал арга хэмжээ авахын зэрэгцээгээр хувьсгалт шинэ ёсыг бадруулан хөгжүүлэх талаар ихэд анхаарч байв. Тухайлбал: МАХН-ын

	Төв Хорооны 1925 оны 3 дугаар сарын бүгд хурлаас «Аливаа нэгэн баяр ёслол буюу дурсгал зэрэг хэзээ болохыг урьдаас мэдэж хэрхэн гүйцэтгэх заавар зэргийг үүр хороодод урьдаас төлөвлөн зарлаж гүйцэтгэдэг болгох» тухай шийдвэр гаргаж22 хэрэгжүүлжээ.

	Ингэж ардын төрийн шинэ баяр ёслол үүсэн хөгжих явцад хуучны хаант улсын элдэв албан баяр, хүнд ёслол, шарын шашны зан үйл устаж, улмаар гэр ахуйн зан үйл дэх феодализм шашны нөлөө сулран нийгэм гэр бүлийн ёс заншилд хувьсгалт ардчилсан хандлага заншиж ирэв. Тухайлбал 1920-иод онд хуучин феодалын төрийн албан баяр ёслол, 1930-аад онд шашин сүм хийдийн зан үйл үгүй болж, хувьсгалт ардчилсан баяр ёслол улам батжин тогтнож, гэрлэлтийн улирсан заншил халагдан эхэлж, оршуулга мэтийн зарим ёслолд шинэ хэв журам нэвтрэн гэр ахуйн зан үйлийн хувьсах үүсвэр тавигдсан байна. Түүнчлэн 1930-аад оны сүүлчээр нийтийн шинэ жилийн баяр улам дэлгэрэн, үүсэн төлөвшиж байсан ажилчин ангийн хөдөлмөр бүтээлийн баярын утгаар тэмдэглэгдэх боллоо. Ингээд 1939 оноос23 шинэ жилийн баярыг гавшгайчдын сайн өдөр болгон явуулж эхэлсэн юм. Үүний хамтад мал аж ахуй, малчны хөдөлмөрийн үнэлэлт ихэд өсөн, малчин ардын уламжлалт баяр цагаан сарыг өргөнөөр тэмдэглэх болж, 1945 оноос ард нийтийн ажлын бус өдөр24 болгосон байна. Мөн улс хувьсгалын баяр наадмын агуулга нь социалист уламжлалаар баяжин, нийт ёс заншил нь энх цагийн бүтээн байгуулалтын бэлгэдэл болон хөгжсөн юм. Гавшгайчдын сайн өдөр болох шинэ жилийг 1953 оноос бүх нийтийн амралтын өдөр болгож25 төв орон нутагт өргөн тэмдэглэдэг боллоо. Түүнчлэн гэр ахуйн зан үйлийг үндсээр нь хувьсгах, түүн дэх өнгөрсөн үеийн үлдэгдэл, бүдүүлэг хэвшлийг даван туулахын төлөө хөдөлгөөн өрнөв. Нас барагсдыг ил задгай оршуулдаг байсныг 1950-аад оны сүүлчээр26 болиулан боловсон байдлаар ёслох шинэ журам амьдралд нэвтрэн, мөн гэр бүлийг бүртгэх журмыг тогтоож27 залуучуудын шинэ маягийн хуримыг зохион байгуулах, ой дурсгалыг тэмдэглэх санаачилга элбэгшиж, монголын уламжлалт заншилд социалист хандлага нэвтэрч эхэлсэн байна. Социалист ёс заншлыг төлөвшүүлэх талаар нам засгаас авсан арга хэмжээний нэгэн шилдэг жишээ нь: 1950-аад оны сүүлчээр тус орны эдийн засагт үйлдвэрлэлийн социалист харилцаа ялж, хөдөлмөрчин олны ухамсар өндөржин, ард түмний амьдрал соёлын хэмжээ дээшилсэн шинэ нөхцөлд хуучны «цагаан сарыг» жинхэнэ ард түмний бүтээн байгуулагч хөдөлмөрийн баярын өдөр болгон шинэ утга санаагаар тэмдэглэх болсон явдал болно. Тус улсын хөдөө аж ахуйд хувьсгалт эргэлт гарган, олон зууны туршид тогтож ирсэн манай хөдөөгийн нийгмийн байгуулал, хэв заншил, ёс суртахууныг халж шинэчилсэн социалист их өөрчлөлт болох хамтын хөдөлмөр-нэгдэлжих хөдөлгөөн ялсны анхны жилд (1960 оны нэгдүгээр сард) БНМАУ-ын Ардын Их Хурлын Тэргүүлэгчдийн зарлигаар цагаан сарын шинийн нэгнийг Нэгдэлчдийн өдөр болгон тогтоожээ28. Мөн түүнчлэн 1960- аад онд шинэ социалист соёлыг хөгжүүлэх асуудал чухлаар тавигдаж манай ард түмний үндэсний соёлын дэвшилтэт уламжлал, ЗСБНХУ болон ах дүү социалист орнуудын соёлын ололт амжилтаас суралцаж, өөрийн орны соёлыг ах дүү социалист орнуудын соёлтой ойртуулахыг намаас онцгойлон анхаарсан юм. МАХН-ын Төв Хорооноос 1961 оны 10 дугаар сард «Бүх орон даяар соёлын довтолгоог цаашид үргэлжлүүлэх тухай» тогтоол гаргаж түүнд «Манай үндэсний соёлын дэвшилтэт өв уламжлал хэв заншлыг хайрлан хамгаалж шинэ агуулгаар баяжуулан хөгжүүлэх» тухай онцгойлон заасан29 юм. Тийнхүү үндэсний соёлын уламжлалыг ашиглахдаа социализм байгуулах ба шинэ нийгмийг идэвхтэй, ухамсартай байгуулагчдыг хүмүүжүүлэх эрх ашгийг үндэс болгон соёлын интернационалч чанар, социалист агуулгыг голлон, үндсэрхэг үзлийн хор нөлөөнөөс болгоомжлохыг анхааруулан заасан юм.

	Тэрчлэн намаас өсвөр үеийнхний хүмүүжлийн асуудлыг бүх нийтийн хэрэг болгон дэвшүүлж, МАХН-ын Төв Хорооноос 1964 онд нам улс олон нийт, аж ахуй, соёлын байгууллагын ажилтан, ажилчид, эцэг эх, багш нарт захидал илгээж, түүнд хүүхэд залуучуудын ёс заншлын талаар тухайлан заасан юм. Тус захидалд: «Хүүхэд төрөх, хүүхдийн ойг хамт олноороо тэмдэглэхийн гадна хүүхдийн цэцэрлэг, сургуульд анх удаа явах, пионер болох, залуучуудын эвлэлийн гишүүнд элсэхэд эцэг эх нь хүүхдэдээ баяр хүргэж түүний амьдралд онцгой үйл явдал болж байгааг мэдүүлэх, залуучуудын эвлэл, пионерын гишүүнийхээ үүргийг биелүүлэхэд туслах нь хүмүүжлийн асар их ач холбогдолтой» гэж30 заажээ. Үүнтэй уялдан хүүхэд залуучуудад зориулсан аливаа ёслолыг учир утгатай, хүндтэй явуулах талаар нэлээд ажил зохиосон байна.

	Хүүхэд залуучуудын талаар ингэж анхаарахын зэрэгцээгээр гэр ахуйн зарим зан үйлийг боловсронгуй болгох явдал шаардагдаж байлаа.

	Иймд Сайд нарын Зөвлөлөөс 1964 оны 12-р сард «Нас барагсдыг оршуулахтай холбогдсон арга хэмжээний талаар» тогтоол гаргаж31, Улаанбаатар хотын иргэдийн үйлчилгээг боловсон шуурхай болгох, аймгийн төв, суурин дахь оршуулгын газрыг цэцэрлэгжүүлэх, оршуулгын ёслол гүйцэтгэхэд албан байгууллагаас нь иргэдэд уналгын тусламж үзүүлж байхаар тогтоон, журамлуулж эхэлсэн байна. Ийнхүү ахуйн ёс заншлыг боловсронгуй болгох санаачилга өсөж ирэв.

	Мөн энэ үед (1966 онд) МАХН-ын XV их хурлаас намын шинэ программыг батлан, хөдөлмөрчдийн коммунист хүмүүжлийг хүчтэй болгох, залуу үеийг нам ард түмний хувьсгалч, дайчин хөдөлмөрч уламжлалаар хүмүүжүүлэх түүхэн зорилтыг дэвшүүлсэн нь32 манай өнөөгийн социалист ёс заншлыг төгөлдөржүүлэхэд баримтлах үндэслэл, чиг шугам болж байгаа билээ. Намаас дэвшүүлсэн заалтын дагуу залуучуудын ёс суртахууны хүмүүжлийг өндөржүүлэх талаар олон чухал арга хэмжээ авч ирсэн байна.

	МАХН-ын Төв Хорооноос 1967 онд «залуу үеийг нам ард түмний хувьсгалч, дайчин уламжлалаар хүмүүжүүлэх ажлын тухай» тогтоол гарган, уг ажлыг хэрэгжүүлэх зорилгоор 1968 онд Хувьсгалт тэмцлийн ахмад зүтгэлтний хороог байгуулан ажиллуулжээ. Мөн 1969 оноос Ардын хувьсгалын 50 жилийн ойг угтаж орон даяар соёлжилтын хоёр жилийн ажлыг зохиох хөдөлгөөнийг өрнүүлсэн юм. Түүнчлэн орчин үеийн залуучуудын ёс суртахуун, зан заншлын асуудлыг МХЗЭ-ийн Төв Хорооны санаачилгаар олон нийтээр хэлэлцүүлж, зарим ёслол горимыг боловсронгуй болгох практик алхам хийсэн байна. Ялангуяа залуучуудын гэрлэлт, гэр бүл, хуримын асуудлыг нэлээд хөндөн ярилцсан билээ. 1970 онд «Залуучуудын үнэн» сонинд шинэ хуримын талаар ёслолын төсөл33 нийтлэгдэн, түүгээр баримжаалан Сэлэнгэ, Улаанбаатар болон бусад газруудад орчин үеийн хуримыг зохион байгуулж, туршин, олон нийтийн саналыг авсан байна.

	Энэ үндсэн дээр өнөө үеийн гэрлэх ёслол, хуримын зан үйлийн үндсэн горимыг боловсруулж эхэлсэн юм.

	Ард түмний материаллаг сайн сайхан байдал, соёлын хэмжээ үлэмж дээшлэн, соёл ахуйн үйлчилгээний өсөлт, хүмүүсийн чөлөөт цагаа боловсон өнгөрүүлэх нөхцөл сайжирч байгаагаас социалист нийгмийн харилцааны хөгжил, амьдралын шаардлагаар манай хүмүүсийн үзэл суртал, гоо зүй, ёс зүйн өсөж буй хэрэгцээг хангах нэгэн чухал хэрэглүүр болсон орчин үеийн ёс заншлыг улам боловсронгуй болгох шаардлагатай болов.

	1972 онд болсон Улсын тэргүүний суртал нэвтрүүлэгч ухуулагчдын II зөвлөгөөнөөс манайд «насны ой тэмдэглэх, гэрлэх, сайшаал шагнал хүртэх, сургууль төгсөх, мэргэжил боловсрол эзэмших зэрэг хүмүүсийн амьдралын зан үйл нь тогтсон журам горимгүй, урсгалаараа явагдаж байна. Хүмүүсийн ажил амьдралд тохиолдож байгаа онцлог үйл явдлыг зохистой ёслон тэмдэглэж байх нь манай иргэд ялангуяа залуучуудыг зөв зан суртахуунтай болгон хүмүүжүүлэхэд ач холбогдолтой учир үндэсний зан үйлийн дэвшилттэй уламжлалыг авч шинэ агуулгаар баяжуулах нь зүйтэй34» гэж үзсэн байна. Мөн онд хуралдсан МХЗЭ-ийн XVI их хурлын тогтоолд «Өсвөрийн үеийг эх оронч үзлээр хүмүүжүүлэх ажлыг хүчтэй болгох зорилгоор... цэрэгт явж байгаа, цэргээс халагдаж байгаа залуучууд дайчдыг үдэж мордуулах, угтаж уулзах баяр ёслол хийх ажлыг МХЗЭ, сургууль пионерын байгууллага зохиож байвал зохино35» гэж тэмдэглэсэн байна. Тэрчлэн аж байдалд соёл нэвтрүүлэх хөдөлгөөнийг эрчимжүүлэх тухай Намын Төв Хороо, Сайд нарын Зөвлөлөөс 1972 онд гаргасан тогтоолын заалтаар бүх нийтээр ахуйн соёлыг хичээлээр судлан, ахуйг соёлжуулах практик ажлыг хэрэгжүүлж эхэлжээ. Түүнээс гадна 1973 онд БНМАУ-ын Ардын Их Хурлаас баталсан гэр бүл, хөдөлмөрийн шинэ хууль нь гэр бүл хөдөлмөрийн баяр ёслолыг тэмдэглэхэд чиг баримтлал болж байна. Нөгөө талаар шашингүйн суртал нэвтрүүлгийн үр нөлөөг дээшлүүлэх тухай Намын Төв Хорооноос 1974 оны нэгдүгээр сард гаргасан тогтоолд «социалист шинэ хэв заншлын горимыг боловсруулж амьдралд нэвтрүүлэх тухай» чухалчлан заасны дээр 1975 оны 12-р сард хуралдсан МАХН-ын Төв Хорооны X бүгд хурлаас орчин үеийн ёс заншлыг коммунист ёс суртахууны хэм хэмжээний дагуу явуулж байхыг анхааруулсан36 билээ.

	Манай нам засгийн эдгээр арга хэмжээний бодит биеллийн нэг нь залуу үеийнхний аз жаргал баяр баясгалангийн төлөө үйлчлэх газар болсон 1976 оны 6-р сарын 12-нд Улаан баатар хотноо нээгдсэн Гэрлэх ёслолын ордон37 юм. Тус ордон нь Зөвлөлтийн ард түмний бэлгээр бүтсэн билээ. МАХН-ын XVII их хурал хуралдах түүхэн үед энэ ордон нээгдэж, анхны ажиллагаагаа манай яруу алдарт ажилчин анги, хөдөөгийн залуусын төлөөлөгчдийн гэр бүлийн ёслолоор эхэлсэн юм.

	Эдүгээ, манай нийт хөдөлмөрчдийн бүтээлч санаачилгаар нийгэм хувьсгалын албан баяр ёслолын үйл ажиллагаа улам соёлч боловсон болж байгаагийн дээр багш, эмч, геологичдын баяр зэрэг элдэв мэргэжлийн хөдөлмөрийн баяр төлөвшин, хөдөө орон нутагт адуучин, саальчин, тэмээчдийн баяр, таван хошуу малын баяр, ургацын баярыг тэмдэглэн, сургуулийн нээлт, пионер залуучуудын элдэв баяр ёслол, иргэний паспорт авах, ажилчны хөдөлмөрийн халааг залгамжлах хийгээд төрийн албан ёслол зэрэг олон ёс зан үйл дэлгэрэн хөгжиж байна. Мөн гэрлэх, бяцхан хүүхдийг ёслох, өндөр насны ой, нас барагсдыг оршуулах зэрэг гэр ахуйн зан үйл боловсронгуй болж байна.

	Ийнхүү монгол оронд шинэ ёс заншил бүрэлдэн тогтнож, манай ард түмний соёл, аж байдлын нэгэн чухал амжилт болон хөгжиж ирлээ. Ардын хувьсгалын жилүүдэд төлөвшин буй болсон шинэ ёс заншил нь манай орны капиталист биш хөгжлийн явцад хувьсгалт ардчилсан чиглэлээр хөгжиж, социалист байгуулалтын үед социалист шинжээр баяжин дэлгэрч, монголын хүн ардыг ертөнцийг үзэх марксист үзэл, коммунист хүмүүжлээр хүмүүжүүлж, аж байдалд эдүүгээжил, соёл нэвтрүүлэх чухал хэрэглүүр болж байна. Манай үеийн гол дэг журам болсон социалист ёс заншил нь социализмын байгуулалтын амьдрал практик, хүмүүсийн хэвшилтэй нягт холбоотой, өндөр үзэл сурталтай, өвөрмөц уран сайхантайн дээр социалист соёлын нэгэн хэлбэр, хөдөлмөрчдийн коммунист хүмүүжлийн чухал хэрэгсэл боллоо. Манай үеийн эдгээр баяр ёслол нь ардын, үндэсний, уламжлалт хэлбэртэй, социалист агуулгатай, шашингүй, баясангуй, уран сайханч, энэрэнгүй шинж чанартай бөгөөд шинэ амьдрал социализмын төлөө тэмцэлд үйлчилж байна. 

	Гэвч түүнийг улам боловсронгуй болгож, хүмүүсийн өсөн нэмэгдэж буй оюун санааны хэрэгцээг хангах шаардлага манай нийгмийн амьдралаас урган гарч байна.

	Тийнхүү өнөөгийн социалист ёс заншлыг төгөлдөржүүлэх асуудлыг амжилттай шийдвэрлэх нь МАХН-ын XVII их хурлаас социалист нийгмийн орчин үеийн хөгжлийн амин чухал асуудал болгон дэвшүүлсэн социалист аж төрөх ёсыг төлөвшүүлэх түүхэн зорилтыг хэрэгжүүлэхэд ач нөлөө үзүүлнэ.

	Ю Цэдэнбал тус их хуралд тавьсан тайлан илтгэлдээ «Саяхан феодализмаас социализмд түүхэн ёсоор шилжсэн, одоо тус орны эдийн засаг, зарим хүний ахуй ухамсарт хуучны үлдэгдэл бас л оршсоор байгаа Монгол орны хувьд социалист аж төрөх ёсыг хөгжүүлж, шаргуу нэвтрүүлэх нь маш чухал ач холбогдолтой38» гэж хэлсэн билээ.

	Үүнтэй уялдан хүмүүсийн хамтын амьжирлагын дээд хэлбэр болсон социалист аж төрөх ёсны чухал бүрэлдэхүүн хэсэг болох социалист ёс заншлыг төгөлдөржүүлэх талаар ихээхэн анхаарах хэрэгтэй болж байна.

	Тэгж социалист ёс заншлыг төгөлдөржүүлэх онол практикийн асуудлыг шийдвэрлэхийн тул монголын ард түмний хувьсгалын жилд бүтээсэн хувьсгалт, социалист ёс заншлын хөгжлийн зүй тогтлыг судалж, өнөөгийн социалист байгуулалтын үеийн ес заншлын хөгжлийн хандлагыг тодорхойлон, ирээдүйн ёс заншлын баримжааг онолын үүднээс томьёолон боловсруулах, орчин үеийн ёс заншлын үнэлэцийн тухай нийгмийн санал, социалист уламжлал заншлын талаарх ах дүү социалист орны туршлагыг судлах шаардлагатай болж байна.

	Түүнчлэн монгол үндэсний уламжлалт зан заншлын дэвшилтэт өвийг сайтар мэдэж, манай өнөөгийн амьдралд нэвтрэн ирээдүйд дэлгэрэн хөгжих ёс заншлын загвар хийгээд аливаа ёс заншил тэмдэглэх горим журмыг боловсронгуй болгон, түүнийг амьдрал практикт бүтээлчээр хэрэглэх нь зүйтэй юм.

	Иймийн тул ах дүү ЗХУ болон бусад социалист орны өнөөгийн ёс заншлын туршлагыг хэрээр судлан, өөрийн ард түмний эрт, одоогийн ёс заншлыг шинжлэн үзсэний дүнд манай орны нөхцөлд эдүгээ хэрэглэж болох монгол нийтийн түгээмэл ёсны загварыг боловсруулах талаар арваад жил ажиллан, энэ талаар бодогдсон зүйлээ ёсны дэвтэр болгон найруулж, уншигч танаа толилуулж байна. Энд дурдсан зүйл нь голдуу манай олон нийтээс хэрэглэж байгаа буюу хэрэглэн эхэлж буй зан үйл ёслолоос сэдэвлэсэн болно. Ер нь ёс заншлын горимыг санаанаас бүтээх учиргүй тул өгүүлэн бүхий зүйлийг монголын уламжлалт ёслолын хууль дүрэм хийгээд дэлхийн олон иргэний зан заншлын тухай мэдээллийг багагүй ашиглан, нэлээд олон ёслол баярыг биеэр зохион байгуулан туршиж үзэн, аливаа ёсны удирдаач болон ёс сонирхогч хүмүүстэй зөвлөлдөн боловсруулсан юм. Гэхдээ эд бүгд нь хүмүүсийг нэгэн хэвд барих уйтгартай хатуу жор бус харин орчин үеийн ёс заншлыг зохион байгуулахад л харгалзан үзэж болох жишээ төдий билээ.

	Тийм авч бидний энэ ажил нь тухайн сэдвийн хувьд анхны оролдлого тул бүрэн төгс болсон гэж үзэхэд учир дутагдалтай юм. Тиймээс хүндэт уншигч та бүхнээс, тус номд гарч байгаагаас зохилдохыг нь үүгээр баримжаалан, өөрсдийн мэргэн оюун, гэгээн билгээр дутууг гүйцээн бурууг залруулахыг гүнээ хүснэ.

	НИЙГЭМ ХУВЬСГАЛЫН ИХ БАЯР ЁСЛОЛ

	 

	Нийгэм журамт орны хүн ардын эрхмийн дээд баяр цэнгэл нь хувьсгалын их баяр ёслол билээ. Эдүгээ манай нийгэм дэх тэрхүү их баяр ёслол нь жил бүрийн долоодугаар сарын 11, 12-нд тохиолдох Ардын хувьсгалын их баяр наадам, он болгоны арван нэгдүгээр сарын 7-нд ёсолдог Агуу их Октябрын социалист хувьсгалын баяр, жил жилийн тавдугаар сарын 1-нд тэмдэглэдэг дэлхийн хөдөлмөрчдийн эв санааны нэгдлийн өдөр-Майн нэгний баяр зэрэг болох бөгөөд эдгээр нь орчин үеийн монголын үндэсний баяр, хувьсгалт социалист уламжлалын их үйл явдал болж байна. Дээрх баяр цэнгэл нь бүгдээрээ хувьсгал, социализмын сүр жавхланг бадруулсан нэгэн утга чанар бүхий авч тэмдэглэж буй зүйлсийнхээ онцлогоор өвөрмөц болно. Үүнд: Улс хувьсгалын баяраар үндэсний уламжлалт эрийн гурван наадам мөн биеийн тамир-соёл урлагийн их наадам хамтад болдог байхад Октябрын баяраар Монгол-Зөвлөлтийн ард түмний ган бат найрамдлыг улам батжуулахын бэлгэдлийг зонхилон үүсгэнэ. Майн баяраар дэлхийн бүх хөдөлмөрчдийн эв санааны нэгдэл, ардчилал социализм, нийгмийн дэвшлийн төлөө тэмцлийн сүр хүчийг бадруулах үйл ажиллагааг голчилдог. Хэдий тийм боловч эдгээр баярт хоорондоо төстэй түгээмэл зүйл олон бий. Үүнд: Нийтээр баярын угтлагын хурал хийх, баярын өдөр олны жагсаал үйлдэхийн дээр нийгмийн бүхий л үйлчилгээг баярт зориулан явуулдаг. Манай орны хэн боловч нийгмийн энэ баярыг гэр орондоо тэмдэглэдэг сайхан заншилтай. Иймд хувь хүнээс уул баяр ёслолыг хэрхэн өнгөрөөх талаар дурдах нь зүйтэй санагдана. 

	Улс нийтийн их баяр ёслолыг тэмдэглэхэд хүн бүхэнд баярын урьдах угтлагын хуралд идэвхтэй оролцон, найз нөхдөдөө баярын утас, захидал заавал илгээх нь зүйтэй. Ингээд баяраар жагсах жагсаалын бэлтгэлийг ханган, хувцас хунар болон жагсаалд барих цэцэг, бөмбөлөг, дарцаг зэргийг бэлтгээд, маргааш өглөө эртлэн босож гоёод, жагсаалдаа очих нь зүй. Жагсаалд очсон хүн ажлын хамт олон танил нөхдөдөө баярын мэнд хүргэх хэрэгтэй. Тэгээд баяртаа хөхиүн сайхан жагсаж яваад, гэртээ ирж өвөр зуураа цэнгэлдэн, зочноо хүлээж авахад бэлтгэвээс зохино. Мөн баярын элдэв үзвэрт явна. Баяраар зочлон ирж буй хүн бас л баярын үг өгүүлэн «Сайхан баярлаж байна уу?, Сайхан наадаж байна уу? Баярын мэнд хүргэе. Баярын амгаланг айлтгая» гэж өгүүлэхэд хариуг бас сайнаар өгүүлнэ. Ингээд зочдоо урин суулгаж идээ ундаагаар дайлдаг. Харин бэлэг сэлт барих нь үгүй. Ийнхүү их баярыг тэмдэглэхэд баяр баярынхаа онцлогт тохируулан дуу хуур үүсгэвэл зүгээр. Жишээлбэл: Ардын хувьсгалын их баяраар нам, эх орон, ардын журамт цэргийн тухай болон аливаа хүндтэй уртын дуу байж болно. Хэлэх ерөөл нь наадмын ерөөл байх нь зүйтэй. (Эрийн гурван наадмын тухай орчин үеийн аман зохиолоос хойно жишээлснийг үзнэ үү!)

	Октябрын баяраар бол Монгол-Зөвлөлтийн найрамдлын тухай дуу нэн зохимжтойн дээр хэлэлцэх ерөөл шүлэг нь мөн л дээрх сэдвээр байвал илүү аятай. Майн баяраар дэлхийн олон үндэстний дуу шүлэг, эв найрамдал, энх тайвны тухай дуу дуулах нь зүйтэй. 

	 


ЭМЭГТЭЙЧҮҮД, ХҮҮХДИЙН БАЯР

	 

	Энэ ертөнцөд эрдэнэт хүний биеийг төрүүлсэн элбэрэлт ээж, эрхэм амраг болсон эмэгтэйчүүдээ эрхэмлэн хүндэлж, тэдний нэрэмжит болгон ёсолдог нэгэн их баяр нь Мартын найман билээ. Энэ баяраар манай нийт олон амарч, ажил, сургууль, соёл-үйлчилгээний газар, гэр орондоо уул баярыг ёсолдог. Мартын наймны баяраар эрчүүл, хөвүүд эмэгтэй хүнд баяр талархал дэвшүүлдэг заншилтай.

	Баярын утас захидал илгээн, дотно нөхдөдөө цэцэг, бэлэг барьдаг. Энэ өдөр гэрийн эрэгтэйчүүд гал тогооны ажлыг эрхэлж, эх, эгч, эхнэр, дүү, охиндоо зориулан баярын ширээ бэлдэх буюу тэдний санаанд таарах нандин бэлэг барих нь зүйтэй. Бэлэглэх зүйл нь эмэгтэй хүний эдлэл: гоёл чимэглэл, жижиг бараа, цэцэг, хоргой, торго, гоёл заслын хэрэглэл байж болно. Эмэгтэйчүүдийн баяраар дуу хуур үүсгэвэл эхийн тухай, эмэгтэйчүүдийн тухай дуу дуулан, шүлэг ерөөл хэлэх нь аятай. 

	Гэрт болдог нийтийн чанартай нөгөө нэг баяр нь жил бүрийн зургаан сарын 1-нд тохиолдох Олон улсын хүүхдийн баяр юм. Энэ өдрийг бяцхан иргэд машид хүлээн баясдаг. Иймд энэ баяраар хүүхэд дүү нартаа шинэ хувцас бэлдэх, тоглоом, чихэр боов, соёлын зүйлээр бэлэг барих нь зүйтэй. Мөн тэдэнд зориулан зоог идээ бэлдэж, тоглуулж баясган цэнгүүлэх хэрэгтэй. Тэрчлэн гэртээ гэр бүлийн концерт тоглож болно. 

	 


ЭРИЙН ГУРВАН НААДАМ

	(Аялуулан хэлэх магтаал)

	 

	Зээ хө!

	Эрийн гурван наадам нь

	Эртний цуутай наадам юм

	Эртэй хүчтэн нь барилдаж

	Эрдэнэт хүлэг нь уралдаж

	Эрхийн мэргэн нь харваж

	Энгүй их наадам аа хийдэг билээ. 

	Зээ!

	Эрээн асрын үүдний зүг

	Түмний нүд ширтэхүйеэ

	Эрэлхэг цуутай бөхчүүд маань

	Төдхөн зуур бэлдэн зодоглож

	Уулын бүргэд шиг дэвэн гарч

	Ууртай юм шиг шаван зогсож

	Давшиж дайраад гэнэдүүлж байдаг

	Татаж аваад ташаалдаж байдаг

	Зөрөөд ирснийг нь хавсарч байдаг

	Зүтгээд ирснийг нь дагуулж байдаг

	Тосож аваад тонгорч байдаг

	Довтолж ирээд золгонгуутаа

	Дотуур дэгээ хийж байдаг

	Сэлж халаад суйлж байдаг

	Сэрмүүн золгож сэжлээд

	Сээрэн дунгуй эргүүлж ч байх шиг

	Сугадаж аваад тонгорч байх шиг

	Суйлж хөөгөөд хаяж ч байх шиг

	Өрж байгаад гүйж ороод

	Өргөж дор нь дарж ч байх шиг

	Арга мэхээ гаргаж

	Ахин дахин хаяж давшсаар

	Ардын наадмын түрүүг авч

	Алдар цолтой аварга болдог. 

	Зээ хө!

	Эрхийдээ эрчтэй

	Эгэмдээ хүчтэй

	Ээтэн эрээн нумтай

	Эрчит цагаан сумтай

	Эрэмгий чин зоригтой

	Эрэлхэг монголын харваачид

	Эх орныхоо сүрийг бадруулан

	Их наадмынхаа бахдал болж

	Атаатан дайсныг дарагч

	Амгалан тайвныг хамгаалагч

	Алдар дуутай баатрууд шиг

	Авхаалжит мэргэн сурчид 

	Эрийн булчин шалгаж

	Энгүй олныг бахархуулж

	Барс цоохор нумаа тэлж

	Баярын уухай сураа харвахад

	Хун цагаан годил нь

	Хуй салхинаас хүчтэй

	Агшин мөчийн дотор

	Агаар зүсэн исгэрч

	Хошуу цагаан сум нь

	Холын тэртээ сурд

	Тусах хүчээ аваад

	Тун түргэн дүүлэхэд

	Алтан наранд гялбалзаад

	Алсад тод харагдана

	Дэгжин болгон гоёсон

	Дэллэж наасан өд нь

	Харцага шонхортой зүйрлэмээр

	Дүүлэн исгэрэн нисэж

	Хурд хүч нэмдэг

	Очсон сум нь хоосонгүй

	Орсон сураа нураана. 

	Оноо бүрийд хөгжилдөн

	Онолтын уухай хангинана. 

	Зээ хө!

	Сэрүүн орныхоо улиралд

	Чийрэг дасан өссөн

	Сүрэг ижил дундаасаа

	Шигшмэл хурдан хүлгүүд

	Гал халуунд ч ядрахгүй

	Газрын бэрхийг туулаад

	Сайхан хоёр чихээрээ

	Чимээ өгөхийг сонсоод 

	Салаа дүүрэн нүдээрээ

	Бартаа бүхнийг ажиглан

	Хашхиран дуулахын цуурайгаар

	Хамаг хүчээ нэмээд 

	Салбан хамрын нүхээр

	Амьсгалаа гарган давхисаар

	Салхин хүрднээс хурдан

	Ахин ахин хурдалсаар

	Уруу газар гэж бардалгүй

	Өөд газар гэж цөхрөлгүй

	Мохошгүй чадлынхаа эрээр

	Морьдыг цувуулан гүйцсээр

	Задгай чулууг үсэргэн

	Замын тоосыг бутаргаж

	Жолоо сунган уралдагч

	Жавхлант хөлөг сайхан аа

	Зээ хө!

	Эрэлхэг хүчтэй нэг нь

	Энэ барилдаанд шалгарч

	Эрхий мэргэн харваач нь

	Сурын цуваанд түрүүлж

	Эрдэнэт хөлгийн дотроос

	Эрэмгий хурдан нь тодорч

	Эрийн гурван наадамдаа

	Гаргуунд түрүүлсэн бүгдээрээ

	Гавьяа цолоо дуудуулж

	Газар нутгаа нэрлүүлж

	Бэлэг шан хүртэж

	Бүх олондоо хайрлагддаг билээ. 

	 

	Ерөөлч Ч. Жигмэд

	 


БӨХИЙН МАГТААЛ

	 

	Энэ манай монголын

	Эртний алдарт

	Эрийн гурван наадамд

	Эр бяраар тодорч

	Түмэн бөхийн дотроос

	Төгөлдөр чадлаараа шалгарч

	Өргөн дэлхийн уудамд

	Өршөөлт төрийн ивээлд

	Өлзийт ялалтаа тэмдэглэх

	Өргөн их наадамд

	Хангарди шиг дэвээд

	Харцага шонхор шиг

	Халин дүүлэн барилдаж

	Хамаг олноо баярлуулагч

	Өрнөн хөгжих хүчтэй

	Өгөөмөр шинж нь бүрдсэн

	Өршөөл ивээлээр тэтгэгдсэн

	Өөдлөн барилдах начин!

	Улам ахин сайжрах

	Улс даяар алдаршигч

	Үнэхээр гойд шаламгай

	Үеэс үед дурсагдах

	Аз жавхаа нь бадарсан

	Арслан барсын хүчтэй

	Саруул түргэн хөдөлгөөнтэй

	Сааршгүй зоригтой

	Бардам гойд мэхтэй

	Бүргэдийн хурц харцтай

	Бүгдийн тольтыг хөдөлгөгч

	Бууршгүй хүчит заан. 

	Хандгай бугын зоотой

	Хан гардийн салхит дэвэлттэй

	Үзэсгэлэн төгөлдөр шинжтэй

	Үйлс жавхлан нь дэлгэрсэн

	Түмний дундаас тодорсон

	Тун ч илүү шандастай

	Авхаалж хиймориороо жигдэрсэн

	Алмаз эрдэнийн хатуужилтай

	Арга мэхээр хязгааргүй

	Араатан ч халдашгүй арслан. 

	Түмэн эрийн барилдаанд ч

	Түдэлгүй түрүүлдэг

	Түм олны дотроос

	Тэргүүн сайныг нь амладаг

	Төрийн их наадамд

	Тодрон шалгарч үлддэг

	Бөхийн түрүүнд магнай

	Бүхэнд үүрд дурсагдах

	Хүчээр төгс аварга. 

	 

	Энэ магтаалыг бөхийн бай шагнал гардуулах найр дээр аялгуулан хэлдэг. 

	 


НУМ, СУМНЫ МАГТААЛ

	 

	Ойн олон модны дотроос

	Онцгой нэгэн шулуун бургаас модыг

	Хослон авч

	Хоёр тохойгоо хэмжиж

	Ховхи харуулаар харуулдаж

	Хуурай зүлгүүрээр зүлгүүрдэж

	Хурдан цагаан сум болгосон гэдээг. 

	Хөхрөн харагддаг

	Хөх огторгуйн доогуур

	Хальж нисдэг

	Дэрвэж буудаг

	Тас жигүүртний өдийг

	Талтайхан гэмээж нь

	Тайрч хэмжиж

	Таллаж зүсэж

	Уран хүний ухаанаар

	Уртханаас нь авч

	Гадаад далайг гаталж шунгасан

	Ганга мөрнийг давлагаалан шунгасан

	Алтан нүдэт

	Ангалзсан загасыг

	Харваж намнаад

	Хальсалж өвчөөд

	Хандалж чанаж

	Халтар цавуу болгож наалдуулсан гэдээг. 

	Уран дархан урлаж

	Улайсгаж давтаж хийсэн

	Ган төмрийг сийлж хийсэн

	Ган цагаан гилбэртэй сэн тул

	Тархинд ургасан эврээр элэглэн хийсэн

	Тахимд ургасан шандсаар арлан хийсэн

	Эр үхрийн ширийг

	Эсгэж өвчөөд

	Элдэж нухаад

	Эрчилж мушгиж хийсэн хөвчтэй сэн тул

	Харвахад мэргэн

	Ханилахад эелдэг

	Барилдахад баатар

	Ийм сайхан эрийг

	Мэхийтэл татаж бай гэмээж нь

	Шар нумын цолыг олсон амой.

	 


ХУРДАН МОРИНЫ ЕРӨӨЛ

	 

	Заан дөрвөн соёогоо яралзуулан

	Заамал зургаан хүзүүгээ гүвдэлзүүлээд

	Дунгийн угалзан хамраа сортолзуулаад

	Дуран хар нүдээ тормолзуулаад

	Могой нарийн хэлээ шоволзуулаад

	Молор цагаан шүдээ яралзуулаад

	Хавцал болсон амаа ангалзуулаад

	Харгуй болсон чихээ сэртэлзүүлээд

	Шураг сайхан дэлээ сагсалзуулаад

	Сувсан сайхан сүүлээ цацруулаад

	Түмэн агтын түрүүнд

	Түгдрэлгүй гүйгээд ирдэг

	Мянган агтын түрүүнд 

	Мятралгүй гүйгээд ирдэг

	Ширэгтэй газар гэж

	Шигдэлгүй гүйгээд ирдэг

	Салаатай модны дээгүүр

	Сартай тэнгэрийн доогуур

	Сая сая агтын түрүүнд

	Салхи мэт шуугиад ирдэг

	Үзүүртэй модны дээгүүр

	Үүлтэй тэнгэрийн доогуур

	Үй түмэн агтын түрүүнд

	Үнэн хурдаар гүйгээд ирдэг

	Харцага шонхор шувуу шиг

	Халин дэвээд ирдэг

	Харвасан нумын сум шиг

	Харайн дэгдээд ирдэг

	Хөдөө талыг хөвчлөн гүйгээд ирдэг

	Зуун агтын хурдаар 

	Зуузай хийгээд ирдэг

	Наян хурдан агтаар

	Наадам хийгээд ирдэг

	Зуун сайн эрийн

	Зүрхийг догдлуулан ирдэг

	Мянган сайн эрийн

	Магнайг баярлуулаад ирдэг

	Торгон жолоог сунгаад ирдэг

	Тостой цулбуур бариулаад ирдэг

	Адуун сүргийн манлай болсон

	Аавын хүүгийн унаа болсон

	Эзэн хүнээ баярлуулсан

	Энгийн хүнд гайхуулсан

	Эрдэмтэй сайн хүлэг мөнөөс мөн.



	



	СУРГУУЛИЙН БАЯР

	 

	«Эрхэм баян эрдэм»

	 

	Хүний амьдралд тохиолдох олон баярт явдлын нэгэн нь номын үсгийг анхлан заалгаж эрдмийн шимийг эхлэн хүртсэн өдөр билээ. Энэ өдөр хэний хүү ямар хүн болж, хүний хүү хэн болохынхоо анхны түлхүүрийг олж, ирээдүйн улсын түшиг, нийгмийн үйлчний дэвсгэр суурийг тавьдаг. Энэхүү их хүндлэлт өдөр нь сэргэлэн оюунт багачуудын баяр, сургуульд суралцаж ном үздэг хэн бүхний баярын өдөр юм. Есдүгээр сарын нэгэн бол идэр сурагч, залуу оюутан, эрдэмтэн багш нарын баяр, шинжлэх ухаан гэгээрэл эрдэм мэдлэгийн баярын өдөр. Есдүгээр сарын нэгэн бол үр хүүхэдтэй, эрдэм номтой хүн бүгдийн гэр бүлийн их баяр. Ийм учраас энэ өдрийг нийгэм, гэр бүлээрээ ёслон тэмдэглэдэг.

	Есдүгээр сарын нэгэн болоход сургуулийн байрыг туг, уриагаар чимэглэн, эрдэм сурлагын тухай мэргэдийн сургаал, хүүхдийн номын баатруудын зургийг өлгөн, бас сургуулийн ахмад тэргүүний багш нарын хөргийг байрлуулан, тэдний үйл ажиллагааны тухай болон шавь нараас нь төрсөн алдартай хүмүүсийн тухай бичиг тайлбарыг хийх нь зүйтэй. Мөн ахмад сурагчдын талархал, захидал сэтгэгдлийг тусгай талархлын самбарт хадна. Энэхүү бэлтгэл хангагдсаны хойно жинхэнэ сургуулийн баярыг ёсолно. Үүнд:

	Гэрт талархал хүргэх. Есдүгээр сарын нэгний өглөө радиогоор сурагч оюутан багш эцэг эхчүүдэд шинэ хичээлийн жилийн баяр хүргэнэ. Мөн түүнчлэн анх сургуульд орох идэр багачуудын аав ээжийн нь ажлын газраас талархлын бичиг (ил захидал) тухайлан бэлтгэж баярын урьд орой юм уу өглөө тусгай хүнээр хүргүүлнэ.

	Багшийн амгаланг айлтгах. Есдүгээр сарын нэгний өглөө сургуулийн үүдэнд бүх сурагчид анги ангиараа жагсан, багшийнхаа амрыг эрж, цэцэг, талархлын ил захидал барина.

	Сургуулийн нээлтийн ёслол. Бүх сурагчдын жагсаал жигдрэн, тэдний дунд, хүндтэй байранд нэгдүгээр ангийнхан жагсаж, түүний ард аравдугаар ангийнхан жагссан байна. Сургуулийн удирдлага ардын боловсролын албаны удирдах хүмүүс, албан үйлдвэрийн газрын төлөөлөгчид индэрт гарч ирэхэд сурагч олон алга нижигнүүлэн ташна. Сургуулийн захирал сурагч пионеруудад хандан үг хэлэх бөгөөд бусад хүмүүс мөн талархал дэвшүүлнэ. Ингэх тоолон үлээвэр хөгжимд баярын эгшиг дуурьсгана.

	Түүний дараа сурагчдын зөвлөл, пионерын бүлгэмийн зөвлөлийн дарга нар урагш гаран, сурагчдын зөвлөлийн даргаас нийт сурагчдад «номхон» команд өгөхөд пионерын онцлог гарч ирнэ. Пионерын бүлгэмийн зөвлөлийн дарга бүх багш сурагч пионеруудад баяр хүргэнэ.

	Ингээд сургуулийн захирал, ахмад сурагчдаас шинэ сурагчдад талархал дэвшүүлэхийг зөвшөөрөхөд ахлах ангийн сурагчид нэгдүгээр ангийнханд цэцэг барина. Энэ үед баярын хөгжим уянгалж байна.

	Дараа нь захирлаас сурагчид, эцэг эхчүүдэд хандан, хичээлийн жилийн анхны хичээл эхлэх цаг болсныг зарлаж, энэ оны номын рашаан хүртээх эхний хичээлийн эрдмийн уриаг дуурьсгахыг зөвшөөрөхөд сургуулийн ахлах, дунд, бага ангийн гурван сурагч цагаан толгой дээр хонх тавин, индэрт гарч ирнэ. Тэрхүү хонхны бариулаас улаан, цэнхэр тууз уясан байх бөгөөд туузын нэг үзүүрээс ахлах ангийн сурагч нөгөө үзүүрээс дунд ангийн сурагч барин, цагаан толгойг бага ангийн сурагч барьсан байна. Ингээд захирлын зөвшөөрлөөр гурван сурагч хонхыг дуугаргана. Тэнд цугласан олон сурагч багачууд хоёр тийш болон зам тавьж хамгаас урьд нэгдүгээр ангийнхныг хичээлийн байранд оруулна. Үүний дараа бусад ангийн сурагчид танхимдаа эрэмбэ эрэмбээр орно.

	Танхим хүлээлцэх. Дэвшин суралцаж буй ахлах ангийн сурагчид дүү ангийнхаа сурагчдад ширээ хэрэглэлээ хүлээлгэн, ангийн ахлагчаас, сургуулийн эд хогшлыг гамтай эдлэхийг сануулан эд хогшлын бүртгэлийг гардуулан өгнө.

	Сурагчдын өдөр. Есдүгээр сарын нэгний баярын өдөр үзвэр үйлчилгээний олон газар-театр, соёлын ордон, клуб улаан булан, цэнгэлдэх хүрээлэн, цэцэрлэгт хүрээлэн, музей, кино театруудад «сурагчдын өдөр» зохион байгуулна. Энэ өдрийн хөтөлбөрт хүүхдэд зориулан концерт үзүүлэх, өглөөлөг зохиох, багт наадам тоглох, кино наадам гаргах, элдэв тоглоом тэмцээн явуулах зэрэг ажлыг оруулахын дээр албан үйлдвэрийн газар өөрийн хөдөлмөр бүтээлийн сайчуудын үйл ажлыг сурталчлах ажил зохион байгуулах нь зүйтэй. Энэ үйлчилгээ нь ганц өдөрт хараахан багтахгүй тул хичээл эхэлсний дараах долоо хоногийн бүтэн сайн өдрийг үүнд зориулах хэрэгтэй юм. Мөн сургууль дээр «Сургуулийн баяр» гэсэн сэдэвт өдөрлөг үдэшлэгийг зохион байгуулж болно. Үүнд зориулан сурагчдын бүтээлийн үзэсгэлэн: урлалын зүйл, гэрэл зураг, хичээлийн үзүүлэн загвар, хөдөлмөр зусланд хийсэн бүтээлийн дээж, зуны амралтын элдэв цуглуулга, зун амралтаа өнгөрүүлсэн аялал жуулчлалын маршрут зэргийг тавьж үзүүлнэ. Тус өдөрлөг үдэшлэгт багш нар нь сурлага хөдөлмөрийн үйлд гарамгай амжилт гаргасан сурагчдын тухай, зуны амралтаа үлгэр жишээч өнгөрүүлсэн хүүхдийн тухай, сургуулийн алдар гавьяат үйлсийн тухай ярина. Мөн тус сургуулиас төрсөн баатруудын дурсгалыг хүндлэн ёслохын дээр ахмад сурагчдаас ирүүлсэн талархал захидлыг сонсгоно. Түүнчлэн сургуулийн барилгыг зассан ажилчдын төлөөлөгчид сурагчдад хандан сургуулийнхаа эд хогшлыг хайрлан хамгаалахыг сануулан үг сургаал хэлнэ. Мөн тэдгээр тэргүүний ажилчныг шагнахын дээр сургуулийн засварын ажилд онц зүтгэсэн сурагчдыг урамшуулна. Бас сургуулийн уран сайханчдын тоглолт болно. Энэ маягаар сурагчдын өдрийг өнгөрүүлж болох юм.

	Номын хишиг. Есдүгээр сарын нэгний орой айл бүр хөвүүд охиддоо зориулан баярын ширээ засан, ном эхэлсний баярыг гэр бүлээрээ тэмдэглэнэ. Эх, эцэг, ах, эгч нар нь хөвүүд дүү нартаа сайн суралцахыг ерөөн, сайн сайхан үгсээр хэлэлцэн багачуудад зориулсан зоог идээ барина.

	Сургуулийн наадам. Хөдөөгийн нөхцөлд бол наймдугаар сарын гучин нэгэнд сургуулийн бүх сурагчид цугларан, сургуулийн баярыг ёсолж болно. Ингэхдээ дээрх мэтээр сургуулийнхаа байрыг чимэглэж бэлтгээд, мөн сурах бичиг хичээлийн хэрэглэлийг худалдах зах гарган, сурагчдад түгээх нь аятай. Энэ өдөр сургуулийн нээлтэд зориулан бяцхан наадам үүсгэж болно. Ийм наадмыг манай улсын говийн аймгуудад ёсолж байна. Үүнд: сурагчдын цуглаан хийн, захирлаас олонд талархал хүргэж, наадмыг нээн, даага уралдуулан, хүүхэд барилдуулж байна. Уралдсан дааганаас түрүү наймыг барин зохих шагналыг хүртээн цоллоно. Хамгийн сүүлд хоцорсон дааганы гуншныг дуудан баян ходоодны цол хэлж ходоод шагнадаг. Түрүүлсэн хүүхдэд бөхийн шагналын зүйлийг зохих ёсоор түгээнэ. Энэ наадамд сум бригадын нийт хөдөлмөрчид хамрагдан оролцох тул бүх нийтийн шинжтэй цэнгэл болдог. Иймд сургууль төдийгүй сум бригадын зүгээс тус дэм үзүүлэх нь зүйтэй. Сургуулийн наадам хийсний маргааш нь сургуулийн хичээл эхлэх нээлтийн ёслолыг үйлдэнэ.

	 


НАСАНД ХҮРСНИЙ БАЯР

	 

	а) БНМАУ-ын иргэний паспорт хүлээн авах ёслол

	 

	Эрдэнэт хүний биеийг олон төрснөөс хойш үе гишүү бүрдэж насанд хүрэхийн цагт идэр залуу хүнд амьдралын үй түмэн үйл хэргийн үүсвэр гарч ирнэ. Түүний нэг нь насанд хүрч иргэний үнэмлэх хүлээн авах юм. Улс эх орныхоо алдар сүрийг мандуулах их үйлчин, ахмад үеийнхээ агуу их үйл хэргийг залгамжлах бүрэн эрхт хүн болж байгаагийн нь эн тэргүүний ёсолгоог тэрхүү насанд хүрсний баяраар ёсолдог. Энэ ёсолгоог явуулахдаа иргэний үнэмлэх олгох газар буюу орон нутгийн засаг захиргааны байгууллагын ёслолын танхимд алдар цуутай хүндэт хүмүүсийг урин, ахмадын алт мэт сургаалыг сонсгон уул үнэмлэхийг гардуулж ёслох нь зүйтэй. Иргэний үнэмлэх гардуулах ёслолыг ингэж явуулах санаачилга Улаанбаатар хотноо өрнөж байгааг дэмжүүштэй. Энэ ёслолыг явуулахад төрийн байгууллагын төлөөлөгч БНМАУ-ын иргэний паспортын ач холбогдлын талаар товч үг хэлж нээдэг. Ингэхэд хөгжимд төрийн дуулал эгшиглэнэ. Энэ үед бүх хүн суудлаас босож хүндэтгэнэ. Үүний дараа БНМАУ-ын иргэн хүний тухай, эх орон, нам засгийн тухай шүлгийг залуусаар уншуулж олонд сонсгоод, эрхэм хүмүүсээр сургаал, сэтгэгдэл хэлүүлэн, паспортыг гардуулна. Эл ёслолд уран сайхны тоглолт, хөгжөөн наргиан хамсгах нь аятай. Тэгж өргөнөөр ёслох боломжгүй ганц нэгээр нь паспорт гардуулах бол ёслолын өрөөнд эрхэм хүн байж, сургаал хэлэн залууст паспортыг хүлээлгэн өгнө. Ингэж БНМАУ-ын иргэний паспортыг ёс төртэй гардуулах нь хүмүүжлийн нэн ач холбогдолтой юм.

	 

	б) Цэрэгт мордох ёслол

	 

	Насанд хүрсний өөр нэгэн чухал тэмдэглэлт баяр нь төрөлх эх орон БНМАУ-ынхаа нэрийн өмнөөс ардын цэргийн албанд мордох ёс юм. Энэ ёс бол хүний хүүгийн шандас гүйцэж, эрийн цээнд хүрсний их баяр юм. Энэ учраас ч манай ард түмэн цэрэгт мордоход гүйцэтгэх эрхэм ёсыг бий болгожээ. Тиймээс түүнийг баяжуулан хөгжүүлэх нь чухал юм. Иймд уул ёслолыг хийхэд орон нутгийн нам захиргааны байгууллагаас цэрэгт мордогсдод зориулсан үдэлтийн үдэшлэгийг тусгайлан зохион байгуулж болох бөгөөд жинхэнэ үдэх ёслолыг яг мордох өдөр нь гүйцэтгэх хэрэгтэй. Цэрэгт мордогсдыг үдэхдээ хот хөдөө ялгалгүй цэргийн залуусыг үдэх газар ёслолын индэр босгон, туг далбаа уриа лоозонгоор чимэн, цэрэгт мордогсдын жагсаал жигдрэх сацуу цэргийн албыг эрхлэх орон нутгийн төрийн төлөөлөгч хүн, БНМАУ-ын иргэдээс цэргийн албан хаах хуулийн мөн чанарыг тайлбарласан ёсны үг хэлж, ёслолыг нээгээд, индэрт бүхий хүндтэн, улсын баатар буюу цэргийн их гавьяатан, ардын хувьсгалын партизан, удирдах эрхэм хүнээс цэргийн залууст сургаал айлдахыг урина. Ингэхэд тэр эрхэм хүн сургаалын үг хэлнэ. Үүний дараа цэрэгт мордогсдоос нэгэн залуу сэтгэгдлээ ярих бөгөөд сүүлд нь үдэгсдийн өмнөөс бас нэгэн залуу эмэгтэйгээс, эх эхнэр хүнийг төлөөлөн цэргийн албыг эрхэм сайн хаахын захиас болгон ёсны үг хэлж, цэнхэр пансан алчуурт нутгийн чулууг хямгадан цэргийн залууд гардуулна. Энэ үед хөгжимд цэнхэр пансан алчуур хэмээх дууны ая эгшиглэж байна. Энэхүү дурсгалыг эмэгтэйчүүд залууст энгүүнээр бэлэглэн хадгалуулж ч болно. Тэгэхдээ заавал дээрх албан ёслогоо дээр гэлтгүй хувиараа уул ёслолыг урьдчилан гүйцэтгэхэд ч болох юм. Дээрх ёслол төгсөж цугларагсад нам гүм болоход цэргийн албаны хүн команд өгнө. Ингээд цэрэгт мордогсдын цуваа жагсаал хөдлөн, хөгжимд баярын марш эгшиглэнэ. Энд дуурьсгах хөгжим нь үлээвэр болон боломжтой хөгжмийн зэвсэг байж болохын дээр дуу хураагуурыг ч ашиглаж болно. Ийнхүү туг далбаагаа хийсгэн, сүрлэг жагсаалаа үйлдэн, цэргийн залуус албандаа мордож ах дүү, амраг садан, анд нөхөд, ахмад үе нь үдэн гаргах ёслол төгсөнө.

	 


ШИНЭ ЖИЛИЙН БАЯР

	 

	Шинэ жил гэдэг бол ертөнцийн тэнхлэг гурван зуун жаран тавантаа эргэх хорвоогийн хөдөлгөөний нэгэн агшин бөгөөд түүнийг дэлхийн улс түмэн янз янзаар тэмдэглэн ирсний дотор эдүгээ нийтийн хэмээгдэх аргын улирлын шинэ жилийн ёс бүхний түгээмэл заншил болжээ. Ийм учраас нэгэн оны явдлыг дүгнэн цэгнэж өөр нэгэн шинийн зүг тэмүүлэх их хэргийн угтлага баяр нь шинэ жил болж байна. Манай орны хувьд, монголын уламжлалт шинэ жил болох цагаан сарын урьд нийтийн шинэ жил тохиолдож аль алиныг нь нийгмээр ёсолдог бөгөөд шинэ жилийг голчлон ажилчин сэхээтэн, хот суурин газрын хүмүүс, цагаан сарыг хөдөөгийн малчин ардууд зонхилон тэмдэглэж өнгөрүүлдэг. Гэхдээ эдгээрээс шинэ жил нь албан ёсны их баяр болно. Шинэ жил нь хэдийгээр цаг улирал гэр бүлийн онцлог ёслол мөн боловч манай яруу алдарт ажилчин ангийн агуу их хөдөлмөрийн баяр, алдарт гавшгайчдын сайн өдөр юм. Тиймээс манай албан үйлдвэрийн газарт оныхоо төлөвлөгөөг урьдчилан биелүүлсэн хөдөлмөрийн хамт олон шинэ жилийнхээ ёсолгоог эхлэн хийдэг. Энэ ёслогоо нь гол төлөв арван хоёрдугаар сарын хорьдоос эхэлдэг. Харин бүх нийтийн гол ёслогоо нь арван хоёрдугаар сарын 31-нд, хүүхэд багачуудын шинэ жилийн баяр нэгдүгээр сарын 1-нд болдог. Шинэ жилийг ингэж тэмдэглэхдээ чимэглэлт мод бэлдэн, цасан ширхэг, цаасан чимгээр өрөө тасалгаагаа гоёно. Шинэ жилийг ёслоход эхлэн шинэ хуучин хоёр он солилцсоны дараа өвлийн өвгөнийг хүлээн авна. Өвгөн энэ дэлхийн тухай, тухайн газар орны тухай, өнгөрөгч онд болсон гол үйл явдлыг дуртган өгүүлээд олонд бэлэг түгээдэг. Энэхүү шинэ жилийн ёс баярт өвгөнийг дагалдан ойн амьтан: баавгай, үнэг, чоно, туулай мэт оролцох бөгөөд арван хоёр сар дагалдах нь буй. Мөн энэ наадамд чимэглэлт модыг тойрон цасан охид бүжиглэнэ. Өвлийн өвгөнийг дагасан олон амьтан, сарууд үг хэлж бүжиг хийнэ. Эдүгээ монголын уламжлалаар хулгана, үхэр, бар, туулай, луу, могой морь, хонь, бич, тахиа, нохой, гахай зэрэг амьтад арван хоёр сар болж гардаг. Ингэхдээ эдгээр сард арван хоёр жилийн амьтны багийг өмсгөн, түүний зүсээр хувцаслаж, арван хоёр жилийн тухай магтаалыг аялгуулан уншиж, аяар нь бүжиглэн, жилийн тэргүүн хулганаас эхлэн дэс дараалж гахай хүртэл дуулна. Ингээд ойн амьтан болон арван хоёр сар нэгэн хүрээ болж, цасан охидтой хамт хөгжөөнт бүжиг бүжиж олныг баясгана. Үүний дараа номын орноос уран зохиолын баатрууд ирж баярын багт наадмыг үүсгэнэ. Мөн шинэ жилийн алиалагч нар энэ наадмын хажуугаар бас нэгэн хөгжөөн наргиан үүсгэж явна. Тэрчлэн наадагч олноос дуу дуулан, шүлэг уншиж, бүжиг бүжин, биеийн тамирын уран тоглолт үйлдэн, урлагийн элдэв авьяасыг үзүүлэн давхар давхар цэнгэл эдлүүлнэ. Ийнхүү хамт олноороо шинэ жилийг тэмдэглэхэд дээрх маягаар ёслох ба гэр орондоо тэмдэглэхэд айл хөршийнхөн, ах дүү нартайгаа хамтран гэр гэрийнхээ чимэглэлт модыг тойрон өвлийн өвгөн, арван хоёр сар, амьтныг хүүхдүүдээрээ тоглуулан, дуу хуур шүлэг наргиан үүсгэн, хөгжим сонсон, зоог идээгээр биесээ дайлан, бэлэг сэлт барилцан ёслол төгөлдөр өнгөрөөх нь чухал юм. 

	Эл шинэ жилийн баяраар наргиан хөгжөөн үзүүлэх өвлийн өвгөн, шинэ, хуучин он, амьтны хэлэх үгсийг тухайн цагт тааруулан зохиож болохын дээр арван хоёр сарын үгийг уламжлалт аман зохиолын дагуу өгүүлж болно. 

	 


АРВАН ХОЁР ЖИЛ

	(Аялгуулан бүжиглэхэд хэлэх үгс)

	 

	Эрдэнийн зүйлээр бөөлжөөд байдаг

	Эрүү цагаан хулгана нэгэн жил. 

	 

	Эвэр сүүл нь тэнцүүхэн байдаг

	Эзэндээ ээлтэй үхэр хоёр жил. 

	 

	Арын модонд алаглаад байдаг

	Алаг эрээн бар гурван жил. 

	 

	Дэлхий дээгүүр дэгдээд байдаг

	Дэлдэн чихтэй туулай дөрвөн жил

	 

	Хөх тэнгэрт хүржигнээд байдаг

	Хүч ихтэй луу таван жил. 

	 

	Цаг үргэлж цагариглаад байдаг

	Цагаан эрээн могой зургаан жил.

	 

	Холын газрыг товчлоод байдаг

	Хомбон туурайтай морь долоон жил. 

	 

	Хотгор газрыг хорголоороо дүүргэдэг

	Хотондоо ээлтэй хонь найман жил. 

	 

	Үзсэн бүхнийг элэглээд байдаг

	Илбэчийн эрдэмтэй мичин есөн жил. 

	 

	Үүрийн шөнөөр донгодоод байдаг

	Эрүү цагаан тахиа арван жил. 

	 

	Хортон дайсныг холдуулаад байдаг

	Хонхон дуутай нохой арван нэгэн жил. 

	 

	Арын газрыг хадраад байдаг

	Алтан соёотой гахай арван хоёр жил. 

	 


ШИНЭ ЖИЛ

	 

	Түмэн одоо тэнгэр өргөн цээжиндээ гялалзуулсан цагаар

	Буман очоо дэлхий энгэр дүүрэн асаасан шөнөөр

	Цэвэр салхи жавар хүйтнийг сөрж алхаад

	Цэл залуу жил хүрч ирлээ. 

	Хуучин байсан оны

	Хуанлийн хуудас дууслаа

	Дууссан хуудас болгон дээр нь

	Дурсгалт үйлс үлдлээ. 

	Ганган сайхан сүлд мод

	Газар бүхэнд засаад

	Гэгээ туяа хоёрыг

	Гэр болгонд залаад

	Шинэ жил хуанлиа

	Ширээн дээр дэлгэлээ. 

	Шинэ жилтэй шинэ сайхан олон юм

	Энэ орчлон дээр эх оронд минь хамт ирлээ.

	Амаржих газарт алаг үрс эхээс мэндэлж

	Алс оторт адуучин эрс хөдөөг хөгжөөж

	Цагаан гэрт магтаалын үгс ерөөлчөөс гарч

	Цаасан дээр яруу найраг шүлэгчээс төрж

	Тайзан дээр шинэ ая дуучнаас гарч

	Тансаг сайхан идээ будаа тавагт ярайлаа. 

	Хүн болгонд нас нэмж намтрыг нь зузаалах

	Хүүхэд болгонд хүсэл нэмж бодлыг нь ахиулах

	Улс оронд хөгжил нэмж чадлыг нь бэхжүүлэх

	Уудам дэлхийд дэвшил нэмэх шинэ жил ирлээ.

	Цана тэшүүртэй тамирчин залуустай зуузай холбоод

	Цас будруулж, мөс зурж, зураас татуулаад

	Хөдөөгөөр явж, үйлдвэрээр орж, сургуулиар буугаад

	Хөгжил үзэж, хүсэл нь баясаж, хөл нь хөнгөрөөд

	Уран аялгуут хөгжмийн эгшигт хөг нийлүүлж

	Усны долгио шиг бүжгийн хөдөлгөөнд хөл нийлүүлж

	Цээлийн сайхан эх орны энгүй уудамд

	Цэл залуу шинэ жил хүрч ирлээ. 

	Өндөр настныг минь сугадаж тэр хөдөлмөрийг нь хүндлээд

	Өсвөрийн багачуудыг минь бахдан, тэр сурлагад нь баясаад

	Улам их амжилтыг бүгдээс нь хүсэн ерөөгөөд

	Урт шөнө унтахыг мэдэхгүй урамтай баяслаа

	Шинийн нэгний өглөөний нар нүүрээ цэмбийтэл угаагаад

	Шилийн дээгүүр урьд урьдаас өнгөтэй гарах шиг санагдана

	Гоёлоо өмсөөд сүлд модны наадамд яваа бүсгүй шиг

	Гоо үзэмжтэй тэр нар тэнгэрээр аялна. 

	Халуун илчээрээ тэр нар дэлхийг гийгүүлж

	Хамаг ардын бүтээж хийсэн ялалтыг гэрэлтүүлж

	Ард олонтой амар сайхан жаргаж явах

	Ашид өлзийтэй шинэ оныхоо аянд гарлаа. 

	 

	Ц. Гайтав 

	 


НЭГДЭЛЧДИЙН БАЯР

	 

	Билгийн улирлын цагаан сарын шинийн нэгэн бол монгол хүн хүйтэн өвлийг давж урин хавартай золгосны баяр, нэг нас нэмсний баяр, шинэ он гарсны гурван давхар баяр юм. Энэ өдрийг манай ард түмэн, хамгийн сайн сайхан баясгалант үе болгон өнгөрөөдөг их ёсны цагаан сар хэмээдэг. Хүний үйл явдал сүү мэт сайн ариунаар дэлгэрэн хир буртаггүй цав цагаан, хар муу явдал эгнэгт устан арилж, ариун цагаанаар бадрахын утгаар цагаан сар хэмээжээ. Ард нийтийн цагаан сарын энэ эрхэм баяр нь эдүгээ уламжлан нэгдэлч түмний их баяр болж байна. Энэ баярын талаар дор өгүүлье. 

	Цагаан сарын баярыг ёслоход өвлийн сүүл сарын хорин есний өдөр айл бүр гэрээ ихэд цэвэрлэн, битүүлэг махыг чанаж бэлтгэнэ. Ингээд дараах битүүн хэмээх гучны өдөр хэвийн боов, жимс, цагаан идээ, чихэр зэргээр таваг идээ засаж, цай, мөнгө, хадаг, шар тос мэтсийг хүндтэй газраа тавина. Гэрийн дотор гоёмсог хивс олбог дэвсгэр дэвсэн, ширээ тавьж, идээгээ өрнө. Идээний цард 15-30 боов хийн их идээ засахын дээр өргөн цард ууц махыг тавин, идээг махны зүүнтэй байрлуулан, өмнө нь савтай цай тавина. Ингэсний дараа ахмад настнаас эхлэн бүгдээр цай уун, ууцаа таллаж гарна. Ингэж байтал айл аймгийн улс орж ирээд «Сайхан битүүлж байна уу?» хэмээн асуухад гэрийн улс сайн сайхнаар хариулан бүгд олноор дээрх идээ зүйлийг идэж уун, баярлалдан хөгжиж найр цэнгэл болон наадна.

	Дараах шинийн нэгний өглөө эрт, айл бүр гэрээ ахин сайхан цэвэрлээд өнгөт хувцсаа өмсөн, гэр хашаа хотын ахлагч аав ээж ба ах ихийн гэрт, нэгэн бол их настны гэрт эхлэн шинэлнэ. Ингэж шинэлэхдээ урьдаар үр хүүхэд дүү нар нь аав, ээж, ах нарыг хүндэтгэн хадаг барин өвдөг сөгдөж, амгаланг эрэн золгоход тэдгээр нь «Амар сайн уу?» хэмээн гар зөрүүлэн золгож, үнсэж таалан, «Урт настай удаан жаргалтай яваарай» гэж ерөөн алчуур, хадаг зэрэг аль зохистой сонин эдлэлийг баярын бэлэг болгон өгдөг. Ийнхүү шинэлж гүйцмэгц, — Бие тань амар байна уу? хэмээн асуулцаж, ах настнаасаа эхлэн хөөргөөр тамхилж «Тарган сайхан шинэлж байна уу?», «Тавтай сайхан хаваржиж байна уу? Мал сүрэг мэнд үү!, Дэлгэр сайхан жил гарлаа, Агаар тэнгэр асар зохистой байна» гэх зэргээр баяр бэлгэтэй үгсийг идэр залуус нь ярьж, өвгөд хөгшид нь ерөөж гарна. Ингэж шинэлэхийн зэрэгцээгээр цагаалга амсан, цай идээ, хоол унд болон, айраг архийг зэрэгцүүлэн баярлалдан хөгжилдөж өнгөрмөгц хөдөөд тарган моринд гоёмсог эмээл тохон, өнгөт хувцсаа өмсөн гоёлоо зүүж ах дүүгээр бууж шинэлцгээнэ. Ингээд хэд хоногийн дараа идээгээ хураан, хол буй ах дүүдээ хувь бэлдэж золгохоор одно. Ингээд шинэ жилийн битүүлэг ганзагална гэж хонины ууц, дал дөрвөн өндөр, өвчүү зэрэг мөч мах, боов мэтсийг аваачиж өгөх ба худ ураг болсон айл битүүлэг хувь гэж үхрийн өвчүү, хонины хонт шаант, үнхэлцэг зэргийг хүргэний газар аваачиж өгдөг заншил буй. Нэгдэлчдийн баяраар цагаан сарын ерөөл, нэгдлийн магтаал хэлэлцэж болно. 

	 


НЭГДЛИЙН МАГТААЛ

	 

	Уралдаант жилийн бариандаа

	Урамтай дүнгээ бахдуулаад

	Золгон шинэлсэн нэгдлийнхэндээ

	Зүрхний мэндээ дэвшүүлье. 

	Амьдрал хөгжил нь бадарсан

	Айлчин зочдод бахдагдсан

	Алдарт сайхан нэгдлээ

	Аялан шүлэглэж магтъя. 

	Аятай тэнэгэр нутаг

	Арвин байгалийг нь магтвал

	Анагаах чанарын ургамалтай

	Рашаан чанарын устай

	Наран сарны туяатай

	Нарийн хурын ивээлтэй

	Найман зүгтээ бэлчээртэй

	Найгаж ганхсан тариатай

	Уужим өргөн өлгийдөө

	Уурхай баялгийн хүдэртэй

	Уудалж авдаг тостой

	Уусгаж авдаг будагтай

	Шил тунгаах элстэй

	Шижир тунгаах шороотой

	Шинжилж олдог зэстэй

	Шатааж гаргадаг шохойтой. 

	Сэргэг газар сэлэн бэлчсэн

	Шимтэй газар оторлон бэлчсэн

	Сүр хийморь төгөлдөр

	Сүрэг малыг чинь магтвал:

	Хур тарган адуундаа

	Хурдыг нь сонгосон үрээтэй

	Тэнхээ ихтэй тэмээндээ

	Тэргэнд сургасан тайлагтай

	Халзан голдуу хургандаа

	Хамт төрсөн ихрүүдтэй

	Адтай цовоо ишгэндээ

	Адилхан төрсөн ихрүүдтэй

	Танан цагаан хоньд нь

	Тансаг мяндсан ноостой

	Далбин эвэрт ямаанууд нь

	Дахиж самнадаг ноолууртай

	Тухтай номхон үнээд нь

	Тугал нь баршгүй сүүтэй

	Ээлтэй номхон гүүнүүд нь

	Эргээд ивлэдэг саамтай

	Хасаг нутгийн бух ч байна

	Ханбогд удмын буур ч байна

	Каракуль ноостой хуц ч байна

	Хамаг үүлдрийн шилдэг нь байна. 

	Ачит намынхаа зөвлөснөөр

	Аймаг сумынхаа төлөвлөснөөр

	Хамаг бэлтгэлээ базаасан

	Хашир малчдын ажлыг магтвал:

	Огторгуйн салхи нэвтэршгүй

	Онцын дулаан хашаа ч байна

	Орон сууц шиг нямбайлсан

	Олон өрөөтэй пүнз ч байна

	Таатай сайхныг нь бахадмаар

	Татах сэнстэй худаг ч байна

	Тохитой сайхныг нь гайхмаар

	Тойрог дугуй онгоц ч байна

	Ажилсаг сайн эзэдтэй

	Арвин баян сүрэг нь

	Хорох шалтгаангүй бүрэн

	Хохирох шалтгаангүй мэнд

	Хэцүү зудтай өвөл ирсэн ч

	Хэнз төлөгний гарзгүй юм

	Ширүүн «зантай» хавар болсон ч

	Шүдлэн ишигний гарзгүй юм. 

	Хомсхон юмгүй тохижсон

	Хотоос доргүй соёлжсон

	Нэгдлийн төвөөс нь эхлээд

	Нижгэр хөгжлийг нь магтъя. 

	Ухаантан суутны бүтээлийг

	Уншиж судлах номын сантай

	Урлаг соёлоо дэлгэрүүлэх

	Уужим саруул клубтэй

	Түмэн бээрийн тэртээд ч

	Түргэн харилцах холбоотой

	Түмэндээ дуурьсах эрдэмтнийг ч

	Төрүүлж гаргах сургуультай

	Очсон бүхнийг эдгээдэг

	Онош мэргэн эмнэлэгтэй

	Орсон бүхнийг талархуулдаг

	Өргөн баян дэлгүүртэй

	Айл бүртээ гэрэл түгээх

	Аварга хүчит дизельтэй

	Ард бүртээ мэдлэг түгээх

	Радио шугамын зангилаатай

	Барилга сууцаар жигдэрсэн

	Бригад суурийн төвүүдтэй

	Хотын гоёлоор чимэглэсэн

	Хоньчин саальчин өргөөтэй

	Балчир хүүхэд нь яслидаа

	Баяр хөөртэй бойждог

	Багахан хүүхэд нь цэцэрлэгтээ

	Баясаж наадсаар хүмүүждэг

	Өсвөр хүүхэд нь сургуульдаа

	Өргөн мэдлэг эзэмшдэг

	Өнөр малчид нь завдаа

	Өндөр боловсрол олдог

	Цагийн хугацаа хэмнэсэн

	Цахилгаан саалтуур ашиглаж

	Хялбар хөнгөн ажиллагаатай

	Хяргагч машин эзэмшиж

	Хурал цуглаанд очихдоо

	Хурдан «ИЖ»-ээр давхиж

	Шуудхан холын ажилдаа

	Шуудан онгоц хөлөглөж

	Гараар хийдгээ хөнгөрүүлж

	Гадаа гэртгүй техникжиж

	Ах дүү орны тусламжтай

	Арвин хөгжил нь дэлгэр байна

	Алдарт намын халамжтай

	Ашдын жаргал нь тэгш байна. 

	Илгээлтийн эздээ сургамжилсан

	Элбэг туршлагат баатартай

	Ирээдүй үеэ соёлжуулсан

	Эрдэм төгөлдөр багш нартай

	Сайшаал шагнал хүртсэн

	Сааль, төлийн аваргатай

	Саналаа өгөөд ирсэн

	Шижгэр залуу малчидтай

	Тайзанд гарахдаа авьяастай

	Дуучин хуурчин нь ч олон юм

	Наадамд очихдоо даваатай

	Начин заан нь ч олон юм

	Агтын сайныг шинжилсэн

	Алдарт уяачин нь олон юм

	Аймаг улсдаа шалгарсан

	Аварга тамирчин ч олон юм. 

	Нэгийн нэмрийг нийтэд нь шингээж

	Нийтийн түшгийг нэгд нь хүртээж

	Хүчээ холбосон нэгдэл гэдэг

	Хүчир бүхнийг ялдаг юм

	Бадран дэгжихийн баясгалантай

	Бригад байгуулж хамтарсан

	Улам дэгжихийн уриатай

	Уралдаан байгуулж хөдөлмөрлөсөн

	Ах дүү шиг эвтэй

	Ажлын төлөө зүтгэлтэй

	Эгч дүү шиг эвтэй

	Элбэж хийдэг заншилтай

	Уралдаан дүгнэхэд бараатай

	Улсаа дэгжээх бүтээлтэй

	Улмаар мандах ирээдүйтэй

	Урамтай сайхан нэгдэл юм. 

	 

	Д. Лувсандэлэг

	 


 

	ТАВАН ХОШУУ МАЛЫН БАЯР

	 

	Монголын ард түмэн эрхэм баялаг болсон таван хошуу малаа нандигнан хайрлаж мал аж ахуйн баяр ёслолоо дээдлэн тэмдэглэсээр ирсэн билээ. Тэрхүү эрхэм баярын зүйл нь мал төллөх, мал хөнгөлөх, унага барьж гүүний үрс гаргах, гүү тавих хийгээд сүрэг өсөх болон мал малд зориулан гүйцэтгэх олон янзын баяр ёслолоос бүрдэнэ.

	Малчин хүний эдгээр баяр ёслол нь эдүгээ төлийн баяр, таван хошуу малын баяр, мэнд сүрэгтний баяр, адуучны баяр, тэмээчний баяр, саальчны баяр гэх мэтээр шинэчлэгдэн, дэлгэрэн хөгжиж байна. Түүнчлэн жил бүр болдог нэгдэлчдийн баяраар нэгдлийн зөвлөлийн хуралд тусгай хүндэтгэлийн ширээ засан, түүнд тэргүүний сайчуулыг суулган хүлээж хүндэлдэг ёс дэлгэрч байна. Мөн орон нутаг бүсийн залуусын уулзалт зохион байгуулахад дээрх тэмээчний баяр, адуучны баяр, саальчны баярыг хамтруулан явуулдаг болж байна. Тэгж тэмээчний баярыг хийхэд буйл зорох, бурантаг томох, тэмээ хомнох, ачаа ачиж буулгах тэмцээн явуулах, мөн адуучны баяр хийхэд эмнэг сургах, морь уургалах, морины шинж таних зэрэг элдэв наадам үүсгэн цэнгэлдэж байна. Тэрчлэн нэгдлийн сүрэг ихэд өсөн хонь нь бум хүрэхэд ган тулга, мөнгөн хувин шагнах, тэмээ нь түм хүрэхэд мөнгөн буйл, мяндсан бурантаг, хивсэн тохош, улаан ногтоор буурыг нь чимж, мал аж ахуйн тухай ерөөл магтаал арвин хэлэлцдэг. Иймд малын тухай доорх магтаалын зүйлсийг сайтар мэдэн, элдэв баяр ёслолд уншиж байх нь зүйтэй юм.

	 


ТАВАН ХОШУУ МАЛЫН МАГТААЛ

	 

	Баруун хөндийгөөр

	Бараантан байдаг

	Хулан хоёр чихтэй

	Хумбан дөрвөн тууртай

	Хөөхөд ороо

	Хөтлөхөд сайвар

	Унахад номхон

	Уралдахад хурдан

	Дөрвөлжин ташаагаа

	Дүүрэн жороолдог

	Дөрвөн туурай нь

	Яралзан харагддаг

	Дөмөн сайн адууны чинь

	Буян хишиг дэлгэртүгэй.

	Хатирч хүрэхгүй бэлчээртээ

	Харваж хүрэхгүй зэлэндээ

	Зуун унаганы

	Зуузай нийлүүлж

	Мятаршгүй

	Мянга хүргэх болтугай.

	 

	Хойд хөндийгөөр

	Хонгортон байдаг

	Хонин шар нүдтэй

	Хондон ухаа зүстэй

	Ширээ бөхтэй

	Ширмэн тавагтай

	Өндөр бөхтэй

	Өргөн тавагтай

	Дааж босох нь таатай

	Далдаас харагдах нь сүртэй

	Гоо сайхан биетэй

	Гучин хуруу зогдортой

	Шилдэг ат

	Ширвэдэг тайлаг

	Шилэрдэг ингэ

	Шилбэ бага торомны чинь

	Буян хишиг дэлгэртүгэй.

	Тэртээ говийг

	Тэмээгээрээ дүүргэж

	Тэлж шаасан зэлийг

	Ботгоороо дүүргэж

	Түдэлгүй

	Түм хүргэх болтугай.

	 

	Урд хөндийгөөр

	Улайран байдаг

	Урт богино эвэртэй

	Уянга сайхан дуутай

	Ухаа хондон үхрийн чинь, 

	Хангай царамд нутагтай

	Хандгай бугын гүйдэлтэй

	Сүүл савга сайтай

	Сүү шим ихтэй

	Жадан ороонго эвэртэй

	Жартгай дайсанд амтай

	Хар тарлан

	Хайнаг сарлагийн чинь

	Буян хишиг дэлгэртүгэй.

	Сайхан хангайн уулыг

	Сарлагаараа дүүргэж

	Үелж ургасан дэрсийг

	Үхрээрээ дүүргэж

	Үелүүлж шаасан зэлийг

	Тугалаараа дүүргэж

	Бууралтгүй

	Бум хүргэх болтугай.

	 

	Зүүн хөндийгөөр

	Зүсрэн байдаг

	Төө эвэртэй

	Төгрөг сүүлтэй

	Даргай эвэртэй

	Далбан чихтэй

	Халив сүүлтэй

	Хавтгай ууцтай

	Хунгийн дуутай

	Дунгийн зүстэй

	Баян сүрэг хонины чинь

	Буян хишиг дэлгэртүгэй.

	Хонхор хотгорыг

	Хониороо дүүргэж

	Хоёр гурван гэрийг

	Хургаараа дүүргэж

	Сааралтгүй

	Сая хүргэх болтугай.

	 

	Говь хангайд

	Хосолмол нутагтай

	Хонин сүргийн хамт

	Холын холд бэлчээртэй

	Ямагт хошуучлах ааштай

	Янгир сайхан дуутай

	Хадаар явахад цуцахгүй

	Халтирч унахыг мэдэхгүй

	Сэргэх тургих чимээтэй

	Сэлмэн дэрлэгэр эвэртэй

	Цэцгэн цоохор зүстэй

	Цэвэр нарийн ноолууртай

	Үнэт бүгдийг агуулсан

	Үржил сайтай ямааны чинь

	Буян хишиг дэлгэртүгэй!

	Яргуйтай газрыг

	Ямаагаараа дүүргэж

	Эгнүүлсэн хөгнийг

	Ишгээрээ дүүргэх болтугай.

	 

	(Ардын аман зохиол)

	 


ТАВАН ХОШУУ МАЛЫН МАГТААЛААС

	 

	Хонин сүрэг

	 

	Хөлөөр хөглөрсөн хэвтэртэй

	Хөрөв нялхын тасалгаатай

	Урт угжны бэлтгэлтэй

	Уурхайн дулаалсан худагтай

	Ариун цэврийн хэрэглэлтэй

	Анагаах ухааны эмнэлэгтэй

	Хөвөн зөөлөн ноосоороо

	Хөрслөг дулаан арьсаараа

	Хөлдүү түүхий эдээрээ

	Үйлдвэрийн төлөвлөгөөг хангаж

	Үнэт сайхан материал болгож

	Ард түмнийхээ хэрэгцээг хангадаг

	Хамгийн чухал ашигтай

	Хашир малчин эзэнтэй

	Тал дүүрэн бэлчсэн

	Тарга хүч нь чихэлдсэн

	Тариа будаа шиг үржсэн

	Тансаг баян сүрэг юм.

	Ямаан сүрэг

	Гартаам алаг зүстэй

	Ганган хээнцэр маягтай

	Хонинд ханьтай

	Хотонд бараатай

	Сэлмэн жадан эвэртэй

	Сээтэн босоо чихтэй

	Сэргэлэн цовоо байдалтай

	Шингэн нарийхан дуутай

	Уураг сүү арвинтай

	Ихэр голдуу ишиглэдэг

	Сувд эрдэнэ шиг ноолууртай

	Шуурхай хөнгөн хөдөлгөөнтэй

	Асга хаданд авирамтгай

	Амттай ургамлыг шилэмтгий

	Дулаан хашаанд байрласан

	Тансаг баян сүрэг юм.

	 

	Үхэр сүрэг

	 

	Саваг сайтай сарлагууд

	Сайхан биетэй хайнагууд

	Самнаж авдаг хөөвөртэй

	Сайн угсааны үнээнүүд

	Рашаан булаг сүүгээрээ

	Ард түмнийг хангасан

	Арьс ширээр зузаахан

	Ашиг шимээр ихээхэн

	Салаа дөрвөн туурайтай

	Сахлаг арвин хөөвөртэй

	Тэргэнд орвол тэнхээтэй

	Тэрсүүд хөдөлбөл адраатай

	Заанаас дутахгүй тэнхээтэй

	Загаснаас дутахгүй усчин

	Хүзүү сэрвээ нь түнхийсэн

	Хөх дэлэн нь сарвайсан

	Хүдэр чийрэг шандастай

	Төөрч ердөө үзээгүй

	Төл ердөө алддаггүй

	Цувж ирдэг

	Цугларч саалгадаг

	Сүүн далай

	Сүргийн дээж

	Үхэр сүрэг.

	 

	 

	Адуун сүрэг

	 

	Хөөвөрлөж дэллэсэн адуунууд

	Хөрөв нялх унаганууд

	Хөгшин залуу морь, гүү

	Уядаг хурдан хүлэг

	Уургач сайн морьд

	Агталж хөнгөлсөн үрээ

	Авхаалж сэргэлэн байдас

	Шим саальт гүү

	Шинээр сургасан даага

	Эд бүгд нийлж

	Адуун сүрэг болдог юм.

	Эмнэг догшныг нь сургаж бай

	Эдэлгээ уналгад оруулж бай

	Зарим нэгэн морьдын чинь

	Зан явдлаас хэлье.

	Сэтгэл сэргэм алхаатай

	Сэгсэрч зайлж жороолсон

	Хазаар даран тэмүүлсэн

	Халж, дарж дугтарсан

	Хайвж дайвж сайварласан

	Хатирч ергөж арилжсан

	Харанхуй шөнө нөхөр болж

	Ханилаад явахад урамтай ч бий



	



	Тэргэнд орвол тэнхээтэй

	Тэмээнээс дооргүй хүчтэй ч бий.

	 

	 

	Тэмээн сүрэг

	 

	Буурал мэлзэн хоншоортой

	Бужгар өвдөг зогдортой

	Буйллаж сургадаг

	Бурантаглаж эдэлдэг

	Уран цээлхэн хүзүүтэй

	Уянгат сайхан дуутай

	Ширээ тэгш бөхтэй

	Шил дүүрэн мяндастай

	Шилдэг зөөлхөн ноостой

	Шилэн тунгалаг нүдтэй

	Шим сүү арвинтай

	Өндөр гоолиг чацтай

	Өргөн зузаан тавхайтай

	Өөртөө богинодсон сүүлтэй

	Өвлийн хүйтэнд тэсвэртэй

	Өл хоол даахдаа сайн

	Алтан шаргал зүстэй

	Алс холуур бэлчээртэй

	Аянд явахад итгэлтэй

	Ачиж явахад түшигтэй

	Айл хотоо нүүлгэдэг

	Аргал усаа татдаг

	Хашаа хороо

	Хадлан бордоо

	Хамаг ажлыг нугалж өгдөг

	Ач тусыг чинь магтаад барахгүй

	Арвин ашгийг чинь үнэлж барахгүй

	Ширээ сайхан

	Шилдэг ат

	Шил шөргөөсөн бууран тайлаг

	Үй олон ингэ

	Үеийн олон ботго, тором

	Эд бүгд нийлж тэмээн сүрэг болдог юм.

	Унаа эдэлгээ үзүүлж бай

	Уналга хөлгөнд бэлтгэж бай

	Тэнхээ чадал суулгаж бай

	Тэсвэр хатуужил олгож бай

	Хамар амыг нь хайрлаж

	Хайр гамтай эдэлж бай

	Хань ижлээр нь явуулж бай

	Таалалтай бэлчээрт нь гаргаж бай

	Тарга хүч авхуулж бай

	Тавтай сайн усалж бай.

	 

	 

	Залуу малчдадаа зөвлөе

	 

	Нижгэр их бүтээлтэй

	Нэгдэлч олон түмэн маань

	Өвөлжөө бууцаа засаж

	Өвс хадлангаа авч

	Өвөл хаврын цагт

	Таван хошуу малаа

	Тарган тавтай оруулж

	Даалгавар төлөвлөгөөгөө ямагт

	Давуулан биелүүлж байхдаа

	Ажиллагааныхаа сайнаар

	Аваргын болзлыг хангаж

	Баялаг сайхан бүтээлээрээ

	Баатрын болзлыг хангаж

	Давуу их бүтээлтэй

	Дархан мөнхийн алдартай

	Дандаа энхжиж

	Үүрд мөнхжиж явахын

	Дэмбэрэлтэй сайхан ерөөлийг

	Дэвшүүлэн байж барья. 

	 

	Ерөөлч С. Үржинханд


ТӨЛИЙН ЕРӨӨЛ

	 

	Хавар мал төллөх цагт төлийн баяр үүсгэвэл уул ёслолд доорх ерөөлийг хэлж болно.

	 

	Цагийн сайхан боллоо

	Цагаан цэн шувуу ирлээ

	Цаст уул гэслээ

	Цагаагч гүү унагаллаа

	Цаглашгүй их баяр боллоо

	Хун шувуу ирлээ

	Хур цас гэслээ

	Хулагч гүү унагаллаа

	Хувьтай их баяр боллоо

	Ангир шувуу ирлээ

	Атар газрын ногоо ургалаа

	Алагч гүү унагаллаа

	Ашдын их баяр боллоо.

	Хонгор галуу ирлээ

	Хонхрын цас гэслээ

	Хонгогч гүү унагаллаа

	Хосгүй их баяр боллоо

	Хөхөө шувуу ирлээ

	Хөрсөн газар гэслээ

	Хөгнөсөн хургаа саахлах

	Хишигт их баяр боллоо.

	Дэлдэн чихтэй гөрөөс төрлөө

	Дэлэн ихт малаа саах

	Дэлгэр их баяр боллоо

	Улиас мод найлзлаа

	Унага даага дэллэх

	Учралт сайхан цаг ирлээ

	Хайлаас мод найлзлаа

	Хамаг олныг баясгах

	Харилтгүй их баяр боллоо.

	Хусан мод найлзлаа

	Хонь хургаа хяргах

	Хосгүй их баяр боллоо

	Бургаас мод найлзлаа

	Бяруу тугалаа зэллэх, 

	Буянтай их баяр боллоо

	Бий бүхэн төгс

	Билгүүн сайхан цаг ирлээ

	Бэлэг бэлгийн дээд болгож

	Бэлэг ерөөлөө тавья.

	Битүү туурайтан нь бүрдтүгэй

	Бүрхээр хундага нь, дүүртүгэй

	Бүгд олноор энхэртүгэй

	Ац туурайтан нь арвижтугай

	Аяга шанага нь цэлэлзтүгэй

	Ард зон нь мөнхөртүгэй

	Хөвүүн үр нь өнөр болтугай

	Охин үр нь олон болтугай

	Сүмбэр уул мэт бат болтугай

	Сүн далай мэт гүн болтугай

	Сар нар мэт гэрэлт болтугай

	Сав ертөнц мэт агуу болтугай

	Өдөр бүр

	Өлзий хутаг нэмтүгэй

	Сар бүр

	Сайн буян дэлгэртүгэй

	Жил бүр

	Жаргал баяраар бялхтугай!

	 

	(Аман зохиолоос найруулав)

	 


АДУУН СҮРГИЙН БАЯР

	 

	Гүү барих ёс

	 

	Малчин ардын заншлын нэгэн нь гүүний үрс гаргах ёс юм. Энэ нь адуун сүргийн их баяр, айраг цагаа бүтсэний бэлгэдэлт ёслол ажээ. Гүүний үрсийг голдуу Буд, Сумъяа гарагт ёсолно. Анхлан унагаа барихдаа шинэ соргог газар гадсаа шаан, зэлээ татаад, уургын хуйвны угсуургад баярын бэлгэдэл болсон улаан утас буюу ариуны илэрхийлэл болсон хадаг уяад ууган унагаа эхлэн уургалж, ногтлон чагталж зэллэнэ. Мөн тэрхүү хоёр гадсан дээр бяцхан чулуун овоо босгох ч буй. Ингээд гүүгээ сааж эхэлнэ. Гүү саах хувин нь тусгай бэлдсэн модон хувин байна. Ингээд үрс гаргах ёс хийдэг. Гүүний үрс гаргах нь гүү барьсан өдрөө буюу эсвэл айраг иссэний дараа хийх хоёр янз байна. Үүний алинд нь ч гэсэн тэр нутаг усны улс, үрс гаргах айлд архи, бяслаг, ааруул идээтэй ирдэг. Нөгөө айл ч идээ цагаа бэлтгэнэ.

	Үрс гаргах ёслолыг гадаа гүүн зэлний дээд талд эхэлдэг. Энд цагаан эсгий дэвсээд, ширээ засан мах, архи идээгээ байрлуулна. Ширээний өмнө том модон хувинтай саамыг ишид нь таван өнгийн хадаг уясан есөн нүхтэй сацлын хамт тавина. Энэ үед гэрийн эзэн уяан дээрх морьдоос таваас есөн морь тоолж гаргаад, өөрөө нэгийг унан, бусад хүмүүсийг мордуулан дагуулж. гэрийн үүдэнд очиход гэрийн ахмад настан буюу гэргий нь мөнгөн аягатай сүү барьдаг. Тэдгээр морьтон мөнөөх сүүг амсаад, гэрийг нар зөв тойрон зэлний тэндэх эсгий, идээний дэргэд ирэхэд, гэрийн эзэн мориноос буун, модон хувинтай саамыг хадаг уясан уургадаа өлгөөд хоёр номхон морьтой хүнд дамжлуулах буюу залуусаар явган дамнуулж зэл тойруулна. Чингээд сүү хөдлөхөд дунд нь цагаан морьтой хүн дагаж, сүүнээс сацлаараа хутган сацаж, зэлээ нар зөв гурвантаа тойроод «Цээн цод» хэмээн бүгдээр уянгалуулан дуудна. Явгаар дамнаж яваа бол нэг хүн сацлыг сацна. Сацал сацсаны дараа азарганы дэлэнд хадаг (цуудас) сүлжин, ууган унаганыхаа толгойд мөн хадаг (цуудас) зүүж мялаана. Дээрх улс зэл тойрсны дараа тэр айлын хотыг нар зөв эргээд уургаа газарт хүргэлгүй явж, гэрээ түшүүлэн тавьж гэрт орно. Энэ үед зэлний тэнд байсан идээг хэдэн хүн дамжлан ирэх бөгөөд замдаа гурав үдлүүлэн авчирдаг ёстой. Үдэлж амрахдаа «бууя» гэх хөдлөхдөө «нүүе» гэлцэнэ. Гэрийн үүдэнд ирээд «Үрсний идээ хүргэж ирлээ» гэж гэрт мэдээлнэ. Ингэхэд гэрийн эзэн гарч ирээд «Сайн явж ирэв үү? Хаана үдлээд хаа хоноод ирэв» гэхэд үрсний идээ хүргэж ирсэн хүний нэг нь хавь ойрынхоо өгөөмөр баян нэртэй цуутай нутгийн нэр дурсан тэнд хоноод, тэнд үдлээд ирлээ гэдэг.

	Ингээд гүүний үрсний найр эхэлдэг. Гэрийн эзэн мах хуваах хоёр хүнийг нэр заана. Мах хуваах хүн идээний дээжийг гэрийн эзэнд амсуулан махаа хуваан жижиглэж гийчдэд түгээнэ. Үүний дараа гэрийн эзэн мөнгөн аягатай сүү хадаг барьж ерөөлчид хандан, - Та бэлгэтэй сайхан үг айлдаж соёрхоно уу! гэхэд ерөөлч аяга хадгийг хоёр гардаж аваад хадгийг дэлгэн барьж, гүүний үрсний ерөөл хэлнэ. Ерөөл тавьсны дараа гэрийн эзэн сөнчинд туслах хундага барих хоёр хүүхэд, баруун зүүн жигүүрийн ахлагчийг томилон айргаа уун, дуугаа дуулж найраа хийнэ.

	 


ГҮҮНИЙ ҮРС ГАРГАХЫН ЕРӨӨЛ

	 

	Зээ!

	Хөх мөнгөн тэнгэрийн агаараас

	Хөшиглөн татсан

	Хөх бараан үүлэнд нь

	Гал мэт цахилгаан гарч

	Гайхамшигт хур бууж

	Гадсан солонго татаж

	Арван өнгийн цэцэг

	Алаглан дэлгэрч

	Ачтай сүрэг нь идээшилжээ.

	Зээ!

	Хол сайхан зэлээ

	Хойгуураа татаж

	Урт сайхан зэлээ

	Урдуураа татаж

	Хөндийгөөр дүүрэн

	Хөх алаг адуугаа цуглуулж

	Уургын уртыг барьж

	Хуйвны цээлийг хийж

	Хуй салхи шиг

	Хурдан морио барьж

	Хулан, Чихтий болсон

	Унагаа уургалж

	Далан хүн

	Дарж ногтлоод

	Наян хүн

	Найрлан чагтлаад

	Нарийн гурамсан зэлээ

	Начин заанаараа чангаруулж

	Урт сайхан гадсаа

	Уран заншилтай мунаараа түгжүүлж

	Уясан унага юм биз ээ.

	Зэллэсэн унага чинь

	Зээр гөрөөснөөс олон

	Ногтолсон унага чинь

	Ногтруу шувуунаас олон

	Эхийнхээ дэргэд

	Энтэй цагаан

	Эсгийгээ дэвсэж

	Элдэв зүйлийн

	Идээ ундаагаа

	Эгнүүлэн тавьж

	Ажнуун цагаан хүлгийнхээ цэгээг

	Алтан мөнгөн цагаригтай

	Агар зандан агаруундаа

	Амсар тэгш дүүргээд

	Арван зүгт нь сацал болгон өргөж

	Адуун сүргийнхээ баярыг ёсолж бүхийд

	Аавынхаа буянд арвин сайхан

	Ээжийнхээ буянд элбэг сайхан

	Юу санасан есөн хүсэл

	Алдар нэр арван цагаан буян нь

	Сүн далай мэт өргөн дэлгэрч

	Бадран тунарч байхын

	Бэлгэтэй ерөөлийг нийтийн дунд

	Машид дэвшүүлэн айлтгая.

	 


ХУРДАН МОРИНЫ МЯЛААЛГА

	 

	Монгол хүний нэгэн ид бах нь эр бие хүлэг мориныхоо хүчийг үзэх наадам билээ. Ийнхүү аргамаг хүлгийнхээ хурдыг сорин уралдуулж түмний дундаас түрүүлэн шалгарсан хурдан морьдоо мялааж найр үйлддэг.

	Ингэж хурдан морины найр хийх айл нь гэр бараагаа янзлаад, идээ цагаагаа бэлтгэн, айраг сархдаа базаагаад нэгэн сайхан өдрийг сонгон, нутаг усныхнаа цуглуулан, хурдан морины мялаалгын ёсыг ёсолно. Энэ өдөр уралдсан хурдан морьдоо барилан, хөхөл сүүлийг нь наадмын ёсоор боон, хударга хөмөлдрөг хийн, эмээллэж, хүүхэд багачуулаа наадмын хувцас өмсгөн унуулж, уяагаа тойруулан гийнгоолуулж хэдэнтээ морьдоо баалгаад, морио гэрийн үүдэнд авчран их цагаан эсгий дээр гэр лүү хандуулан зогсоож, гэрийн эзэн мориныхоо магнайд хадаг торгомсог зангидан мялааж, хөлс юуг нь наадмын ёсоор хусна. Ингэсний дараа нэгэн морьтой хүн хажууд нь зогсон, хултай айргаар уул морины магнай хондлой руу дусаан морио мялаагаад, хүүхдэд айраг уулган ёсолдог. Ингэхэд уул морийг цоллоно. Морь цоллосны дараа морьдыг хөдөлгөн, уяа тойруулж, хүүхэд гийнгоолон, морь хүнгүй хэсэг баяр хөөр болно. Үүний сүүлээр морио уяад, улсууд гэрт орж найрын ёсоор суудлаа эзлэх бөгөөд найрыг «Түмний эх» хэмээх дуугаар эхэлнэ.

	Энэчлэн морь уралдуулах их бага аливаа наадмыг явуулахдаа морь гарах үед морь гаргах газрын (индрийн) тэнд хуур хөгжим байлган баясгалантай сайхан эгшиг дуурьсган олныг хөгжөөх буюу «түмний эх» хэмээх дууг дуулан хөгжимдөж байх нь зүйтэй юм. Ингээд морьд жигдрэхэд морь тавих хүн биедээ хантааз өмсөн, гартаа улсын далбааг өндөрт өргөн, туг дарцаг барьсан олон хүнийг дагуулан, хурдан морь унасан хүүхдийн өмнө манлайлан давхих нь нэгэн сүр жавхлан болдог. Ингээд морь ирэх үед мөнөөх «түмний эх» хэмээх дууг дуурьсган, морь барьж гүйцсэний хойно эхний таван морийг асрын газар авчирч цоллодог. Иймд эл хурдан морины найр хийх буюу аливаа их бага уралдаанд дуу хуур үүсгэвэл түмний эхийг дуулах буюу хурдан морины элдэв магтаал цол хэлэх нь аятай юм. Иймийн учир ард олны дэлгэр хэлэлцдэг морины цолоос сонирхуулъя.

	 


Түрүү морины цол

	 

	Зээ!

	Хүндэтгэл наадмын

	Хөлгийн уралдаанд

	Хүчээ гаргаж

	Түмэн хүлгийн

	Түрүүнд ирсэн

	Төгс хурдан гэж

	Цоллуулж байгаа

	Цовоо хөлгийн

	Энд дуудагдах

	Эрэмгий шинж нь гэвэл

	Арвин сүргийн дотроос

	Агуу жавхлан бүрдсэн

	Сүрт азарганы үр

	Сүүт гүүний унага

	Унаганаасаа шинж нь бүрдэж

	Улс олны анхаарлыг татсанаас

	Дааганаас нь давхиулж сургаад

	Даамай хурдан шинжийг

	Тодруулан мэдээд

	Уралдаанд уясан

	Удамт хурдан хөлгийн

	Уужим их магнайд

	Чандмань эрдэнийн уялгатай

	Бадам товжадын уруултай

	Бат сайхан шүдтэй

	Зузаалга сайхан цээжтэй

	Зургаан өндөр нь тохирсон

	Буман эрдэнийн хүзүүтэй

	Буурцаг сайхан дэлтэй

	Бутлаг сайхан сахалтай

	Босоо хоёр мундаатай

	Заан сайхан соёотой

	Засмал сайхан дэлтэй

	Хун цэнгийн дуутай

	Хулан тахийн хурдтай

	Дун бүрээ хамартай

	Дуран хар нүдтэй

	Бийрэн сайхан сүүлтэй

	Билгийн сайхан хошуутай

	Залуу хүн унууштай

	Замын хүн гайхууштай

	Зандан эмээл тохууштай

	Хол газар унууштай, 

	Хотол олонд алдартай

	Холбоо барих хурдтай

	Нийт олны дурыг татаж

	Нэмэн хурдлах чадалтай

	Арслангийн шинжтэй

	Арын хөтлийг

	Тэмүүлэн дэгдэж, 

	Ган дөрвөн туурайгаараа

	Газрын хөрсийг онгилон давхиж

	Барагдашгүй хурдан чадлаараа

	Товчлон харайж

	Барианы газар

	Ойртон ирэхэд

	Дуут мөндөр

	Дуйлан харцага

	Ширүүн мөндөр

	Ширмэн дуут

	Аянга мэт гялалзан

	Ирдэг энэ морь нь

	Газрын хөрсийг онгилсон

	Гавшгай хурдан гишгэлттэй

	Гайхамшигт хурдан чадлаараа

	Улсын их наадмын

	Уралдааны түрүүнд ирэхдээ

	Хангайн буга шиг

	Харайн ирдэг

	Харцага шонхор шиг

	Дайрч ирдэг

	Даян хүлэг

	Марал хаял

	Магад хүлэг

	Ширүүн сум

	Шүүрдэг харцага

	Алдарт их төрийн

	Агуу их наадамд

	Түрүүлж ирээд

	Төгс шинжээ

	Ахмад зүтгэлтэн

	Ариун номтой

	Ачит ихсийн байрласан

	Алаг эрээн асрын өмнө

	Алтан жолоогоо

	Атгуулан байж

	Эргүүлэн бариулж

	Эрэмгий шинжээ дурдуулан

	Алдар цолоо магтуулан

	Алтан амсартай

	Мохошгүй өнгөтэй

	Мөнгөн бариултай

	Агар зандан хуланд

	Амсар дүүрэн

	Амтат цагаан

	Ариун идээний дээж

	Айргаар дүүрэн бялхуулж

	Аялгуу цолыг цоллогчоороо

	Гавал эрдэнэ молор

	Толгойгоо мялаалган

	Баярын их наадмын

	Бадруулах жавхланг тодотгон

	Эр морины чадлаа магтуулж

	Эзнийхээ сэтгэлийг баясуулж

	Түмний хайрыг татагч

	Төгс шинж нь бүрджээ.

	Наадам бүгдэд түрүүлдэг

	Найр болгонд унуулдаг

	Хайрт эзнийхээ сэтгэлийг баясуулагч

	Хамаг олны хүслийг хангагч

	Жигүүртэн шувуу шиг нисэж

	Зэргэлээ шиг жирэлздэг

	Хүн олныхоо

	Сэтгэлийг татагч

	Бат төрийн чимэг

	Их төрийн магнай

	Тодхон сайхан

	Торгон жолоо

	Баярын магнай

	Бат идэр

	Хуйн адил

	Хурдан хүлэг ээ!

	 

	 

	ТҮРҮҮ МОРИНЫ ЦОЛ

	 

	Амгалан хотол төгсгөсөн энэ сайн өдөр

	Агуу их найр наадмаа үүсгэхэд

	Анхдугаарт гүйж ирсэн энэ морь болбоос

	Түмэн үржилт буман тоот сүргийн унага аа!

	Сүүгж ирэх нь салхи мэт

	Суврах тоос нь эгүүл мэт

	Туурайн тусгал нь мөндөр мэт

	Тусгал ихтэй ажнайн хүлгийн эгүүн дор

	Тогтоон дуудах цол нь юун гэвэл:

	Саран шүхрийн дэлтэй

	Самьди загасан нүдтэй

	Самьяа бадмын чихтэй

	Сайхан хомхын толгойтой

	Цагаан лавайн шүдтэй

	Зангидмал утсан цээжтэй

	Сайхан дуазын сүүлтэй

	Сансрын хүрдэн туурайтай

	Сайн морь ажнайн хүлэг мөн хэмээн

	Цолыг тогтоон дуудна аа.

	 

	 

	 

	ДЭД МОРИНЫ ЦОЛ (а)

	 

	Харвасан сумны сүйгээ мэт

	Харанхуй шөнийн цахилгаан мэт

	Хад чулууны цуурай мэт

	Хангайн талын зэрэглээ мэт

	Түмэн агтыг ардаа орхиж

	Төөнөрсөн тоосыг бутарган орхиж

	Түгээмэл наадмын чимэг болж

	Түмэн олны сэтгэлийг баясгаж

	Ижил сүргийн алдрыг мандуулж

	Эзэн хүний магнайг тэнийлгэж

	Энгийн олонд гайхамшиг болсон

	Эрдэнийн хүлэг

	Дэмбэрэл билэг цог учрал бүрдсэн

	Дэлгэрэнгүй энэ их найрын

	Дэд дугаарт гүйж ирсэн энэ морь бол

	Давхарлагсан эгүүлээр хөлөглөгч

	Цахилгаан ихтэй алтан лууны соёотой

	Цааш нааш хаян нисэгч

	Алаг гардийн дэвлэгтэй

	Цаст уулын орой дээр байцлагч

	Цагаан өнгөт арслангийн жавхлантай

	Зандан модны шугуй дор сүрэглэгч

	Чадал ихтэй эрээн барсын үсэрлэгтэй

	Цутгалантай их далай дор шунгагч

	Чингэмэл аварга загасны тоглоомтой

	Цэрэг дайны тоосыг товруу болгогч

	Чин зоригт цагаан зааны чадалтай

	Цэвэрхэн байдалтай ажинаан хүлээг.

	 

	 

	ДЭД МОРИНЫ ЦОЛ (б)

	 

	Бадрангуй жавхлант

	Баярын магнай

	Бат төрийн

	Баясгалант их наадамд

	Баатар хөдөлмөрөөрөө

	Бүтээлийн ихэд хүрээд

	Баясгалант хөгжил

	Бат цэнгэлээрээ

	Баясгаж байгаа

	Өргөн олны

	Өмнүүр ирэхдээ

	Хуй адил

	Хурдан хүлгийн

	Эхний хэсэгт

	Эрэмгий хүчээ

	Эрчлэн гаргаж

	Нэгийн удаа

	Нэмэн дүүлж

	Нэхэн шамдаж

	Нэг ойртож

	Ач тач ахин нэмж

	Аван гүйцэж

	Арай дутаж

	Аман хүзүүдэж ирсэн

	Энэ морийг.... аймаг

	... сум... нэгдлийн... -р бригадын

	Ард... -ны

	Адуунаасаа барьсан

	Агтаасаа шилсэн

	Арслан зоригт

	Агуу хүчтэй

	Удмаараа хурдан

	Унаган хүлгийн

	Цохолж дуудуулах

	Цол нь гэвэл:

	Бөн чулуунд бүдэрдэггүй

	Бүгчим халуунд хөлөрдөггүй

	Хавтгай чулуунд халтирдаггүй

	Халуунд ганд ч ганддаггүй

	Хахир өвөлд ч турдаггүй

	Хатуу эдэлгээнд ядардаггүй

	Дайрч ирдэг даян хөлөг

	Давхиж сурсан хандгай буга

	Түмний дуртгал

	Даяар гайхамшигт

	Ган зуузай

	Галт идэр хүлэг

	Энэ их наадамд

	Нэгийн удаа цоллогдовч

	Ирэх жилийн наадамд

	Эхний моринд цоллогдох

	Төгс шинж нь бүрдсэн

	Түмэн олондоо гайхагдсан

	Энх бат төрдөө

	Эрхэм сайхан чимэг болж

	Эзнээ баярлуулж

	Ижлээ арвижуулсан

	Мартаж баршгүй чадалтай

	Мандуулж баршгүй үзэсгэлэнтэй

	Энх амгалан

	Эрх жаргалангийн

	Түмний эх торгон жолоо

	Тод магнай хөлөг өө!

	 

	 

	 

	АЙРГИЙН ТАВД ИРСЭН МОРИНЫ ЦОЛ

	 

	Бүрэн эрхт БНМАУ-ын... аймгийн... сумын... нэгдлийн... дугаар бригадын малчин...-ний адуун сүргийн унага аа!

	Төгс ялалтын ойн

	Төрийн их баярын

	Түмний цэнгэлийн дээж

	Төвшин энхийн наадмын

	Хуйн адил хөдөлгөөнт

	Хурдан хүлгийн уралдаанд

	Бяр чадлынхаа хүчээр

	Бартаат замыг туулж

	Хашхиран гийнгоолох дуунд

	Харайлтын хүчин нэмэгдээд

	Урдаа яваа морьдыг

	Урамтай гүйцэж идээд

	Газар холдох тутамдаа

	Гайхмаар хурдан нэмээд

	Харайх хөлийг нь эрч

	Харцагын шумбах адил дүүлээд

	Агтын хурдыг шалгасан

	Алдарт энэ уралдаанд

	Айргийн тавд баригдсан

	Аргамаг хурдан хөлөг өө!

	Энэ морины шинж нь гэвэл:

	Эцэж цуцахгүй тэнхэлтэй

	Эрэлхэг шинж бүрдсэн

	Эрэмгий хурдан удамтай

	Түмний дурыг булааж

	Даяар олонд гайхагдсан

	Ган зуузай дарж

	Газрын холд чангардгаараа

	Ижил дундаасаа тодорсон

	Эзэн ардаа баясуулагч

	Энх төрийн чимэг.

	Эрхэм хурдан шинжит

	Магтагдаж баршгүй эрдэмтэй

	Мандуулж баршгүй үзэсгэлэнтэй

	Ирэх жилийн наадамд

	Эхэн түрүүлэх хурдан хүлэг ээ!



	



	УРГАЦЫН БАЯР

	 

	Хөдөө аж ахуйн хөдөлмөрийн нэгэн баяр нь тариалангийн баяр юм. Тариалангийн баяр нь манай уламжлалт заншил бөгөөд орчин үеийн хөгжлийн зүйгээр шинэ агуулгатай болон хөгжиж байна. Орчин үеийн тариалангийн баяр нь хаврын тариалалтын баяр, намрын ургацын баяр гэсэн хоёр зүйл болно.

	 

	а) тариалалтын баяр

	 

	Тариалалтын баяр нь хавар газар хагалж эхлэх үед тохиолдоно. Тариалангийн талбай дээр тариаланчдын бригад ирж буух үес нэгэн томоохон майханд тэргүүний хүнд шилжин явах улаан тугийг байрлуулна. Тракторч бүр өөр өөрийн трактор дээр жижиг улаан дарцаг хийсгэнэ. Газар хагалахын урьд бяцхан цуглаан хийгээд бригадын ахлах хүмүүс тариалалтын ажил эхэлснийг ажилчин олонд мэдэгдэн, амжилт хүсэж, хөдөлмөрийн алдрын улаан тугийн төлөө уралдахыг уриална. Ингээд хаврын хагалгаа үрслэгээний ажлын явцад онц амжилт гаргасан хүнд уралдааны улаан тугийг хүндэтгэлийн байдалтай гардуулна. Тариалалтын бүх ажил дууссаны дараа ажлынхаа дүнг гарган, шагнал урамшил хүртээн үдэшлэг цэнгэл хийнэ. Тариалалтын баяр нь тариалангийн бригадын хэмжээнд болж өнгөрнө.

	 

	б) ургацын баяр

	 

	Намар тариагаа хурааж дууссаны хойно тарианы аж ахуйн төв газар үтрэмийн ойролцоо их талбайд олон комбайн тракторыг дарцаг, тариан түрүүгээр чимэн жагсааж, хавь ойрыг нь уриа, зурагт хуудсаар чимэн, дунд нь индэр босгон, хажууд нь дэвсгэр дэвсэж, ширээ засан, шар өнгийн бүтээлгээр бүтээн, дээр нь ууттай тариа, тогоо таваг тавьсан байна. Индрийн тус газар цэцгээр чимсэн тариан мандал босгож, хажууд нь улаан туг мандуулна. Индэр дээр ахлах хүн гарч ирэн тэр оны ургац хураалтын дүнг сонсгон, ургацын баярын ажиллагааг нээнэ. Тэгээд ажилчдаас үг хэлж амжилт туршлагаа ярьсны дараа тэргүүний хүмүүсийг шагнах шийдвэр уншина. Ингэхэд цугласан олон алга ташин баяр хүргэх ба хөгжимд баярын марш уянгалж байна. Шар зүсмийн халаад өмссөн нэгэн эрэгтэй хүн том модон хүрз барин, ууттай тариа (арвай, буудай, будаа)-ны дэргэд очин, ширээн дээрх тогоо тавагт тарианаас хүрздэн хийж дүүргэхэд гоё сайхан монгол дээл, тоорцог өмссөн залуухан охид эдийн зүйл (торго даавуу) дээр мөнөөх тогоо буюу тавагтай будааг тавин тал талаас нь өргөн, дээр нь үнэмлэх бичгийг тавин шагнуулах хүнд барина. Ингэж тариа түгээх хүн шар хувцас өмсөн, тогоо тавагт хүрз тариа хийдэг нь алтан тарианы их ургацыг бэлгэдсэн монгол ардын заншил болно. Энэхүү шагналын зүйлд аливаа том хэмжээний эд зүйл байх аваас түүнийг эрчүүдээр өгүүлж болно. Түүнчлэн уламжлалт тариалангийн багаж хүрз, гар тээрэм, анжис, хадуур мэтсийг дурсгалын маягаар хийн шагналд оролцуулан тариачин хүний бэлгэдлийн эд болгож болно. Энэчлэн ургацын баярын ёсолгоо үргэлжлэн, концерт тоглож, тоглоом тэмцээн үүсгэн, үдэшлэг зохион байгуулан тавтай сайхан цэнгэлдэнэ. Хэрвээ энэ ёслолыг гадаа гүйцэтгэх боломжгүй бол аж ахуйн улаан булан мэт уудам танхимд ёсолж болох бөгөөд тэгэх бол сандлыг дугуйруулан засаж голд нь тариан мандал хийн, ширээ засна. Ямар боловч: трактор комбайнаа гоёмсгоор чимэглэн, уриа зургийг гадаа байрлуулах нь зүйтэй. Тэр өдөр тэнгэр сайхан байвал бүх ёслолыг гадаа гүйцэтгэж болно. Ургацын баяраар нийтийн энэ албан ёслолоос гадна тариаланч ардын гэрт бас цагаан идээ, боов жимс, хоол унд бэлтгээд, найр цэнгэлийг үүсгэж болох билээ. Тэгж ёслох бол тариаланч хүний хөдөлмөрийг магтсан дуу дуулан, шүлэг уншиж, тарианы ерөөл хэлэх нь зохимжтой.

	 


ҮТРЭМИЙН ЕРӨӨЛ

	 

	Буман жилийн

	Булган сарын

	Түмэн жилийн

	Торгон сарын

	Түгээмэл өлзий бүрдэгсэн

	Төвшин сайн өдөр өө!

	Тэргэл саран мэт дүгрэг

	Толь шилэн адил гөлгөр

	Тал мэт уудам үтрэмдээ

	Хөндий хоолойг бүчин ургаж

	Хөх үхрийн хүзүү чинээ ургаж

	Уул талыг хучин ургаж

	Улаан үхрийн чинээ ургаж

	Хангай говийг ялгалгүй ургаж

	Хамаг бүгдийг гайхтал ургаж

	Хулс адил хурдан ургаж

	Хумх адил арвижин дэлгэрч

	Хүн бүхнийг гайхтал ургасан

	Таван зүйлийн тарианы үрээ

	Тансаг элбэг хурааж

	Тайван сайхан үтрэмдээд

	Тавтай цэнгэлийг үйлдэн бүхүйд

	Тарианы ажлын үйлчин болсон

	Трактор комбайнаас авхуулаад

	Тармуур шигшүүр түүнийгээ

	Таван хошуу малынхаа хишиг

	Тараг сүүгээр мялаая!

	Агаар хурмастын орноос буусан

	Аадар хурын чийгээр ургасан

	Асар олон шан, бухаар нь урсан

	Агуу мөрний усаар тэжээлгэсэн

	Арвай буудай аливаа бүгд

	Амтат тариа түүнийгээ

	Адуу малынхаа буян

	Айраг сархдаараа мялаая

	Хүчээ өгсөн трактор юугаа

	Хүрдэн чинээн боовоор мялааж

	Ачаан өгсөн комбайн юугаан

	Аяганы чинээн боовоор мялаая.

	Элдэв тансгийн үйлчин нь болсон

	Энэ монголын үйлдвэрчин ард

	Ээрэм талын тариаланч

	Эрхэм олон та нарыг болбоос

	Элбэрэлт нам засгаас тань үнэлээд

	Үр бүтээл нь өндөр гэж

	Үйлс явдал нь өөдрөг гэж

	Үнэнч зүтгэл нь их гэж

	Үнэмлэх одонгоос өгсүүлээд

	Үүрд дуурьсгах сайн алдар шагнасныг

	Үгсийн дээдээр мялаая.

	Жил ирэх тутам жаргуулж

	Он ирэх тутам ундруулж

	Улам илүү ургац хураахыг

	Олон бүгдээрээ бэлгэдэж

	Үр тарианы өлзий оршсон

	Үтрэм цангаа магтан ерөөж

	Санасан болгон нь сэтгэлчлэн бүтэж

	Сайн бүхэн нь дэлгэрэн жаргахын

	Сайхан бэлгийг дээш нь дэвшүүлэн айлтгая.

	 

	(Зохиогчийн найруулсан ерөөл)



	
II. ГЭР АХУЙН БАЯР, ЗАН ҮЙЛ

	 

	 

	[image: Image]



	



	УРАГ ХУРИМЫН ЁС

	 

	Шинэ айл үүсгэж гэрлэх нь хүний амьдрал дахь хамгийн эрхэм үйл явдал юм. Тийм учраас хүн төрөлхтөн гоё сайхан яруу найраг бүхий ёсорхог эрхэмсэг хуримын зан үйлийг буй болгон, үеийн үед залгамжлуулсаар иржээ. Ийнхүү хуримын ёс нь хүн төрөлхтний ёслол төгөлдөр баяр цэнгэл болжээ. Хуримын тэр сайхан ёс заншил нь харгис бурангуй нийгмийн үед мөлжигч ангийн эрхшээл, шашны мухар сурталд автах нь байсан авч ард түмний хүнлэг ариун сэтгэлийн илэрхийлэл болон хөгжсөөр хүн төрөлхтний жаргалант сайхан түүхийн үе социалист байгууллын эринд жинхэнэ ёсоор бадран дэлгэрч байгаа билээ. Манай үеийн гэрлэлтийн ёс нь эрх тэгш залуусын халуун хайр, нөхөрлөл, нэгэн үзүүрт сэтгэлээр барилдсан чөлөөт холбоо юм. Энэхүү эрхэм барилдлагын үндэс нь хүний сэтгэл хүндлэлийн учраар бүтдэг харилцан дурлах, хайрлан хүндлэх өндөр ёс суртахууны харилцаа болж, тэр нь гэрлэх зан үйлд тусгалаа олжээ. Орчин үеийн хуримын ёс нь хуримлах орчин, хуримлагч олны онцлогоос болж бага сага ялгаа бүхий боловч нийтлэг нэгэн ёс горимд хамрагдаж байна. Иймд эдүгээ баримжаалан хэрэглэж болох ураг хуримын ёсны ерөнхий горимыг таниулъя. 

	 

	Гэрлэлтийн бэлтгэл. Гэрлэх ёс гүйцэтгэхийн өмнө гэр бүл бүртгэх газар, хурим ёслолын ордон, албан захиргаа, олон нийтийн байгууллагаас шинэ өрхийн залуу эзэн, эзэгтэй нарт зориулан гэр бүлийн амьдралыг зохион байгуулах талаар хуульч, эдийн засагч, эмч, сурган хүмүүжүүлэгч, урчуудаар тусгайлан лекц яриа хийлгэн, зөвлөгөө өгүүлж, аж төрөх урлагийн шилдэг жишээг үзүүлэн таниулж байхын дээр анх гэрлэгсдэд орон сууц олгох талаар онцгой анхаарах нь чухал юм. 

	 

	Хуримын хувцас. Гэр бүл болж хурим найр үүсгэхэд тусгай ёслолын хувцас өмсөх заншил дэлхийн бүх улс түмэнд бий. Түүний нэгэн адил монголчуудын хуримын хувцас гоёл (эхнэр хүний ууж-цэгдэг, эхнэр дээл-тэрлэг, толгойн боолт-татуур, үсний гэр-шивэргэл, хээ сүйх болон эр хүний хантааз, халбан малгай) гэж их юм бий. Орчин үеийн нийтлэг соёлын загварыг бүтээгч европ дахины хуримын хувцас нь эр хүнд бараан костюм, эмэгтэй хүнд цайвар өнгийн өмсгөл, титэм хэрэглүүлдэг ажээ. Одоо дэлхийн олон улс иргэн, орчин үеийн нөхцөлд нийцүүлэн үндэснийхээ уламжлалыг ашиглан өнөөгийн хуримын ёслолын хувцсыг зохиож байна. Иймд бид монголын уламжлалт хуримын хувцас хийгээд гадаадын хурим найрын өмсгөл болон өөрийн орны залуусын хүсэл саналыг хэрээр судлан үзэхэд орчин үеийн монголын залуусын хуримын хувцсыг доорх маягаар төхөөрөх нь зүйтэй мэт санагдана.

	Тэрхүү хуримын хувцас нь:

	 

	Эрэгтэй хүнийх:

	а) дээл. энгэр захыг олон эмжсэн, нударгатай, нударгагүй элдэв зүсмийн дээл:

	б) хантааз. өндөр захтай, энгэртэй, хошоотой хантааз;

	в) европ хувцас. орчин үеийн хийцийн бараан зүсмийн костюм. цайвар өнгийн ганган цамц өмсөн, навчин хэлбэрийн буюу задгай торгомсог зангиа зүүж, энгэрт улаан, цагаан цэцэг хатгаж болно;

	г) малгай. Дээл өмсвөл эсгий бүрх малгай өмсөж болох бөгөөд европ хувцас хэрэглэвэл малгайгүй нь аятай;

	 

	Эмэгтэй хүнийх:

	а) ууж. Энгэр захгүй, урдуураа задгай, хоргой тоногтой өнгө бүрийн торгон хантааз нь ууж болно. Үүнийг ямар ч хувцсан дээр өмсөж болно. Харин хуримын цагт уужны хоёр ташаанд өнгө өнгийн тууз алчуур зүүвэл улам гоё болно:

	б) дээл. Ердийн торгон дээл, тусгай хийцийн даашинз байж болно. Бэрийн дээл нь хар, шар, хөх, улаан, цагаан, хүрэн зүсмийн байхад зүгээр.

	в) толгойн өмсгөл: Гэрлэх төрийн ёслогоо хийхэд эхлэн өмсөх улаан торгомсог туузан алчуур эдгээр болно.

	 

	Жич: Европ дахины улс иргэн сайх хуримын хувцсыг гагц хуримлах үед өмсөөд бусад цагт үл эдэлдэг ахул монголчууд мөнөөхийг хурим найрын нэгэн адил аливаа гоёлд хэрэглэж болдог заншилтай.

	 

	Гэрлэхэд гүйцэтгэх төрийн ёслолын горим. 

	Гэр бүл нь улс нийгмийн үндэс мөний учир төр хийгээд нийгмийн хууль журмаар хүчин төгөлдөр болох тул төрийн байгууллагын нэрийн өмнөөс ёсолж хуулийн эрхийг олгоод, хамт олны хурим үүсгэж нийгмийн баталгаа үйлддэг заншилтай. Гэр бүл зохиоход чингэж төрийн ёслолыг явуулахдаа албан захиргааны байгууллагын танхим хийгээд олны хурах клуб соёлын ордон, тухайлан байгуулсан ёслолын ордон мэтэст уул ёслолыг үйлдэж болно.

	 


ХУРИМЫН ОРДОНД ГЭРЛЭЛТИЙН ЁСЛОЛ ГҮЙЦЭТГЭХ ЖУРАМ

	 

	Гэрлэгсэд нь БНМАУ-ын гэр бүлийн хуульд заасны дагуу ёслол төгөлдөр бүртгүүлж гэрлэнэ. Уул ёслолын бэлтгэлийг гэр бүл бологсод урьдаас бүрэн хангасан байвал зохино. Үүнд: Гэрлэх бүртгэлийн бичиг баримт, бэлгэдлийн дурсгал, хуримын хувцас хэрэглэлийг бүрдүүлэх шаардлагатай.

	Гэрлэх ёс гүйцэтгэхээр ирсэн залуу хосыг ёслолын албаны хүн угтан, тусгай өрөөнд урин оруулж хувцаслуулах зэрэг ёслолын бусад бэлтгэлийг хийлгэнэ. Энэ ажилд хоёр талын бэргэд голлон оролцоно.

	Ёслол удирдах хүний эрэгтэй нь хар костюм, цагаан цамц, навчин зангиа, эсвэл монгол дээл өмсөнө. Эмэгтэй бол тэрлэг, даашинз, платьны аль нэг дээр ууж өмсөнө.

	Жич: Ёслолын танхимд БНМАУ-ын төрийн сүлд, айл өрхийн сүлд (эмблем) байхын дээр ёслолын албаны хүн (Хунжин) төрийн бэлгэдэл болсон соёмбо сүлдийг энгэртээ зүүнэ.

	 

	Гэрлэлт бүртгэх ёслол

	Ёслолын албаны хүн залуу хосыг удирдан ёслолын танхимд орж ирнэ. Танхим дахь ёслолын ширээн дээр бүртгэлийн бичиг, ёслолын дэвтэр байна. Хуримлагсад болон хамт яваа хүмүүсийг танхимд байраа эзэлсний дараа ёслолын удирдаач олны амрыг эрээд доорх үгийг өгүүлнэ.

	 

	— Хүндэт нөхөд өө!... хот (аймаг, сум)-ын АДХ-ын Гүйцэтгэх Захиргааны нэрийн өмнөөс..., ... нарын гэрлэлтийг бүртгэхийг бидэнд итгэмжлэн даалгасан юм.

	Та хоёр, хайрын сэтгэлээр санал нийлж, манай үеийн бат бэх социалист гэр бүлийг үүсгэж, насан үүрдийн хамтын амьдралаа зохиож байна. Та нарын амьдралд тохиолдож байгаа энэхүү нандин явдлыг ёслохын өмнө бидэнд албан ёсоор асуух зүйл байна, гээд

	— Та хоёр, үнэнхүү хайр сэтгэл, сайн дурын үндсэн дээр гэрлэх гэж байгаа биз дээ? гэж хүүгээс эхлэн асууна. Хүү, 

	— Тийм гэж хариулна. Дараа нь хүүхнээс асуухад мөн хариуг өгнө. Ингээд ёслолын удирдаачаас

	— Та бүхэн, гэр бүлийн бүртгэлийн бичиг баримтад гарын үсгээ зурна уу? гэхэд гэрлэгсэд ёслолын ширээнд ирж суун, эрэгтэй нь эхлэн үсгээ зурна.

	— Гэрлэгсдийн гэрч хүндэт бэргэд!... нарын гэрлэлт бүртгэснийг батлан гарынхаа үсгийг зурна уу, гэхэд бэргэд үсгээ зурна. Энэ үед хөгжим эгшиглэж байна. Гэрлэгсэд, бэргэд босож байрандаа зогсоно.

	— БНМАУ-ын Гэр бүлийн хуулийн дагуу, өнөөдөр... хот (аймаг, сум)-ын

	АДХ-ын депутат... болон гэрч бэргэн..... нарыг байлцуулан, Та хоёрын гэрлэлтийг албан ёсоор бүртгэлээ. Энэ өдрөөс эхлэн Та хоёр, БНМАУ-ын нэгэн өрхийн гишүүд, эхнэр нөхөр хоёр боллоо!

	Энэ баярт явдлын бэлгэ дэмбэрэл болгож ижилдэн жаргахын бэлгэдэл болгон хос бэлзгийг зүүнэ үү, гэж хэлэхэд үйлчлэгч хос бөгж (эрэгтэйнх нь хаан бугуйвч, эмэгтэйнх нь хатан сүйх хээтэй)-ийг нандин саванд тавин авчрахад хүү эхлэн авч, хүүхний зүүн гарын ядам хуруунд зүүсний дараа хүүхэн нөгөөх бөгжийг хүүгийн баруун гарын ядам хуруунд зүүнэ. Энэ үед хөгжим дуурьсаж байна.

	 

	[image: Image]

	 

	Ёслолын удирдаачаас, 

	— Одоо... хот (аймаг, сум)-ын АДХ-ын депутат, нөхөр... гэрлэлтийн баталгаа гардуулна гэхэд депутат бичиг баримтыг барин 

	— Хоёр залуу минь, Өнөөдөр Та нарын өнө мөнхийн баярт амьдрал эхэлж байна. Та хоёр, бие биедээ чин үнэнч хайр сэтгэлтэй, анхаарал халамжтай, халуун дотно харьцаатай явагтун! Их эрдэм сурч, бүтээлчээр хөдөлмөрлөн, төр улс, ард түмэндээ хүчээ өгөн, аав ээжээ асран хүндэлж үр хүүхдээ зөв хүмүүжүүлж, ах дүү, анд найз, олон түмэнтэйгээ үргэлжид эв найртай, элбэрэл журмыг барьж явагтун. Та бүхний гэр бүл бат бэх байж гэмээ нь манай монгол улс бат чийрэг байхыг ямагт санаж байгтун! гэж хэлээд баталгааг гардуулна. Энэ үед хөгжим эгшиглэж байна.

	Үүний дараа ёслолын удирдаач олонд хандан, 

	— Эрхэм нөхөд өө! Танай ургийн амьдралд болж буй баярт явдлыг тохиолдуулан Та бүхэнд талархал дэвшүүлж, эрүүл энх, аз жаргал, сайн сайхан бүхнийг хүсэн ерөөе. Та нарын үр хүүхдийн аз жаргал Та бүхнийг өнө үүрд баясгах болтугай. Та бүхэн одоо гэрлэсэн хоёртоо баяр хүргэцгээнэ үү. Та бүхнийг зочлогын танхимд орохыг урьж байна гэхэд цугларагсад баяр хүргэн, гэрлэгсдийг зочлогын танхимд оруулахад хоёр залуугийн эцэг эх болох хүн нь хадаг сүү барина. Мөн дарс идээ хүртэнэ. Энэ үед хэлэх үг нь хатуу тогтоосон жоргүй. Гэвч хэлж болох нэг өгүүлбэрийг жишээлье. Үүнд: «За, үрийн жаргал, төрийн найрамдлаар урт сайхан сумыг сунгаж, өргөн сайхан өрхийг өсгөн, улс эх орондоо шинэ айл үүсгэж байгаа Та хоёртоо эрхмийн дээдийг хүсэн, төрдөө түшигтэй, түмэндээ нэртэй, настандаа найртай, үетэндээ үлгэртэй аав ээждээ ачлалтай, ах дүү нартаа ивээлтэй өнөр сайхан жаргахыг ерөөе» гэх зэргээр бэлгэтэй үг байж болно.

	 


УЛААНБААТАР ХОТЫН ГЭРЛЭХ ЁСЛОЛЫН ОРДОНД ГЭРЛЭЛТ БҮРТГЭХ ЁСЛОЛЫН ГОРИМ

	 

	1. Зочдыг угтах (Үйлчлэгч хариуцна)

	2. Бэр Хүргэнийг өрөөнд нь урих (Үйлчлэгч)

	3. Гэрлэгсэд ёслолд бэлтгэх (Бэргэд, Үйлчлэгч)

	4. Гэрлэгсдийг ёслолын танхимд урих (Үйлчлэгч)

	5. Гэрлэгсэд, Бэргэдийг Ёслолын ширээнд урих (Ёслол удирдаач (Ордны дарга))

	6. Бүртгэлийн ёслолын оршил үг хэлэх (Ёслол удирдаач (Ордны дарга))

	7. Ёсны үг асуух (Ёслол удирдаач (Ордны дарга))

	8. Гэрлэгсэд бүртгэлийн баримтад гарын үсгээ зурах (Гэрлэгсэд)

	9. Бэргэд гарын үсэг зурах (Бэргэд)

	10. Гэрлэгсэд бэлзэг зүүх (Гэрлэгсэд) (хөгжим)

	11. Гэр бүлийн баталгаа гардуулах (Ёслолын удирдаач, Депутат)

	12. Гэрлэгсдэд сургамжийн үг хэлэх (Ёслолын удирдаач, Депутат)

	13. Гэрлэгсдийн ах дүү нарт талархал дэвшүүлэх (Ёслолын удирдаач), 

	14. Гэрлэгсдэд ах дүүс нь баяр хүргэх (хөгжим)

	15. Гэрлэгсдийг Зочлогын танхимд урих (Ёслолын удирдаач)

	16. Гэрлэгсдийн эцэг эх хадаг сүү барих (Гэрлэгсдийн төрөл садан)

	17. Гэрлэгсдэд ёсны идээ хүргэх (Гэрлэгсдийн төрөл садан, үйлчлэгч) (ХӨГЖИМ)

	18. Гэрлэгсдийг үдэж мордуулах (Үйлчлэгч нар хариуцна.)

	 

	Жич: Гэрлэлтийн ёслол гүйцэтгэх ажиллагаа нийтдээ 30 минут үргэлжлэх бөгөөд нэгэн ээлжийн зочин 20-оос хэтрэхгүй байна.

	Зочдыг хуримлах газар нь Ордны тэргээр хүргэж болохын дээр хувийн унаа хэрэглэхийг цааргалахгүй. Гэрлэгсдийг унаанд гэр бүлийн эмблем бүхий ёслолын тэмдэг хийж болно.

	 

	 

	ГЭРЛЭЛТИЙН ХУРИМЫН ГОРИМ

	 

	1. Хуримын газар гэрлэгсдийг угтах (Хуримлагсад)

	2. Зочдыг суудалд нь суулгах (Хуримын ахлаач)

	3. Шинэ айлын гал голомт үүсгэх (Гэрлэгсэд)

	4. Шинэ бэр идээ болгох (Бэр)

	5. Зочдод цай барих (Бэр эхэлнэ)

	6. Зочдод идээ барих (Үйлчлэгч хүмүүс)

	7. Хуримын найрын тэргүүн хундага өргөх (Хүүгийн аав, ах)

	8. Хуримын найрын дэд хундага дэвшүүлэх (Бэрийн аав, ах)

	9. Хуримын найрын гутгаар хундага барих (Хамт олны төлөөлөгч)

	10. Хуримын найрын зоогийн түрүү-Ёст мах барих (Гэрлэгсэд эхлэн амсаж, зочдод түгээнэ. )

	11. Зочдод хоол барих (Үйлчлэх хүмүүс)

	12. Амарлага (Зочид амсхийн, гадаалж болно)

	13. Найрын дуу үүсгэх (Дуучин)

	14. Найрын дугараа барих (Тогтоосон тоогүй) (Сөнчин, аягачин)

	15. Хуримын ерөөл айлтгах (Ерөөлч)

	16. Бэлэг барих (Хуримлагсад)

	17. Найрын их дуу дуулах, дугараа (Солбио) барих (Дуучин, Сөнчин Аягачин)

	18. Найрын цэг дуу дуулах, дугараа (Дагнаа) барих (Дуучин, Сөнчин Аягачин)

	19. Молрын үг айлтгах (Хурим тараах ерөөл) (Хуримын ахлаач хэлэх)

	20. Зочдыг үдэх (Гэрлэгсэд) 

	 

	Жич: Гэрлэх төрийн ёс гүйцэтгэх хийгээд хурим болохоос урьд Хүргэн хүү хадмындаа очин сүйт хүүхнээ гуйж, мордуулах ёс хийнэ. Ингэхэд өөрөөс ахмад болон үеийн хүнийг дагуулан очно. Хүүхнийг эх, эгч нараас нь хүргэж хүргэний бэргэдийн хамт шинэ айлын ор дэрийг засалцана. Бэр буулгаж ирэхэд хүү талаас угтуулын хүн гаргаж замд тосуулан, урагт нь золгуулна.

	 


ХУРИМЫН ДЭЛГЭР ЁС

	 

	Хадамд бараалхах 

	 

	Хадамд бараалхан бэр гуйхдаа болзоот өдрийг товлоод хүү нь хүүхний буй газар үеийн нөхөр хийгээд нэгэн ахмад эрхэм хүнийг дагуулан очно. Энэ үед хүүхэн түр эзгүй байж болно. Энэ нь тэр эмэгтэйн цэвэр ичимтгий чанарыг илтгэнэ. Хүүхэн талын улс бас их ёсыг хүндэтгэн идээ цагаа бэлтгэн худ хүргэнийг ирэхэд угтан ёсолно. Ирсэн улс амар мэндээ мэдэлцсэний дараа цай идээ болоод, хүүхэн талаас тэдний хэрэг зоригийг асууна. Тэгэхэд худын түрүү дараах үгийг хэлнэ. Үүнд:

	 

	Бэр гуйхад хэлэх үг

	 

	— Төрийн хэргээр үрийн хишиг хүртэх гэж явна.

	 

	— «Эртний ерөөлт үнэн учралт

	Эрдэнийн дагина үрийг

	Эндэхийн өргөөнд байна гэж

	Айлтгах бэлэг сонсгож ирлээ»

	 

	— «Чун шиг хацартай

	Дун шиг нүдтэй

	Урагмаа бүсгүй

	Танай алтан босгонд хэмээж

	Бараалхаж ирлээ»;

	 

	— Эртэй тасын өд

	Энэ айлд үгүй юм байна

	Энтэй магнагийн өөдөс

	Тэр айлд үгүй тул

	Энэ хоёрын учраар

	Элгэн ургийн холбоо айлтгаж явна»;

	 

	— Буга намнадаг нь манайд байдаг.

	Булга зүйдэг нь танайд байдаг

	Буян ерөөл нь бид бүхэнд байдаг

	Бүл ургийн бэлэг айлтгаж явна»;

	 

	— Манай төрийн их сайд

	Мань бид хоёрыг илгээн

	Маш их худын

	Ах түрүү таны

	Түмэн амгаланг айлтгууллаа» 

	 

	гэж ёсны үг өгүүлэн мэхэсхийж хадаг сэлтийг барьж хүүхэн гуйх үгийг хэлдэг. Мөн түүнчлэн бэр гуйх ерөөл ч хэлэх нь буй. Ерөөл тавьж барьсан хадган дээр хувиршгүй батын бэлгэдэл болсон цавуу (зүс) тавих ч байдаг. Ийнхүү бэр гуйн очих улс хадаг, архи, идээ авчрахын дээр хүүхний эх эцэгт ёсны бэлэг өгч болно. Тэгэхдээ онц их үнэт зүйл өгөн, наймаа мэт болговол бас эвгүй. Иймд сайндаа л гэхэд дээлийн торго, тавагтай идээ, нэг шилийн зэрэг архины зүйлээс хэтрүүлэх хэрэггүйг. Харин хадаг мэт бэлгэдлийн торгомсог эдийг авч очих нь чухаг. Хадам эцэг болох хүн хадаг бэлгийн хариу болгон «Урт настай, удаан жаргалтай, уулзахдаа дүүрэн бэлэгтэй яваарай» гэх буюу доорх ерөөлийг тавьж болно.

	 

	— «Мөнх тэнгэрийн өнгө мэт

	Мяндсан торгон хадгийн хамт

	Амт шимтээр төгөлдөр

	Ариун тунгалаг сархдыг

	Өргөн дэвшүүлж барьсанд

	Төр улсдаа нэртэй

	Түмэн олондоо хүндтэй

	Өнө удаан жаргахын

	Өлзийтэй сайхан ерөөлийг дэвшүүлье

	 

	гэдэг. Энэ үед гоё сайхан хувцасласан хүүхэн орж ирнэ. Түүнийг дагалдан найз хүүхнүүд нь хамт ирнэ. Хүүхэн талын ахлаач, 

	— За, миний хүү дээшээ суу! гэхэд хүүхэн, залуугийн хажууд очиж сууна. Ээж нь охиндоо цай аягалж өгнө. Бусдад мөн адил цай барина. Тэгэхэд ерөөлч цайны үг хэлдэг. Энэ ёслолыг цай уулгах ёс гэдэг.

	 

	Цайны үг

	 

	Эрхэм өлзий бүрдсэн

	Энэ сайхан өдөр

	Энхрий хөөрхөн дүү минь чи

	Энэрэлт эцэг эхээсээ

	Эрдэнэт хүний биеийг олоод

	Аав ээжийнхээ элбэрлээр

	Ачит эхийнхээ ангир уургийг хөхөж өсөөд

	Амьтны дүйтэй амьжирч явахын тухайд, 

	Арван найман насыг өнгөрөөд

	Анх төрсөн гэрээсээ гарч

	Айлын бэр болж одохоор

	Агуу төрийн журмыг сахин

	Ард олны ёсыг ёсолж байна аа!

	Анхан тогтсон журам, ёсыг даган

	Аав ээжийн заншлыг залгуулан

	Ашид амьдран суухын

	Түмэн сайн бэлгийг мэдүүлэн

	Ариун цайны ерөөлийг өргөн дэвшүүлье

	 

	гэж аягатай цай хундагатай архийг хүүхэнд барьдаг. Хүүхэн цай архийг авч хүртэж ёсолно.

	Энд цайг заавал уудаг заншилтай. Ингээд цай уусны дараа хүү түрүүлж гадагш гарна. Хүүхнийг авч явах унааны дэргэд хүргэн үеийн залуустай зогсоно. Хүүхнийг үеийн нь бүсгүйчүүд дагуулан гарч ирнэ. Хүү хоёр хүний хамт тосон очиж эмээлтэй моринд мордуулах буюу машин унаанд39 суулгана. Хүү, хүүхэн хоёр болон дагалдах хүмүүс нь тэгш тоотой байвал зүгээр гэдэг. Ингэж бэр мордуулахдаа ардын уламжлалаар голчлон 6-10 цагийн хооронд тохиолдуулж заншсан байна. Ингээд тэд нар эцгийн гэр хот, хашаа байрыг нэгэнтээ нар зөв тойроод хөдөлдөг.

	 

	Бэр буулгах

	 

	Хүүхэн хүргэн нар гэрийн зүг зорьж замдаа хөгжилдөн явна. Ингэхийг нар булаалдах буюу дөрөө харгах ёс гэдэг. Хөдөө газар бол шууд явсаар хүүгийн гэрт ирэх бөгөөд хотод бол гэр бүлийг бүртгэх газар, ёслолын ордонд ирнэ. (Ёслолын ордонд ирвэл дээр дурдсан төрийн ёсыг гүйцэтгэнэ.) Шууд айлд ирвэл төрийн баталгаа хийх ёсыг гүйцэтгэнэ. Чингэж хүү хүүхэн нарыг хуримын газар ирэхэд өөдөөс нь бэрийн амгаланг эрэх тосуулын хүн хүү талаас гарна. Тэр хүн бэр нарыг угтаж ирээд, 

	— Бэр ахайн амгаланг айлтгая! гэж хэлнэ. Хотод бол байрын орцын үүдэнд бэрийг угтан дээрх үгийг хэлнэ. Хурим нь гэрт болох бол гэрийн үүдэнд эсгий, урт гудас дэвсэн, угтах улс хоёр талсан, хүүгийнхэн зүүн талд нь зогсоно. Байшинд ингэх нь хэцүү тул шууд хуримын өрөөнд угтан авч болно. Хэрвээ бэрийг мориор залж авчирсан бол гэрийн үүдэнд цагаан эсгий дэвсэн, түүн дээр эмээлтэй нь буулгана. Энэ үед үүдний ёс гэж хоёр талын улс бие биеийнхээ амрыг эрэлцэн үг асууж болно.

	Үүнд: Ахлагч, ах дүү нараас, 

	 

	— Та бүгдийн амрыг эрж байна

	Агаар тэнгэрээс салхигүй

	Асар хурмастаас хургүй

	Агт хүлэг зүдрэлгүй

	Амь биес алжаалгүй

	Ах дүү та нар минь

	Амархан морилж ирэв үү? 

	 

	гэж хүү талынхан асуухад хүүхэн талынхан

	 

	— Хурмаст тэнгэрээс хур орсонгүй 

	Хурдан хүлэг зүдэрсэнгүй

	Хувьтай явдал саатсангүй.

	Худ ургийн газраа

	Хурдан түргэн бараалхаж ирлээ 

	 

	гэх мэтээр хэлэлцэнэ.

	Мөн хуримын ахлагчаас, 

	 

	— За, одоо үрээ залгуулж, үндсээ мөнхрүүлэх, хоёр хүүхдийнхээ өргөөнд нь орж хуримлая» гэж олонд зарлаад гэрт орно.

	 

	Хуримын найрын ёс

	 

	Бэр буулгах хуримлах ёслолыг ардын заншил, орчин үеийн бололцоог харгалзан 13 юм уу 18 цагаас эхлэх нь зүйтэй. Хуримчин олон гэрт орох сацуу шинэ айлын гал голомт үүсгэх ёслол болно. Хоёр залууг галын дэргэд очиход ахлагчаас 

	 

	Халуун галыг эгүүтгэж

	Хал ургийн үндэс болсон

	Ханат гэрээ ёсолдог нь

	Хамаг монголын жам аа!

	 

	гэхэд залуус гал асаана. Дараа нь

	 

	— Ураг садан барилдаж

	Уньт гэрийг үүсгэхэд

	Уран гоо бүсгүй нь

	Утаагүй улаан галаа түлж

	Уургүй улаан цайгаа чанадаг нь

	Улс монголын ёс оо!

	 

	гэхэд хүүхэн тогоонд цай үйж сүлнэ. Ингээд цай буцлахад дээжийг нь хүүд барих ба дараа нь хадмын ахмад настнаас эхлэн хүндийн эрэмбээр цай аягална. Удаа нь идээ барина. Үүнтэй залгуулан хундага өргөж болно. Хундаганы анхныхыг хүүгийн аав, хоёрдохыг хүүхний аав, гурав дахийг хамт олны төлөөлөгч өргөх нь зохимжтой. Үүний дараа мах идээ болж хоол барина. Хоол хоолны урьд тусгайлан бэлдсэн багалзуур, хүзүү, хойд шаант, өвчүү, гургалдай зэргийг тавьсан махыг хүргэн хүүд барина. Энэ үед хуримын ахлаач ёст махны үг хэлнэ. Ингээд хүү махнаас хөндөн хүүхэн хоёул ёст махнаас зочдод хувь түгээнэ. Хэрэв ууц тавьсан бол нэгэн эрхэм хүн ууц таллана. Ууц тавилгүй гагц ёст махаар зоогийн тэргүүн болгосон ч болно. Ингээд бусад хоол барина. Хуримын найрыг сөн ерөөх буюу дуугаар эхэлж дунд хэрд нь хуримын ерөөл хэлэх ба дараа нь зочдоос залуу хосод бэлэг барьж эхэлнэ. Ингээд дуу хуур үргэлжилнэ. Хуримын найр нь тодорхойг цагтаа дуусах ёстой учир хэтэрхий сунжруулах нь эвгүй. Учир нь хуримлагч залууст хуримын баясгаланг эдлэх цаг олгох хэрэгтэй юм. Хурим төгсгөхөд молрын үг хэлнэ. Мөн найрын цэг дууг дуулж болно. Хуримын найрыг нар шингэхээс өмнө дуусгадаг. Хуримын төгсгөлд хүүхнээ хүргэж ирсэн эхийг хүргэн үддэг ёстой. Үүнээ тэмдэглэхэд, хүүгийн хадам ээж хүүхнээсээ түрүүлэн эрт ирж шинэ айлын ор дэрийг засалцан гэрийн эд өлгийг янзалдаг. Тэгж ор дэр засахад хөнжил мялаах үг хэлж - «Бум буян дэлгэрч, өрх өсгөж, Үр сад олонтой, Өнөр сайхан айл болтугай!» хэмээн ерөөдөг. Ийнхүү хуримын үндсэн ёслогоо дуусна.

	 

	Хот суурин газрын хуримын ёсны зарим онцлог

	 

	Хот суурин газрын хуримын ёс нь газар орны онцлогоос болж хөдөөгийн залуусын хуримаас бага зэрэг ялгавартай боловч гэрлэх хуримын ерөнхий горим журмаас, гажихгүй юм. Энд худ нар золгох, бэр буулгах, төрийн ёс гүйцэтгэх, бэр наатгах, залуу хосыг угтах зэрэг ёслол нь хөдөөгийнхөөс төдийлөн ялгарах юмгүй. Харин бэр наатгахад хотын дурсгалт газар, залуусын цэцэрлэгт хүрээлэн мэтсээр залуус хөгжилдөн хөхиүн яриа үүсгэж зураг хөргөө авхуулан явах нь аятай. Ингэсний дараа болох залуу хосыг угтах ёслогоо нь хотод орон сууцын байдлаас болж гэр, байшингийн гэж өвөрмөц болно. Гэртэй бол өмнө дурдсан хөдөөгийн залуусын хуримтай адил. Энд залуусыг угтахад байрын орцын үүдэнд тосуул гарган ёслох бөгөөд сууцын хаалганы үүдэнд цагаан өнгийн дэвсгэр дэвсэн залуусыг угтаж авна. Үүдэнд хэлэлцэх үгс угтлага нь хөдөөтэй адил дэлгэр хэлэлцэх янзгүй тул товчлон хураамжилж энгийн золгох үгс өгүүлэх нь зүй. Харин гал голомт үүсгэх, шинэ бэрийн идээ болгох ёсыг гэрийн нөхцөлд жинхэнэ гал түлж цайг чанаж болох бөгөөд байр сууцын нөхцөлд олны өмнө үүнийг үзүүлэхэд төвөгтэй тул бэлгэдлийн жижиг тогоо тулга бэлдээд, зочны ширээний голд нэгэн хүндтэй байранд байрлуулан, мод зэрэглэж, цайны ханд, буцалсан ус, болсон сүү мэтсийг гүцтэй тавин, түүгээрээ уг ёсыг ёсолж болно. Тэгэхдээ эхлэн тулгаа галлан, тогоогоо тавиад, усаа хийн, хандаа нэмж, сүлээд, цайгаа болгон, дээжийг нь нөхөртөө барин, зочдод барих их цайнд саяын шинэ цайнаас дусаан түгээнэ. Бусад хоол идээ барих, ая дуу, хэлэх ерөөл нь урьдахын ижил аж.

	 

	 

	Хуримын ерөөл

	 

	Хуримд олон зүйлийн ерөөл хэлдэг. Түүнээс нэгийг жишээлье. Энэ ерөөлийг хуримын дунд хэрд хэлнэ.

	 

	Зээ.

	Энэ ертөнцөд төрөөд

	Энх учрал бүрдээд

	Эрдэнэт хүний биеийг олоод

	Эх дэлхийг тэтгэсэн

	Элбэрэлт аав ээж чинь

	Энхрий нялх биесийг чинь

	Эелдэг зөөлөн өлгийгөөр

	Эмхлэн хучиж

	Эндүүцэхийн жихүүн хүйтэнд

	Элэгний илчээр дулаацуулан

	Ээлтэй сайхан сургаалаа хайрлан

	Өргөн тэтгэж өсгөснөөс дараалан!

	Гарыг чинь ганзаганд хүргэж

	Хөлийг чинь дөрөөнд хүргэлээ.

	Хөвчин дэлхий уудам боловч

	Мөрөн далайгаар холбоотой

	Амьтан хүн олон боловч

	Зүрх сэтгэлээрээ холбоотой гэж.

	Ах дүү бололцон

	Амраг садан барилддаг нь

	Алс эртний ёс билээ.

	Айл саахалтаараа танилцаад.

	Ажил явдлаар нөхөрлөөд

	Ая зангаа авалцаад

	Ажил төрлөө нэгтгэхээр

	Хил шадраар ханилсан

	Хоёр хүүхдийн маань

	Заяа зам нь нийлээд

	Зол мөр нь зохиод

	Аав ээжээ баярлуулан

	Ах дүү нараа цэнгүүлэн

	Аз жаргалтай амьдрахын

	Алтан босгыг нээж

	Айл орон үүсгэхээр болж

	Эцэг эх, ах дүү нар бүгдийг

	Эрхэмлэж хуримлуулсны баярын хундагыг

	Барьж хэлэх үг нь бол

	Үр хүүхэд маань

	Өнө жаргаж

	Дэлгэрч жаргаж

	Дэвшиж жаргаж

	Хүмүүжин жаргаж

	Хүндлэгдэн жаргаж

	Өлзий хишиг бүрдсэн

	Энэ сайхан өргөөндөө

	Өөрсдөө эзэн хүний ёсоор сууж

	Үржил малаар хотоо дүүргэж

	Үр хүүхдээр өнөр өтгөн

	Үйлс эрдмээр өөдрөг баян 

	Дайраад ирэхэд далай шиг 

	Буцаад ирэхэд булаг шиг

	Сайн үйл нь

	Салхин хур мэт элбэг

	Санасан бүхэн нь

	Саадгүй бүтэж

	Буян хишиг нь арвижин

	Бууралтгүй жарган

	Бум түм наслахын

	Ашдын бэлэг

	Амны өлзийг

	Айлтгаж дээш дээш нь

	Дэвшүүлэн барья.

	 

	Жич: энэ ерөөлийн дараа хоёр залууд бэлэг барина.

	 

	 

	Молрын үг

	 

	Найрын шувтаргад хултай айраг барьж «Энх мэндийн бэлэг айлтгана уу» гэж ерөөлчид өгөхөд ерөөлч молрын үг хэмээх найр өндөрлөх үг хэлдэг.

	 

	За!

	Анхан дээдийн сайн ерөөлөөр

	Ахан дүүсийн барилдлага үүсгэж

	Аз жаргалын хурим үйлдсэний бэлэгт

	Ураг элгэн та нартайгаа

	Удаан суугаад найрлахад

	Улам сайхан боловч

	Урьдын ёсыг эрх биш дагана.

	Орсон бороо арилдаг

	Ирсэн гийчин буцдаг

	Эхэлсэн найр өндөрлөдөг

	Эрхэм нэг ёс оо.

	Өнөөдрийн найрын хүндтэн

	Өргөн олон та нарыгаа

	Өнжин өнжин найрлуулмаар авч

	Өөр өөрсдийн чинь ажлыг бодлоо

	Хүмүүний эрхэм бологсон

	Хүндэт олон таныгаа

	Хонон хонон найрлуулмаар авч

	Хойдох ажлыг чинь бодлоо.

	Нарны эртэд ирсэн бидэн

	Найрын ихэд алжаалаа

	Найрласан олон бүгдээрээ

	Найрын цэгийг айлтган

	Мордохын молор баръя! 

	 

	гэдэг.

	 


ШИНЭ ГЭР БАРИХ

	 

	Монгол ардын баяр цэнгэлийн нэгэн их ес нь шинэ гэр барих үйл юм. Тиймээс ч гэр барих найрын их ёс гарсан билээ. Гэр барих нь шинэ айл үүсгэн ураг хурим хийхэд гүйцэтгэх ёс, хуучин айл гэрээ шинэтгэхэд үйлдэх хоёр үндсэн ёсноос бүрдэнэ. Хуримын шинэ гэр барих нь баахан ёсорхог бөгөөд хуримлахын урьд хүү гэрээ барьж гал голомтоо үүсгээд, дараа нь хүүхнээ авчран хуримаа хийдэг. Орчин үеийн байдлаар хос хоёр залуу хамтаар гал голомтоо үүсгэн шинэ гэрээ мялаах нь түгээмэл болжээ. Тэр чанараараа энэ нь энгүүн шинэ гэр барихтай адилшиж байна. Харин дотоод өлөг тавилга болон уг найрт хэлэх үг ерөөл, барих бэлэг сэлт нь ялгаатай болно. Түүнээс бус гэр барих үйл нь бараг адилхан ажээ. Аливаа шинэ гэр барихад жирийн гэр барьдгаас онц ялгаагүй. Чингэж гэр барихдаа эхлэн он шаваа босгоод, авдар саваа тавин, ханаа баруун урд талаас нь эхлэн дугуйлна. Дараа нь тооноо босгон, униа өлгөж, модоо босгосны дараа бүслүүр эргүүлгээ чангалаад, тоононыхоо хойд голоос үржин дэлгэрэхийн бэлгэдэл болсон будаа арвай боосон ариун цагаан хадгийг уяж, гэрээ мялаана. Ингээд цавгаа барин, туургаа баруун урдаас нь нөмөргөн дугуйлаад, дээврээ барина. Дээврийн урд талынхыг эхлэн тавина. Үүний дараа гадуур хошлонгоо баруун урдаас нь татан тойруулж чангалж уяад, хамгийн сүүлд өрхөө тавина. Ийнхүү гэр барьж дууссаны дараа авдар саваа янзлан, дэвсгэрээ дэвсэж, ор дэрээ засан янзлаад, галаа түлэн, цайгаа чанана. Энэ хооронд бусад идээ будаагаа өрөн, архи айргаа сөгнөнө. Шинэ гэрийн мялаалгын их идээг гэрийн хоймор талын хойд халзад зүүн талд нь, махыг нь баруунтай тавьдаг.

	Харин их бүхэл буюу бүтэн хонины махыг чонхорлож тавих бол идээний ширээний урд ч болно. Энэхүү чонхорт малын тураг мах буюу зургаан хөл, толгой шийр, таван цул бүгд орно. Тэдгээрийг амьдын ёсоор байрлуулан их дэлгэц дээр дэслэн тавина. Мөн энэ үед нэг хүн идээ чонхорыг хуваах бөгөөд махны дээжээс толгой, үе сүүл, зүсэм бяслаг бэлтгэн тооно дээр тавина. Чингэж толгой сэлтийг тавих сацуу гадаа хүүхдүүд баруун, зүүн, хойд гурван зүгт жагсан зогсож, уурга барин уг мялаалгын махыг уралдан авахыг эрмэлзэнэ. Гэрийн дотроос уул махыг түлхэхэд хүүхдүүд сайх толгойг уургалан, хэн түрүүлсэн нь авч олноор хуваан иднэ. Тэр хооронд гэр дэх цай болж хүмүүст унд барих бөгөөд мөн чонхорыг хуваан олонд түгээнэ. Ингээд тэнд өрсөн архи айраг цагаалга бүгдээс амсан хоол зоог базаасны дараа найрын олон гэрээс гадаалж хэсэг зуур амралт хийгээд эргэж ороход хултай айргийг ширээнд өрж, сөнгөө дүүргэн, гоёмсог хутгуурыг өлгөсөн байна. Гаднах улс орж ирж жигдэрсний дараа зочдоос нэг хүн найрын ахлагчийг хэнээр болгохыг асуухад цугларагсдаас санал гарган, тэр нутаг ус, тэнд цугласан олны дунд хамгийн хүндтэй буюу найрын ёс дэглэм, бэлгэ дэмбэрлийн үг сайн мэдэх ахмад тохитой хүнийг даргаар сонгоход мөнөөх хүн босож олонд талархал хүргээд, сөнгийн тус ирж, аягачин сөнчнийг томилон ажилд нь оруулж, айраг барихад бэлтгүүлнэ. Найрын ахлаачаас нэгэн их туушаанд айраг дүүргэн, хадаг барин, дуучинд ая хүснэ. Дуучин уг зүйлийг хоёр гардан мэхэсхийн хүлээж аваад дуугаа эхэлнэ. Энэ үед бусад хүмүүст айраг барьсан байна. Дуучин цэх сайхан сууж их хүндлэлийн уртын дуугаар ая барина. Мөн зарим газарт эхлэн дуу дуулалгүй шууд сөнгөө ерөөгөөд найраа үүсгэх нь ч буй. Найрын дунд хэрд ерөөлчөөр шинэ гэрийн ерөөл хэлүүлнэ. Ингэхэд мөн айраг хадаг барих ёстой.

	Ерөөлч ерөөж дуусаад ерөөлийн айргийг өөрөө амсан, хадгийг авч, их айргийг гэрийн эзэнд бэлгэ бодон барьдаг учиртай. Найрын сүүлд найрын цэг дуу дуулан найраа тараана. Харин хуримын найрт найр тараах ерөөл нь нэлээд өвөрмөц байдаг. Энд ерийн шинэ гэрийн найр буюу эгэлд хийх түгээмэл найрын нийтлэг ерөөлөөс жишээлье.

	 

	 

	Гэрийн ерөөл

	Түмэн өлзий бүрдсэн, 

	Төр улсыг бататгасан

	Төвшин сайн өдөр гэж

	Сарын сайныг саатан хүлээж

	Өдрийн сайныг өнжин хүлээж

	Өнөөдрийн өдрийг

	Үүрдийн түүхт сайн өдөр гэж

	Өндөр дэнж дээр

	Өргөөгөө барьж байгаа юм байна.

	Барьсан газрыг шинжилж

	Баруун зүүн талаас нь харвал

	Барс арслангийн шинжтэй

	Байр байдлыг ажиглаваас

	Бадам лянхуа цэцэг шиг

	Бадарч дэлгэрмээр газарт

	Барьсан юм байна.

	Найман тал руу нь уясан

	Наян хоёр оосортой

	Ташаа зөрүүлэг бүрийг

	Дарж уясан

	Далан хоёр оосортой

	Далай цагаан өргөө байна.

	Оролцуулж хийсэн зүйлүүдийг

	Онцолж заримыг дурдваас

	Хойд хангайн бургасаар

	Хавирга юуг нь хийсэн

	Хандгай бугын зоогоор

	Наана цаанаас товчилсон

	Хана түүнийг мялаая.

	Урд хангайн модоор

	Унь юуг нь хийсэн

	Унага дааганы хялгасаар

	Сагалдарга юуг нь хийсэн

	Унь түүнийг мялаая.

	Хангайн модыг хагалж хийсэн

	Харуулын ирийг өөлж хийсэн

	Хамаг амьтныг хашин тогтоосон

	Хаалга түүнийг мялаая.

	Хус модыг цавчиж хийсэн

	Хуруу даагыг өрөмдөж хийсэн

	Нарны гэрлийг

	Нааш оруулагч

	Галын гэрлийг

	Гадагш дэлгэрүүлэгч

	Хорол эрдэнийн шинжтэй

	Тооно түүнийг мялаая.

	Далай цагаан дээвэртэй

	Даргар цагаан туургатай

	Хошлон хялгасан бүслүүртэй

	Тагнай ширээстэй үүдтэй

	Угалзан ширээстэй өрхтэй

	Цөм бүрэн түүнийг мялаая.

	Ороо морины дэлээр

	Ороож томж хийсэн

	Орсон буурын зогдроор

	Оёж ширж хийсэн

	Огторгуйн салхитай

	Тэмцэлдэн байдаг

	Оосор бүч түүнийг мялаая.

	Өргөн үүдийг нь өргөж ороод

	Өндөр босгыг нь алхаж ороод

	Баруун авдрыг нь нээж үзвэл

	Барсын арьс

	Баавгай, чоно

	Үнэг, булга

	Хярс, мануул

	Хүдрийн арьс хүртэл

	Цөм бүрэн түүнийг мялаая.

	Зүүн авдрыг

	Нээж үзвэл

	Зүйл бүрийн эрдэнэ

	Зүсмэл торго

	Шахмал цай

	Нэхмэл бараа хүртэл

	Цөм бүрэн түүнийг мялаая.

	Хойд авдрыг

	Нээж үзвэл

	Хуйгаар торго

	Хунзаар цай

	Хулсан лимбэ

	Хуур ятга

	Бийр янтай

	Бичиг данс

	Шагай шатар

	Шагайн сум

	Эрийн зодог

	Эвийн цавуу

	Хурдан морины, хусуур

	Хур сүүлийн боолт хүртэл

	Цөм бүрэн түүнийг мялаая.

	Таван давхар гудастай

	Таж магнаг хөнжилтэй

	Тавлаг сайхан ор түүнийг мялаая, 

	Түүний доод авдрыг

	Нээж үзвэл

	Нүүрийн толь

	Нүдний шил

	Шүдний сойз

	Шүүр сам

	Оо саван хүртэл

	Цөм бүрэн түүнийг мялаая.

	Орны дээд талын хайрцаг дээр

	Оёх утас

	Огтлох хайч

	Олон зүйлийн юм

	Цөм бүрэн түүнийг мялаая.

	Хар хилэн хөвөөтэй

	Хамба торгон хөшигтэй

	Ханан хээ ширээстэй

	Талын таван тойруулга

	Цөм бүрэн түүнийг мялаая.

	Төрийн дөрвөн тотготой

	Төмөр дөрвөн шийртэй

	Ган хуяг цагаригтай

	Галын тулга түүнийг мялаая.

	Гар данх

	Галын шилээгүүр

	Хуу домбо

	Хувин хөнөг.

	Хоолны төмпөн

	Идээний таваг хүртэл

	Цөм бүрэн түүнийг мялаая.

	Ургаа модыг унагааж хийсэн

	Уран дархан ухаж хийсэн

	Уур түүнийг мялаая.

	Ган болдоор ирийг хийсэн

	Гацуур модоор ишийг хийсэн

	Сүх түүнийг мялаая.

	Амьтан бүхнийг ундалж өгдөг

	Амттан бүгдийг дотроо агуулдаг

	Аяга шаазан түүнийг мялаая.

	Туулын бургасыг тулгаж матсан

	Тугал бярууны ширээр үдсэн

	Арын модыг авчирч хийсэн

	Атны зоогоор үдсэн

	Араг шээзгий түүнийг мялаая.

	Сайн модыг цавчиж хийсэн

	Салаа модыг ашиглаж хийсэн

	Сарлаг үхрийн ширээр үдсэн

	Савар түүнийг мялаая.

	Зааны ширээр хөхүүрээ хийгээд

	Зандан модоор бүлүүрээ хийгээд

	Замбага цэцгээр чимгээ хийгээд

	Жаран алд зэлээ татаад

	Жараахай болсон унагаа уяад

	Буман ардтай бужигнаж

	Түмэн ардтай түчигнэж

	Төр засаг нь батжиж

	Төрсөн бид нар

	Хаврын цэцэг мэт дэлгэрч байхын

	Өндөр дуугаар

	Үүрдийн сайн ерөөлийг

	Өргөн дэвшүүлье.

	 

	(Ардын ерөөлөөс найруулав)

	 

	ШИНЭ БАЙР МЯЛААХ

	 

	Монголын ард түмний амьдралын нөхцөл өдрөөс өдөрт сайжран дээшилж, төв суурин газрын хүмүүс боловсон орон сууцаар хангагдаж байна. Чингэж шинэ сууцад анхлан ороход орон байраа мялаан ёслох заншил бий болж байна. Энэ ёслол нь үүргээрээ шинэ гэр барих зан үйлтэй адил юм. Уламжлалт заншилд анх байшин барилгын шав тавихад бууринд нь нүх ухан, цай үзэм чихэр, эрдэнийн зүйл хийж, сүү арвай цацан, барилгын суурь мялаах, гол ноён нуруу босгох, түүнчлэн барилга барьж дууссаны хойно барилгынхаа нуруунд эдийн дээж өргөн мялаадаг ёс байсан билээ. Орчин үед энэ ёс нь уламжлагдан шинэчлэгдсээр байна. Өнөө үед шинэ сууцад орох ёс, түлхүүр хүлээж авах, сууц мялаах гэсэн ёслогоо хийдэг боллоо. Орон сууцын захиргаанаас шинэ байранд орогчдод уул сууцад суух эрхийн бичиг, байрын түлхүүрийг талархлын үг хэлж албан ёсоор гардуулдаг. Энэ ёсолгоог орон сууцын захиргаа конторт хийж болно. Үүний дараах байрын мялаалга нь тэр айлын хувийн баяр болно. Энэ ёсолгоог үйлдэхийн тул хадаг буюу тод зүсмийн торгомсог эд бэлтгэнэ. Өрөө тасалгаандаа юмаа сайхан байрлуулаад зочдын өрөөний нэг хананд түлхүүр үнэмлэхийг байрлуулан, нөгөө хананд нь эв найрамдал мөнх амьдралын бэлгэдэл болсон тумбааш мэт зургийг өлгөж болно. Юун боловч сайн сайхан утга бүхий янз бүрийн сэдэвтэй зураг, урлагийн бүтээл байхад зүгээр. Ингээд зочид цугласан хойно багахан цайллага хийж эрхэм хүн нь дээр бэлдсэн хадаг буюу торгомсгийн нэг үзүүрт үржиж дэлгэрэхийн бэлгэдэл болгон арвай будааг юманд боож уяад ерөөл хэлнэ. Ерөөл хэлж дууссаны дараа нөгөө, торгомсог эдийнх нь нэг үзүүрт сүү дусаан мялаагаад, байрын гол нуруунд чийдэнгийн тус газраас уяж тогтооход цугларагсад алга ташин гэрийн эзэнд баяр хүргэнэ. Тус баярын бэлэг дэмбэрэл болгож тэнд бэлдсэн идээнээс амхарна.

	 

	 

	Байрын мялаалгын үг

	 

	Зээ!

	Энэ айлын маань өргөө болсон

	Эрхэм сайхан орд харшийг мялаая.

	Чандмань эрдэнийн гэрэлтэй

	Буман нарны туяатай

	Болор эрдэнийн биетэй

	Мөнх саруул цонх түүнийг мялаая.

	Хамаг амьтны өмөг болсон

	Түмэн улсын түшиг болсон

	Төвшин их өргөөний тулгуур болсон

	Хаш эрдэнэ хана түүнийг мялаая.

	Өндөр сайхан тотготой

	Өгөөмөр сайхан босготой

	Өргөн сайхан хаагуултай

	Өлзийт сайхан хаалга түүнийг мялаая.

	Улс төрийн хишиг болсон

	Ураг садны жаргалан болсон

	Үргэлжид мандан бадрах

	Үүрд мөнхийн энэ өргөө батдах болтугай!

	 

	(Зохиогчийн найруулсан үг)

	 

	 

	Шинэ байрын мялаалга

	 

	Зээ!

	Сарын сайныг сахиад

	Өдрийн сайныг олоод

	Өнөөдрийн өдрийг сонгоод

	Өргөө сайхан ордоо

	Мялааж байгаагийн баяр энэ билээ.

	Алтай Хангай уулынхаа

	Ашдын сайхан нутагт

	Ард монгол улсынхаа

	Ариун жаргалант оронд

	Агар зандан арнаг зандан

	Хүгэр зандан гүшир зандан

	Гоо зандан гошил зандан

	Яй зандан яшил зандан

	Үй зандан үшил зандан

	Туяг зандан туямаг зандан

	Тийм сайхан зандан модыг

	Тууш туушид нь зүсээд

	Тугдам их өргөөнийхөө

	Тулгуур ясыг цогцлууланхан

	Туг Ноён нурууг нь байгуулсны их баяр аа!

	Шүрэн болор дээвэртэй

	Сувд лавай ханатай

	Хаш эрдэнэ довжоотой

	Хас эрдэнэ туургатай

	Зүйдэлгүй мөнгөн дээвэртэй

	Зүсээгүй алтан нуруутай

	Гоёмсог алтан угалзтай

	Торгомсог алтан хошмогтой

	Норов зэндмэнээр нүдэлсэн

	Номин оюу чимэгтэй

	Ерэн жилийн газраас

	Жирэлзэн харагдах

	Наян жилийн газраас

	Цалилзан үзэгдэх

	Далан жилийн газраас

	Даллан харагдах

	Далай цагаан ордон бүтжээ.

	Энэ их, баяраа бэлгэдэж

	Эрхмийн дээд болсон

	Энтэй эдийн дээж

	Ариун цагаан сүүгээрээ

	Элбэрэлт өргөөгөө мялаая.

	 

	(Зохиогчийн найруулсан ерөөл)

	 

	 

	Ноён нурууны ерөөл

	 

	Алтан дэлхийгээс үндэслэн ургасан

	Анамад далайгаас ундлан ургасан

	Агаар тэнгэрт тултал ургасан

	Агар зандан модыг аваад

	Эрхэм сайн мужаанаар хийлгэсэн

	Энэ сайхан ноён нурууг

	Элдэв зүйлийн амттаныг сацан ерөөе.

	Эдлэн суугаа эзэн нийтээр

	Энх мөнх үүрд жаргаж

	Ертөнцөд яруу алдар нь мандаад

	Эд эрдэнийн хүү сан арвидаж

	Эмгэггүй насны шидийг олох болтугай.

	 

	(Аман зохиолоос)

	 

	Ийнхүү байрын мялаалга ёслолд дээрх өрөөлийг хэлэхийн хамтад зочид бүгдээрээ «Ерөөл бат сайхан орштугай» гэлцэнэ. Гэрийн эзэн босож ерөөлчид талархал хүргэнэ.

	 


ХҮҮХДИЙН УГААЛГА

	 

	Орчлонд хүн болж төрнө гэдэг эрхмийн дээд. Эрдэнэт хүний биеийг олон, энэ ертөнцөд мэндэлсний их баярын нэг нь эрхэм хүний алдрыг олсон өдөр юм. Тийм учраас энэ өдрийг ихэд дээдлэн, булбарай бяцхан үрээ унасан газрын нь урсгал тунгалаг усаар угааж удамт сайхан нэрийг өгдөг билээ. Чингэж ёслохыг хүүхэд угаах гэнэ. Нярайлсан эх, шинэ хүн хоёрын тэнхэрсний дараа 7-16 хоногт хүүхдийн угаалга хийдэг заншилтай. Энэ өдөрт тэр айлын ойр дотнын ах дүүс халуун ургийн хүмүүс цуглан идээ будаа болно. Угаалгын ёслолд боов чихэр жимс оролцсон нэжгээд таваг идээ засна. Цагаалга заавал хийнэ. Мах тавилбал хонины годон ууц тавьж болно. Тэгэхдээ заавал тэр болгоныг гүйцээх албагүй.

	Мөн энэ хугацаанд хүүхдийн тоглоомыг бүрдүүлэн эсгий буюу цаасаар хайчилсан үнэгний дүрс болон элдэв тоглоом хэлхэж өлгийн тус газар унжуулдаг. Ингэж үнэг хийдэг нь нялх булбарай үр минь алиалан инээгтүн гэсэн утгатай юм. Түүнчлэн өлгий, жийргэвч, живх, баривч, угж тэргүүтнийг бэлдэн орон дээр нь тавина. Ингээд хүүхдийг угаах жинхэнэ ёслол эхэлнэ. Хурсан улсын дотор ургийн хүндэт ахмад нь хойморт голлон сууж баруунаар  гаднаас ирсэн төрлийн зочид, зүүгээр тэр айлынхан болон нялх хөвүүн эхийн хамт байна. Байшинд бол ширээгээ засан толгойд нь хүндтэн, хоёр талаар нь бусад хүмүүс сууна. Угаалга болохын урьд хүүхдийн эцэг эх, ах дүү, төрөл садан, найз нөхдөөс хүүд өгөхөөр сонгосон нэрээс нэгэн хоёрыг шилж цаасанд бичээд сугалаа мэт хуйлан ваар саванд хийж арвай будаагаар хучна. Энэ үед шинэ хүн эхийн хамт зүүн талын дээр суух бөгөөд энд хүүхдийн ор, тоглоом байна. Чингээд зочид бүрдэх сацуу хурсан олонд цай барьсны дараа ёслолын хүндтэн:

	— За, одоо хүүгийнхээ хуримыг эхэлье гэдэг. Ингэхэд, хүүгийн өлгийг задлан цэвэр цагаан хэрэглэл дэвсэн, шинэ хүнийг угаана. Ингэсний дараагаар хүүгийн аав ээж шинэ хүнийг өргөн, хуримын хүндтэний зүг хандаж

	— Хүүд нэр хайрла гэнэ. Хүндтэн, өмнөх савтай будааныхаа бүтээлэг хадгийг гар дээрээ тохож савтайг эргүүлж шигшихэд нэрийн цаас гарч ирнэ. Гарч ирсэн цаасыг задлан бичсэн нэрийг уншин шинэ хүн нь эрэгтэй бол баруун чихэнд нь, эмэгтэй бол зүүн чихэнд нь гурван удаа нэрийг нь аяархан хэлээд, олонд хандан энэ хүү тийм нэртэй боллоо гэж өндөр дуугаар өгүүлэн, уг нэрийн цаасыг хадган дээр тавин тариатай савыг тэдэнд өгнө. Ингэхэд цугласан хүмүүс баяр хүргэж, шинэ хүн хийгээд нярайлсан эхэд бэлэг сэлт барина. Барих бэлгийн зүйлд голдуу хүүхдийн тоглоом, өлгий, цэцэг мэт тансаг нандин булбарай юмс орно. Ингээд идээ цагаа, дуу хуур болж болох бөгөөд хүүг өөр газар байлгах нь зүйтэй. Хэрэв дуу хуур үүсгэх бол бүүвэйн дуу, хүүхдийн тухай, ээж аавын тухай дуу дуулах нь зохистой. Угаалгын хурим удаан үргэлжлэх нь зохимжгүй. Мөн олон хүн оролцох нь ч аятай биш. Эл цэнгэлд хүүхдийн магтаал шүлэг хэлж бас болно.

	 

	Хүүгийн тухай магтаал

	 

	Түмэн ардын дотроос

	Түрүүний нэгд үзэгдсэн

	Сая ардын дотроос

	Сайны нэгд тоогдсон

	Халуун хоёр амрагийн

	Ханилж суусан байдал гэвэл.

	Замба тивийн заншил

	Замлин хорвоогийн жамаар

	Заяа зам нь нийлээд

	Зол мөр нь зохиод

	Хил шадраар нөхөрлөн

	Хэл санал нь нийлсэн

	Хоёр залуу маань

	Үдшийн бүрэнхийгээс хойш

	Үүрийн гэгээнээс урьд

	Өндөр настнаас нууж

	Үеийн нөхдөөс зовж

	Тоотой нэг уулзахдаа

	Толгой дохин нүд ирмэж

	Тохой ёвчин бие тулж

	Тохирох үгээ ярилцаад

	Унаж байвал босгож

	Унтаж байвал сэрүүлж

	Хөрж байвал хадааж

	Хөлдөж байвал гэсгээж

	Өлсөхөд нь өл болохоор

	Өвдөхөд нь эм болохоор

	Элдэв юмаа хэлэлцэн

	Эр эм бололцжээ.

	Тэгээд байж байтал

	Төдий ч их удсангүй

	Амраг хайртай хүүхэн нь

	Алтан хэвлий дотроо

	Алаг үрийг олоод

	Хэнд ч хэлэлгүй таван сар болж

	Хэнээс ч нуулгүй таван сар тээхдээ

	Уруу газар унжих нь ихдэж

	Өөд газар уухилах нь ихдэж

	Уул ажилдаа назгай болжээ.

	Аа хөөрхий тэгсэн чинь

	Ажил явдал болоод ирж

	Бага жаахан хүүхнийг

	Базаж өвдөж эхлэхэд

	Эмнэлэг сувиллын газраас

	Түргэн тусламжийг дууджээ.

	Өндөр сайхан нуруутай

	Өргөн бор царайтай

	Яруу сайхан хоолойтой

	Яралзсан цагаан шүдтэй

	Ийм бүсгүй ирээд

	Ижийг нь амаржихад хүргэжээ.

	Ашгүй харин тэгтэл

	Алаг хонгор үр нь

	Ачит эхээ шаналгалгүй

	Ёо гэхийн өвчингүй

	Еэ гэхийн зовлонгүй

	Амар мэнд төрж

	Аан гэж ангайхдаа

	А үсгээ эхэлж

	Ээн гэж уйлахдаа

	Эрдэм номоо зөгнөж

	Ээж аавын хүү

	Ингэж төрсөн билээ.

	Хэв заншлаа дагаж

	Хэд хоног болоод

	Булбарай жаахан хүүгийнхээ

	Будаа хуримыг хийхээр

	Буянтай та нарыг цуглуулаад

	Сая гарсан хүүгийнхээ

	Сайн сайхныг ерөөж бүхийд

	Эрдэнэт хүний биеийг олсон

	Энэ хүнийхээ эрхэм алдрыг дуурьсгая

	Эрхмийн дээд бэлгийг

	Энд сонсгон айлтгая.

	Хайртай хүүгийн маань эжий нь

	Хагас идэж, хугас унтаж

	Шөнө дундын хэрд

	Шүлэг нойрны эхэнд

	Сүүдэрт гэртээ гэгээ барьж

	Сүүнийхээ дээжийг хөхүүлж

	Аан гэж алаг үр нь дуугарч

	Эвий эвий гэж

	Ээж хүү хоёр ярилцаж

	Илж таалж

	Эх нь бойжуулсаар

	Инээж торниж

	Их л хөөрхөн болно доо.

	Хоёр насыг ч хүрнэ дээ.

	Хонгор даахь нь ч ургана.

	Алаг хоёр нүдээрээ

	Аав ээжээ таньдаг болно.

	Цахиур шүд нь ч ургана.

	Цагийн хөөрхөн болно.

	Ус нутгийн улс

	Улам ч хайртай болно

	Гулган мөлхөж явсан хүү

	Гурван насыг ч хүрнэ

	Баацга баацга алхдаг ч болно

	Барьсан шаазангаа хагалдаг ч болно

	Байсан газраа үймүүлдэг ч болно

	Байзнасан газраа түйвээдэг ч болно

	Бага их хүний

	Бархирах аашлахыг сонсдог ч болно

	Дөрвөн насыг ч хүрнэ дээ

	Дөт саахалтаар гүйдэг ч болно

	Ахиж дөхөж тав хүрээд

	Ажлын нэмэртэй ч болно

	Аав ээждээ ч туслалцана

	Ахиад хоёр жил болоход

	Ардын сургуульд орохоор.

	Ам цагаан цаасан дээр

	Алдар нэрээ бичүүлнэ.

	Дордолгүй дээшилж

	Долоон насыг ч хүрнэ дээ

	Улам өссөөр найм хүрэхэд

	Улсын сургуульд элсэнэ

	Элбэрэлт намынхаа ачаар

	Энэрэлт засгийнхаа ивээлээр

	Эрдэмтэн багшийнхаа сургаалаар

	Ээлтэй номыг суран

	Элдэв мэргэжлийг олоод

	Эх эцэгтээ энэрэлтэй

	Элгэн садандаа түшигтэй

	Эх орондоо гавьяатай

	Энэ дэлхийд нэртэй

	Эрхэм сайн хүн болохын

	Эетэй сайхан ерөөлийг

	Энд дэвшүүлж айлтгая.

	 

	(Ерөөлч Н. Тэрбишийн ерөөлөөс найруулав)



	




	ХҮҮХДИЙН ОЙ, ХҮҮХДИЙН ӨРВӨЛӨГ ҮРГЭЭХ ЁС

	 

	Хүүхэд угааснаас хойш хийх бяцхан хүүхдэд зориулсан гол ёс нь нэгэн он өнгөрөөгөөд хүүхдийн ойг тэмдэглэх, хэдэн жилийн дараа даахийг нь авах, сургуулийн насанд хүрэхээр нь эрдэм номын шимийг хүртсэний баярыг тэмдэглэх явдал болно. Эдгээр тэмдэглэлт үйл явдлыг ёс төртэй өнгөрөөх нь хүний амьдралд дурсгалтай, хүүхэд багачуудын хүмүүжилд нэн ач тустай зүйл болно.

	 

	Хүүхдийн ой хийх

	 

	Хүүхэд багачуудын төрсөн өдрийн баяр нь хүүхдийн ойн баяр болно. Энэ ёсыг тэмдэглэх монголын уламжлалт болон европ нийтийн хоёр заншил байдаг. Үүнээс уламжлалт заншил гэдэг нь бяцхан хүүхдийн төрснөөс хойш нэг жил өнгөрөхөд гарсан өдөр нь бяцхан хурим үүсгэж, цагаан эсгий дэвсэн будаалга идээ бэлдээд, багачуулд идээ будаа хүргэдэг хөнгөн цайллага юм.

	Монголын заншлаар төрсөн өдрийг сайтар мэдэх авч хүний насыг тоолохдоо эхийн хэвлий дэх үеэс тооцон, арван сар болж гарсныг нэг настай гэж үзэн түүнээ хий нас гэж, хэзээ эхийн умайд бүтсэнийг тогтооход төвөгтэй тул хаврын эхэн сарын шинийн нэгнийг нэгэн жилийн хэмжээс болгон цагаан сараар нэг нас нэмдэг гэж үздэг тул шинэ оныг төрсөн өдрийн баяртай хамтатган тэмдэглэдэг ажээ. Ийм учир төрсөн өдрийн баярыг, тухайлан жил бүр тогтмол эс тэмдэглэн, ганцхан хүн болсны нь эхний жилийг ихэд ёслон, хойшхыг нь бусад их ёслолтой хамтатгадаг. Төрсөн өдрийг ёслох нөгөө нэг ёс нь европ дахины заншил бөгөөд энд төрсөн өдрийг жил болгон тэмдэглэж, өрхийн ам бүрийг ёсолдог ажээ. Сүүлийн үед манайд энэ ёс дэлгэрэн нийтлэг болох төлөвтэй байна. Иймд үр хүүхдийнхээ төрсөн өдрийг тэмдэглэхэд жил болгон айлын ам бүхэн найр хийх нь зохимжгүй тул хөнгөн цайллага хийх юм уу, тэр өдрийн хоолыг ой нь тохиолдсон хүний нэрэмжит болгоод, бас тэр хүндээ зориулан хөнгөн бэлэг аваад уг өдөр нь гардуулах, талархлын үгтэй ил захидал болон цэцэг мэтсийг дурсгахад л болно. Харин ой нь болж байгаа гээд хүүхдэд архи дарс өгч болохгүй учир хундага өргөх хэрэг гарвал жимсний ус хундагалж бариулаад, ахмад нь сархдыг тун бага хэрэглэх жишээтэй ёсолбол зүгээр. Энэ үес бэлэгтэй сайхан үг өгүүлэлцэн хүүхдэдээ аз жаргал сайн сайхныг ерөөж байх нь эрхэм хүндлэл болно. Хүүхдийн ойгоор нь тохиолдуулан зарим нэгэн шинэ хувцас өмсгөсөн ч бас болно.

	 

	Хүүхдийн үс (даахь) авах ёс

	 

	Эрэгтэй хүүхдийг гурав, тавтайд нь, эмэгтэй хүүхдийг хоёр, дөрөвтэйд нь даахь (өрвөлөг)-ийг нь үргээнэ. Энэ болтол хүүхэд задгай үстэй явах буюу өрвөлгийг нь дээш нь босгож угаар нь уяж болно. Боломжтой аятай нэг сайн өдрийг сонгоод өглөөгүүр буюу үдээс өмнө ах дүү, садан, найз нөхдөө цуглуулан ширээ засаж идээ будаа өрөөд, хүүгээ гоё хувцаслан ширээний тэргүүнд суулган уг ёслолыг гүйцэтгэнэ. Идээний зүйл нь уламжлалт буюу орчин үеийн алин ч байж болох бөгөөд заавал байх зүйл нь цагаалга хэмээх үзэмтэй аарцтай (сүүтэй) будаа болно. Энэ цагаалгаас хүн бүгд амсан ирсэн хүүхэд бүгдэд аяга аягаар өгч будаалдаг ёстой билээ. Найрын ширээний эхэн талд буюу баруун хойно хүүгийн ивээл гэгдэх тэр айлын хамгийн хүндтэй хүн сууж байна.

	Найрын ахлаач

	— За, одоо хүүгийнхээ даахийг үргээе гэнэ. Хүү босно. Нөгөөх хүн хүүхдийн үсэнд модон хутгаар хүрч, дараа нь хадагтай хайчаар хяргана. Нэгэн бол машиндаа хадаг уясан ч болно. Ингээд хүүгийн үсийг хайчилсны дараа сэвийг нь хадгийн нэг үзүүрт зангидаад, хүүхдийг зочдын урдуур өнгөрөөхөд, тохиолдогчид хайчаар үснээс нь үргээн хадагт нь нэмж боогоод «Урт насалж удаан жарга», «Урт настай удаан жаргалтай аавдаа ачтай ээждээ тустай, төр улсдаа зүтгэлтэй, түмэн олны манлай болж яваарай» гэж ерөөн, бэлгийн зүйл өгнө. Бэлэглэх зүйл нь тоглоом, харандаа бичгийн хэрэглэл, үсний тууз, тэмдэг, ил захидал, чихэр боов, мөнгө төгрөг өгч болно. Мөн мал амлана. Ингээд зочинд идээ цагаа барьж дуу хуур болно. Мөн өрвөлгийн ерөөл хэлнэ. Энэ хуримд хөдөө газар даага уралдуулж хүүхэд барилдуулж түрүүлсэнд нь бай шагнал өгдөг байна.

	 

	Бяцхан хүүхдийн даахь (өрвөлөг) үргээхэд хэлэх ерөөл

	 

	Эрхэм хайрт танайх болбол

	Түмэн өлзий бүрдэгсэн

	Түгээмэл жилийн төвшин сайн өдөр өө!

	Эрхэм хайртай хүүгийнхээ

	Алтан хонгор даахийг үргээж байгаа учир болбоос

	Ивээл жилтэй хүнийг

	Эрхлэн залж

	Эрхэм олон түмнээ

	Урьдчилан хэлж

	Ган цагаан хайч

	Гавшгай цагаан тонгоргийг бэлдээд

	Алтан хайчны амыг нээж

	Амь насыг нь даатгаж

	Мөнгөн хайчны амыг нээж

	Мөнх насыг нь даатгаж

	Ган хошуутай алтан бариултай хайчаа

	Гар мутар бүхийдээ дамжуулан үргээж

	Гарсан төрсөн насыг нь

	Уртатгаж өргөөд

	Баруун талын шанаанаас нь

	Эхэлж үргээхэд

	Бадамлянхуа цэцэг дэлгэрч байгаа мэт

	Зүүн талын шанаанаас нь авч үргээхэд

	Зүйл бүрийн эрдэм цацарч байгаа мэт

	Орой дээрээс нь авч үргээхэд

	Ой билэг нь хурцдаж

	Оюун ухаан нь нэмэгдэж байгаа мэт

	Ар шилэн дээрээс нь авч үргээхэд

	Агуу хүчин төгөлдөр байгаа мэт ээ

	Эрхэм хайртай хонгор хүүгийн

	Эрдэм билгийг ярихад

	Номд мэргэн, нойрт сэргэг

	Үйлэнд уран, үгэнд цэцэн, 

	Хуульд шударга, 

	Дайнд баатар, далайд усч

	Элгээрээ энх сайхан жарган

	Төрлөөрөө төв сайхан оршиж

	Төв их нутгийнхаа дунд оршиж

	Үрээ танихгүй өнөр баян

	Үрээгээ танихгүй хурдтай баян

	Суух заяа сурах эрдэм

	Баярлах наадам бахтай жаргал

	Нас сүүдрээр урт

	Найр цэнгэлээр их

	Эгүүрд номын ёсоор

	Баярын магнайгаар

	Баясан жаргахын

	Бэлэг ерөөлийг дэвшүүлэн өргөж айлтгая.

	 

	(Ардын аман зохиол)



	



	ӨНДӨР НАСНЫ ОЙ, НОМЫН БАЯР

	 

	Хүний амьдралд тохиолдох баярт явдал маш олон. Түүний дотор эрдэм ном, хөдөлмөр ажлын их амжилт гарган, түүнээ мялааж ёслох их баяр нь мялаадын хурим болно. Тэрхүү мялаадын хуримд сургууль соёл төгсөх, эрдмийн зэрэг цол олох, нийгэм төрийн өндөр шагнал авах, их нас наслах гэх мэт олон тэмдэглэлт явдал орно. Тэдгээр мялаадын хурим нь хоорондоо ялгавар бүхий боловч ерөнхийдөө төсөөтэй нэгэн зүйл их хүндлэл билээ. Иймийн тул мялаадын хуримын үндсэн ёслол журмаас дурдъя.

	 

	Өндөр насны ой

	 

	Монголын уламжлалт заншлаар дал, наян тав, ерэн насанд өндөр насны найр хийдэг. Наян тав хүрэхэд зуны дэлгэр цагт айраг цагаа болон, найр үүсгэх ба ер хүрэхэд ирэг хувааж иддэг хэмээх хуучин үг бий. Орчин үед хүний нийгмийн үүрэг ихэд өсөж, идэр залуугаасаа улс нийгэмд хөдөлмөрлөн түүнийг үнэлэн тавин наснаас эхлэн ойг нь тэмдэглэдэг болж байна. Гэвч тавин насны ой нь голдуу албан шинжтэй. Олонх ёслол нь зуугийн талаас хэлбийсэн ахмад болох жар, далан насанд тохиолдож байна. Иймд энгүүн аав ээж, ах эгчийн ойг хийх гэвэл жараас дээш насанд тэмдэглэх нь зүйтэй биз ээ. Гэхдээ тавин насны ой хийхээс цааргалж үл болно.

	Насны ойн ёслогоо нь албан болон энгийн гэсэн хоёр янз болно. Тус баярыг албан ёсоор тэмдэглэх бол тухайн хамт олон нь албан газраас нь ёсолж болно. Мөн энгийн гэр оронд тэмдэглэх ёстой нь хамтруулж ч болно. Ингэж албан ёсоор ёслох бол албан газрынхаа ёслолын байранд хүндэт суудал засан эрхэм улсаа суулган, тус ойг тэмдэглэх комиссын зүгээс уул ёслолыг нээн, уг хүний үйл ажиллагааны тухай даруухан мэдээлэл хийсний дараа үндсэн байгууллагын хамт олноос эхлэн бусад хүмүүс талархал дэвшүүлж дурсгалын бэлэг сэлт гардуулна. Ингээд ёслолын төгсгөлд найрын хүндтэнээс олонд хариу талархал хүргэн сэтгэгдлээ хэлнэ. Энэ ёслол төгссөний дараа ёслолын цай хүргэж болно.

	Гэртээ ёслох ёсолгоонд ах дүү үр хүүхдээс нь ёсны үг хэлж ёслолыг нээгээд үр ач нарын нь өргөл болгон хүүхэд багачуудаар нь хадаг идээ бариулан эхлүүлээд, дараа нь хамт олны төлөөлөгч үг хэлэн хундага дэвшүүлэх ба ах дүү анд найз нар нь дараалан ёсны үг хэлж бэлэг сэлт барина. Найрын ширээ, найрлах ёс нь эгэл хүндэт найрын адил болно. Энэ найрт хүндэтгэлийн дуугаар ая барин, ерөөл тавьж болно. Тус найрт хэлэлцэх зарим үгийг дор жишээлье.

	 

	Насны найрыг үүсгэх үг

	За энэ өдөр

	Төр улсдаа үнэлэгдсэн

	Түмэн арддаа хүндлэгдсэн

	Түүхт шастирт нэрлэгдсэн

	Нам засагтаа гавьяатай

	Нийгэм олондоо нэртэй

	Найз нөхдөдөө ээлтэй

	Ах дүүдээ өмөг болсон

	Ач гучдаа түшиг болсон

	Ачит буурал аавын минь

	Тавтай сайхан хөдөлмөрлөж

	Тавин сүүдэр зэрэгцсэний

	Тавлаг их найрыг үүсгэж байна аа!...

	Жаргалангийн дээдийг эдэлж

	Жаран сүүдэр зэрэгцсэний

	Жавхлантай их баярыг ёсолж байна аа!..

	Даамай сайхан хөдөлмөрлөж

	Даяар олны ах болон

	Далан сүүдэр зэрэгцсэний

	Далай их найрыг үүсгэж байна аа!

	Нартын хүний ахмад нь болж

	Настны их сууринд дэвшиж

	Наян сүүдэр зэрэгцсэний

	Налгар их найрыг үүсгэж байна аа!

	— Ертөнцийн олны ахмад нь болж

	Есөн хүсэл нь ханан жаргаж

	Ерэн сүүдэр зэрэгцсэний

	Ерөөлтэй сайхан найрыг үүсгэж байна аа!

	 

	хэмээн нас насны онцлогт тааруулан оршил үгийг хэлээд, сүүлд нь аль алинд нь зохилдуулан, 

	 

	— Өнөд үүрд мөнхрөхийн

	Өлзийтэй найрыг үүсгэх учирт

	Өргөн монголын ёсыг дагуулан

	Ашид ямагт жаргахын

	Аялуун цэнгэл эхлэхийн тухайд

	Ард монголын заншлыг баримтлан

	Эдийн манлай ариун хадгийг

	Идээний дээж сүүний хамтаар

	Ачтаны тэргүүн

	Аав (ах) тандаа

	Энэрэлтийн тэргүүн

	Ээж (эгч) тандаа

	Дашлуулан өргөж

	Энэ өдрийн цэнгэлийг үүсгэе! 

	 

	гэх буюу ямар ч насны ойд ялгалгүй доорх үгийг бас хэлж болно.

	 

	— Өнөөдөр болбоос

	Өвгөн буурал аавын минь

	Өлмийн лянхуа батдахын

	Өлзий хутаг оршсон

	Өгөөмөр зохист эрин

	Өтгөс их настнаа

	Өргөн дээдэлж хүндэлдэг нь

	Өргөн монголын жам

	Өвч олны заншил

	Өнөөгийн бидний баясгалан

	Өсөх хойчист үлгэр

	Өрнөн мандахын бэлэг

	Өвлөж залгахын ерөөл

	Өдгөө цагийн баяр

	Өнөд үүрд мөнхрөх

	Өлзийтэй найрыг үүсгэе ээ!

	 

	 


НОМЫН БАЯР

	 

	Номын баяр гэдэг бол дээд сургууль, аспирантур төгсөх, эрдмийн зэрэг хамгаалах, элдэв нарийн мэргэжлийн сургуулийг дүүргэхэд тохиолдох өвөрмөц даруухан ёслол юм. Дээд сургууль төгсөх нь түгээмэл зүйл авч сургуулийн газар олон жилийн турш хамт сурсан нөхөд эх орныхоо бүтээн байгуулалтад хөдөлмөрлөхөөр зүг зүг одохын баярын ёслогоо тул даруухан тэмдэглэх нь зүйтэй. Эрдмийн дээд зэрэг, цол олох нь дээрхийг бодвол тийм ч түгээмэл бус онцлог баяр тул шинжлэх ухааныг хүндэтгэн тэмдэглэх хэрэгтэй ажээ. Тэгэхдээ учиргүй хөл алдан наргих нь бас л зохимжтой биш. Иймээс уул ёслолыг төв даруу үйлдэх нь зүйтэй. Ингэхэд бодолцох зүйл гэвэл идээг эгэл найрын ёсоор бүрдүүлэн засах бөгөөд зочид цуглан жигдрэхэд уг баярыг үйлдэгч хүн ёслолыг нээн, цугласан олонд талархал хүргэж эхэлнэ. Үүний дараа номын баяр хийж байгаа хүний ахмадаас сургаал үгийг сонсон, удаа нь андын үгийг дуулан, бусад зочид ах дүүсээс дараалан баяр талархал дэвшүүлнэ.

	Хэрэв энэ баярыг нийтийн зочлогын газар хийж байгаа бол хамт олноороо цуглан ахлах эрхэм хүнээс уг ёслолыг нээн, багш болон бусад нөхөд баяр талархал хүргэн ёсолно.

	Насны ойн найрт ирсэн хүн дурсгалын эд, бэлгэдлийн зүйл, ёсны идээ, хадаг мэтсийг барих ба номын баярт соёлын дурсгалын зүйл, бичгийн өргөмжлөл барих нь зохимжтой.

	 


ТАЛИЙГААЧИЙГ ОРШУУЛАХ ЕС

	 

	Хайрт нөхрөө үүрд үдэн, түүнийг оршуулан ёсолно гэдэг бол хамгийн хүндтэй үйлийн нэгэн билээ. Тийм учраас дэлхийн олон үндэстэн бие барсан хүнээ хүлээж хүндлэн оршуулах эрхэм заншил дэлгэрчээ. Түүний нэгэн адил монголчуудын хүн оршуулах заншил эрт дээр үеэс үе улиран уламжилж ирсэн олон янз ажээ. Үүнд булшилж, хиргис хүүр хийн, хөшөө таш босгох, хайлж чандар болгон хадгалах, хатааж занданшуулах, ил задгай гээгдүүлэн оршуулах гэх мэт болно. Эдгээрээс булшлах, ил оршуулах хоёр нь нийтийн түгээмэл ёс байсан бөгөөд түүнээс ил гээгдүүлэн оршуулах зан үйлийг булшлан оршуулах ёсоор халж, тэрхүү булшлан оршуулах заншил нь орчин үеийн монгол нийтийн ёс болж байна.

	Нас барагсдыг оршуулах ёс нь газар авах, талийгаачийн шарилыг гэр орондоо байрлуулан уй хийх, талийгаачийг хөдөөлүүлэх, гашуу тайлах зэрэг үндсэн хэсгээс бүрэлдэж байна.

	 

	а) газар авах;

	 

	Газар авах гэж талийгаачийн ар гэрийн хүн нас барсан хүнээ хөдөөлүүлэх нутаг сонгохыг хэлнэ. Ингэж газар авахад иргэдийг үйлчлэх байгууллагаас хичээн тусалж газрыг заан хэрэглэх зүйлийг олгож өгөх нь зүйтэй. Оршуулах газрыг товлосны дараа шарил залахад бэлтгэхийн өмнө газар авах ёс гэдгийг гүйцэтгэдэг. Ингэхэд хадаг тавьж газраа хүндэтгээд, эвэр мод мэтийн зөөлөн юмаар тойруулж зуран дараа нь царил зээтүүгээр ухна. Ингэхийн учир нь нөгчсөн хүнээ тавих газрыг нандигнаж байгаагийн тэмдэг ажээ. Газрыг доорх хэмжээгээр ухаж бэлтгэнэ. Ингэхэд газрын гүн нь хэт гүнзгий биш 1,5 м орчим байхад болно. Шарилын хоорондын зай нь урт талдаа 1 м, богино талдаа 1,5 м байх ба шарил залах нүхний хэмжээ нь насанд хүрсэн хүнийхэд нүхний урт нь 2 м, өргөн нь 1 м, 10-аад настай хүүхдийнхэд урт нь 1,5 м, өргөн нь 0,8 м; 3 хүртэлх насны хүүхдийнхэд урт нь 1 м, өргөн нь 0,6 м орчим байж болно.

	Түүнчлэн нүхийг хашиж, доторлож болох боловч ёроолыг газраар нь байлгахыг аятай гэдэг. Учир нь монголын заншлаар хайрт хүнээ унасан газар угаасан ус, төрсөн нутгийн нь бүлээн хөрсөнд өлгийдөн оршуулахыг эрхэмлэх учир тийнхүү хүйтэн үнсэл (цемент), аргай (бетон)-д булшлах нь аятай бус гэдэг. Харин хана туургыг нь мод чулуулаг буюу дээрх аргай мэтсээр бүрээд, дээрээс нь бат бэх гоёмсог хавтангаар таглан, нэрийн нь дурсгал болсон хөшөө босгох нь зүй. Хөшөөг аргай, чулуугаар хийж болно. Хөшөөн дээр талийгаачийн алдар нэр, журамт иргэний дурсгал болсон нар сарны дүрс бүхий бэлгэдлийн зураг сийлж болно.

	 

	б) шарилыг гэр орондоо байрлуулах

	 

	Талийгаачийг бие барсны дараа уй хийхэд бэлтгэн аятай тохитой байрлуулах хэрэгтэй болдог. Ингэхдээ гэрт бол юмаа зайчлаад эр хүнийг баруунтай нь, эмэгтэй хүнийг зүүнтэй нь байрлуулах ба их эрхэм хүнийг голд байрлуулдаг. Байшинд бол мөн нэгэн адил өрөөний юмыг зайлуулан суллаж, тасалгааны хаалга үүдний байдлаар хойд, урд чигийг баримтлан талийгаачийн толгойг хоймор хандуулан, толгойн чигт хөргийг өлгөнө. Шарилыг дээш харуулах буюу хажуугаар нь хандуулан хоёр янзаар байрлуулж болно. Иймд настай аав ээжийг монгол ёсоор хажуу тийш хандуулан байрлуулахад болох бөгөөд идэр залуус буюу албаны эрхэм хүнийг нийтийн ёсоор өөд нь харуулан хэвтүүлэх нь зүйтэй биз ээ. Гэрт шарил байрлуулбал хаалга үүдийг битүүлж болох бөгөөд байшин саванд бол өрөөний салхивчийг онгойлгон сэрүүн байлгаж болно. Ямар ч атугай гэр байшингийн алинд нь ч ялгалгүй ариутгах үнэртнийг ихэд хэрэглэх нь чухал. Талийгаачид заавал шинэ хувцас өмсгөх албагүй. Өмсөж байсан хувцсыг нь хэрэглүүлэх буюу нэгэн бол цайвар өнгийн бөсөөр биеийг ороож болно. Мөн түүнчлэн нүүр зүс царайг засан хадаг торгомсгоор бүтээх нь зүйтэй. Тэгэхдээ авс хайрцаг бэлэн болтол ор засах буюу тусгай дэвсгэр дэвсэн дээр нь шарилыг байлгах нь зүйтэй.

	 

	в) авс бэлтгэж байрлуулах

	 

	Талийгаачийн биед тохирсон авсыг бэлдэж гүйцсэний дараа түүнийг сайтар янзалж чимэх хэрэгтэй болдог. Тэгж чимэхдээ авсны тагийг цагаан цэнхэр давуугаар, авсны дотрыг зөөллөгөөтэй шаргал буюу цагаан бөсөөр бүрдэг. Энэ нь хөх мөнгөн тэнгэр, хөрст алтан дэлхийг бэлгэдсэн зүйл болно. Мөн нэлэнхийд нь хөх юм уу улаан хараар бүрнэ. Авсны дээд тагийн хөвөөг ногооноор хуниас гарган чимэглэж болно. Цэцэг чимэг хийх бол мөнхийн дурсгалын бэлгэдэл болсон хөх өнгийн цэцэг голдон, хайрын бэлгэдэл болсон шар, ариуны бэлгэдэл болсон цагаан өнгийг дагалдуулан чимсэн цэцгийн цоморлог бэлдэж болно. Мөн энэ мэт өнгө харшуулан цэцгэн эрих (венок) бэлтгэж, дээр нь эмгэнэлийн үгтэй тууз хийж болно. Цэцгэн дээрх тууз нь монголын уламжлалт заншилд бараан хөх өнгийн байх бөгөөд түүн дээрх үсгийг цагаан буюу шараар бичдэг. Улаан дээр шараар бичихийг баярын дурсгал, хожмын хүндлэлд хэрэглэдэг ажээ. Энэчлэн гашуудлын тэмдэг нь уламжлалт заншилд хар хөх дээр цагааныг хослуулан хэрэглэдэг. Хэдий тийм боловч орчин үеийн нийтийн ёсны улаан хар болон уламжлалт хөх цагаан хоёр өнгийг аль алийг нь буруутгах аргагүй тул хэрэглэгчийн үзэмжээр сонгох нь зүй. Түүнчлэн авсыг цэцгээр чимэхэд уламжлалт заншилд бэр цэцэг, цагаан лянхуа хийж хэрэглэх нь буй.

	Мөн авсны дотор их эд зүйл хийх нь төдий л аятай бус тул голдуу бэлгэдлийн эд болох таягийг бяцханаар хийж настай хүнд дагуулах, зүү, утас мэтсийг эмэгтэй хүнд, үзэг номын зүйлийг бичгийн хүнд, тоглоомын зүйлийг хүүхэд багачуулд дагуулдаг байна. Үүнийг бас бодолцон дуртай зүйлээ хамт хийж болно.

	 

	г) хөдөөлүүлэх

	 

	Талийгаачийг хөдөөлүүлэх өдөр нь Даваа, Лхагва, Баасан гараг болох бөгөөд өглөө эрт гаргах нь зүйтэй. Шарилыг ачих хөсөг нь машин тэрэг, ердийн хөсгийн алин ч байж болно. Унаа хөсгөө бэлдэн шарил ачих байрыг янзлаад шарилаа дотроос гаргана. Шарилыг гаргахдаа амьдын урвуу үйл болгон, байшин юм уу гэрээс гаргахад босгон дээр нь хөндлөн мод тавьж шарилаа толгойгоор нь гаргана. Ингээд гашуудлын цуваа хийж, ёс гүйцэтгэх буюу шууд хөсөгт ачаалж болно. Гашуудлын цуваа үүсгэх аваас хамгийн түрүүнд хөрөг, дараа нь цэцэг, дараа нь гавьяа шагналыг барин, хойноос нь шарилыг явуулан, хүмүүс араас нь дагалдана. Тэгээд унаанд шарилыг ачин, оршуулгын газар луу оддог. Тэргэн дээр шарилыг ачихад дор нь дэвсгэр дэвсэн аятай байрлуулахын хамт хажууд нь дотно хүмүүсийг түшүүлэн байлгана.

	Ингэж шарилыг хөдөөлүүлэн гаргахад зам зуур шарил хүргэх ёс хийдэг. Тэгэхдээ унаан дээрээс мөнгө шидэх, бууж хадаг тавьж явах нь зохимжгүй тул гагц хадгийн оронд цэнхэр өнгийн торгомсог туузыг (2-3 м)-ийг бэлдээд тэрэгний урд уяхад хадаг барьсантай ялгалгүй болно. Хэрэв ингэвэл замд бууж зогсох хэрэггүй. Шарилыг гэрээс гаргахын урьд уй хийх болон хөдөөлүүлэх үед хөгжим хэрэглэж болно. Мөн шарил хүргэхэд ч хөгжим дуугаргаж болох юм. Ингэж шарил хүргэн явахад хэтэрхий довтолгон явах нь аятай бус.

	 

	Шарил залах

	 

	Хөдөөлүүлэх ёсны нэг хэсэг нь шарил залах зан үйл юм. Энэ ёслолыг талийгаачийг оршуулах газар шарилыг нь авчирсны дараа гүйцэтгэнэ. Шарил хүрч ирэхэд оршуулах нүхний баруун талд шарилаа дэвсгэр дээр буулган, толгойг нь газрын өөд чиглүүлэн байрлуулаад, нүхийг цэвэрлэн бэлтгээд, бүх хүн нам гүм болж хагацал үйлдэх ёс гүйцэтгэнэ. Энэ үед дурсгалын үгийг товчоор хэлэн талийгаачтай салах ёс хийнэ. Ингэхдээ түүнийг үнсэж үнгэлэх нь онц биш. Тэгснээс талийгаач нь дүү хүн бол амьд ахмад нь магнайд нь гараа хүргэж хайрлахын утгыг илэрхийлэх, бүрлээч нь ахмад хүн бол дүүмэд нь өвдөгний нь тус газар авсны буланд духаа хүргэн, хайртнаа хүндэтгэж байгаагаа илтгэж болно. Ёслолын үг хэлж дээрх ёсыг гүйцэтгэсний дараа нэг минут номхон зогсож гүн эмгэнэл хийнэ. Ингээд шарилаа газарт залах ёсыг гүйцэтгэнэ. Шарил залах газар их хадгийг тавих нь зохимжгүй, харин цайны зүйл, арьс, эсгийний өөдөс, цагаан чулуу хийдэг болно. Харин мөнгө төгрөг зэрэг их юм хийх нь онцгүй. Тэгээд сүү дусаан, арвай будаа цацаад, шарилаа зөөлөн эдээр тэнчээдэн газарт (нүхэнд) тавина. Дараа нь хавтангаар таглан гагнаж, толгойн талд нь хөшөө босгоно. Мөн бунхан хийсэн ч болно. Эсвэл гагц хөшөө босгоод зүгээр шороо овоолж ёслох ч буй. Харин ингэж дан шороогоор булбал гоёмсог өнгийн талхалсан чулуу цацах буюу цэцэг ургамлын үр суулгаж болно. Хашаа хайс сарайлгах нь тийм ч аятай бус.

	Шарилыг бунхалж дуусаад мөнөөх шарил гаргах үед тэргэнд уясан цэнхэр туузыг хөшөөнд зангидан дурсгал болгон үлдээж болох ба эргэн тойронд цэцгэн эрих тавьж болно. Үүнчлэн бүх үйлийг төгсгөөд хавь орчныг сайтар цэвэрлэн, уй хийгч нөхөд бүгдээр бунхныг гурвантаа тойроод, унаа хөсгөө хөлөглөн гэрийн зүг эгнэ. Ингэхдээ ирсэн замаараа буцдаггүй гэдэг.

	 

	д) гашуу тайлах

	 

	Бие барсан хүнээ нутаглуулж ирээд гашуу тайлах ёс гүйцэтгэдэг. Энэ ёсыг ёслоход гэрт үлдсэн улс, орон байрыг сайтар цэвэрлэн, нэгэн бол гэрээ шинээр барьж, дэвсгэр, эд өлгийг гоёмсоглон тавьж, идээ цагаа бэлддэг. Оршуулгад явсан улсыг ирэхэд гар угаах ус, хярам хоёрыг бэлдэнэ. Мөн хөвөнд спирт шингээн гар арчиж болно. Бас арц хүж уугиулж болно. Явсан улс гэрийн гадаа ирэн хувцас хунараа янзалж, үс зүсээ засан дээрх усаар гарыг угаан, бусад зүйлээр ариулаад гэрт орно. Гэрт ороход угтах улс

	— Сайн явж ирэв үү, явдал сайхан бүтэв үү? гэж асуух бөгөөд ирсэн улс, 

	— Сайн явж ирлээ, сайхан боллоо, гэж хариулдаг. Гэрт ороход цай, идээ бэлдсэн байна. Ширээг бүдэг хөх, судалтай хөх бараан бүтээлгээр бүтээх нь буй. Энд бэлтгэх зүйл нь цагаалга, чихэр, боов, цагаан идээний зүйл, хоол унд болно. Архи дарс ууж уй гашуудал тайлах ёс огт үгүй. Гашуу тайлах будаалгын үед шарил тээсэн тэрэгний жолооч мэт ихэд хүчин зүтгэсэн хүнд хадаг цай, мөнгө төгрөг барих бөгөөд бусад хүмүүст их бэлэг барих нь үгүй. Харин утас зүү, чүдэнз өгөх нь буй. Гашуу тайлах будаалгын үед хэрэглэх аяга таваг нь хэтэрхий гялалзсан бус байх нь зүйтэй. Мөн тэр газар талийгаачийн зургийг өлгөн өмнө нь идээ тавин, гэрэл барьж болох юм. Үүний учир нь хайрт хүнийхээ гэгээн дүрийг амьд мэт харж байгаагийн бэлгэдэл болно.

	Гашуу тайлах ёс гүйцэтгэсний дараа талийгаачийг засаг захиргааны бүртгэлээс нэрийг нь хасуулдаг. Тэгээд түүнийг бие барснаас хойших долоо, хорин нэг, дөчин ес хоногийн алинд нь ч эргэж очиж болно. Ингээд хойшдын эргэлтийг сар жилээр тааруулан ёсолж булш бунханд нь цэцэг өргөж болно.

	 

	Дурсгалын туузнаа бичих үгс

	 

	Туузын эхэн талд нь зориулсан үгийг бичин, нөгөө үзүүрт нь дурсаж буй хүмүүсийн хаяг байна. Тэгэхдээ бичих үг нь хүн хүний байдлаар өөр өөр болно. Үүнд:

	 

	1. Аав ээжийн шарилд үр хүүхдээс өргөх цэцэгт

	«Хайрт Аавдаа»

	«Хайрт аав Тандаа»

	Үр хүүхэд нь

	Үр ач нар тань

	Хамаатан садан нь гэх мэт

	 

	2. Ах эгч бодох хүний дурсгалд

	«Хайрт Ахдаа»

	«Хайрт ах Тандаа»

	«Хайрт Эгчдээ»

	«Хайрт Эгч Тандаа»

	Дүү нар нь

	Дүү нар тань хамаатан садан нь

	 

	3. Дүү болох хүний дурсгалд

	«Хайрт Дүүдээ»

	«Хайрт дүү Чамдаа»

	Ах эгч нар нь (чинь)

	Хамаатан садан нь

	 

	4. Үр хүүхэд болох хүнд

	«Хайрт хүү (охин) Чамдаа»

	Аав ээж нь (чинь)

	Ах дүү нар нь (Чинь)

	Хамаатан садан нь (чинь)

	 

	5. Амраг хань болох хүнд

	«Хайрт Ханьдаа»

	«Хайрт хань Чамдаа»

	«Хайрт Чамдаа»

	Гэргий чинь (нь)

	Нөхөр чинь (нь)

	 

	6. Багш, удирдагч зэрэг хүндэт эрхэм хүнд

	«Хайрт багш (удирдагч, дарга, эмч...) даа» «Хайрт багш (удирдагч, дарга, эмч...) Тандаа»

	Шавь нар нь (тань)

	Хамт ажиллагсад нь (тань)

	...-ны хамт олон

	 

	7. Үе, журмын нөхөрт

	«Найз Чамдаа»

	«Хайрт найз Чамдаа»

	«Хайрт нөхөр Чамдаа»

	«Хайрт нөхөр... Чамдаа»

	Анд нөхөд нь (чинь)

	Хамт ажиллагсад нь (чинь)

	Хамт суралцагсад нь (чинь)

	... Хамт олон

	 

	8. Тухайлан онцлохгүй бүх төрлийн хүнд түгээмэл хэрэглэж болох үг

	«Хайрт... даа»

	«Хайрт Тандаа (Чамдаа)»

	«Хайрт... Тандаа (Чамдаа)»

	Анд нөхөд нь (тань, чинь)

	Хамт ажиллагсад нь (тань, чинь)

	Хамт суралцагсад нь (тань, чинь)

	Үр хүүхэд нь (тань, чинь)

	Ах дүү нар нь (тань, чинь)

	Хамт олон нь (чинь, тань)

	 

	Хөшөөний тухайд

	 

	Нас барсан хүнд зориулж босгох хөшөөн дээр гагцхүү овог нэр, төрсөн, бие барсан оныг хуучин шинэ үсгийн аль дуртайгаар бичиж болно. Хөшөөний дээд тал нь мохоо дугариг, хурц гурвалжин хоёр янз байна. Түүний аль алинд нь талийгаачийн үйл хэрэг алдар нэр нь наран саран мэт мөнхрөх болтугай гэсний утгаар нар сарны дүрс сийлэх бөгөөд түүнчлэн үйл дурсгал нь галын дөл мэт мандан бадраг гэсний учир мөнөөх нар сарны дээр галын дүрс гаргадаг. Энэ нь нэг ёсондоо манай улсын сүлднээ байдаг монгол улсын төрийн бэлгэдэл болсон соёмбо тэмдгийн нэгэн хэсэг болох тул төрдөө нэртэй, түмэндээ хүндлэлтэй хүн явсан гэдгийн албан баталгаа болох юм.

	 

	Онцгойлон хүндэтгэх оршуулгын зарим ёс журам

	 

	Нам төр, нийгмийн зүтгэлтэн, алдар гавьяатай хүмүүсийг хүлээж хүндлэн дурсгалыг онцгойлон ёслох нь зүйтэй. Тэр нь доорх байдлаар болно. Үүнд:

	1. Нам төрийн тэргүүн зэрэг онц гавьяат удирдагчийг олшруулахдаа дээд хүндлэл хийн, төрийн ёслолын ордонд шарилыг залан, улс даяар нийтийн эмгэнэл зарлана. Ингэж хагацал үйлдэхдээ иргэд нийтээр ёс гүйцэтгэн эцсийн удаа салах ёслолын цуглааныг хийж, хальсан удирдагчийн шарилыг хүлэглэж, их буу гурвантаа дуурьсган таалал төгссөн хүндэт удирдагчаа оршуулан, шарил дээр нь алтан дүрст хөшөөг нь босгоно.

	2. Нам засгийн удирдагчид болох МАХН-ын Төв Хорооны Улс Төрийн товчооны гишүүд түүнчлэн Ардын Их Хурлын Тэргүүлэгчид, Сайд нарын Зөвлөлийн гишүүдийг улсын комисстойгоор оршуулах бөгөөд эмгэнэлийн мэдээллийг хөргийн нь хамт төвийн хэвлэлд нийтлэн, шарилыг тусгай ёслолын байранд байрлуулан, хөдөөлүүлэх өдөр нь нийтээр эцсийн хагацал үйлдэж хүндэтгэлтэйгээр оршуулан нэрийн үсэгт хөшөө босгоно.

	3. БНМАУ-ын Ардын Их Хурлын депутат, БНМАУ-ын баатар, Хөдөлмөрийн баатар, Ардын хувьсгалын партизан, төрийн сайд, дарга нар, соёл, урлаг утга зохиолын нэрт зүтгэлтэн, эрдэмтэн зэрэг улс, орон нутгийн алдар цолтныг орон нутаг, албан байгууллагын комисстойгоор оршуулах бөгөөд эмгэнэлийн мэдээллийг төвийн болон орон нутгийн сонинд зарлан, шарилыг албан байгууллагын ёслолын байранд тавин, хамт олны эмгэнэл үйлдэх бөгөөд оршуулгын газар нь дурсгалын хөшөө босгоно.


III. ХҮНИЙГ ХҮЛЭЭЖ ХҮНДЛЭХ ЁС

	УГТАХ, ҮДЭХ

	Зочныг угтаж үдэх ёс нь уул зочныхоо хүндийн эрэмбээр доорх хэдэн зүйл болно. Үүнд: Гэрийн эзэн нь зочноо

	1. Гэр хашаа буюу албан байрныхаа гадаа үүдэнд гарч угтах, үдэх.

	2. Зөвхөн гэр, өрөөнийхөө үүдэнд угтаж, үдэх.

	3. Дотроос гаралгүй гэр өрөөндөө босож угтаж, үдэх.

	4. Гэр өрөөндөө суугаагаар угтаж үдэх зэрэг болно. Тэгэхдээ эдгээрээс эхний хоёр янз нь биеэс ахмад буюу эрхэм хүнтэй учрахад ёслох бөгөөд сүүлийнхээр нь өөрөөс дүүмэд хүнд ёсолно. Ингэхдээ ахмад дүүмэд гэдэгт нь гагц насны ялгавар бус албан тушаал, хүнд мэндийн зэрэг хамаарагдана.

	Зочныг угтах үдэхэд ихэд дотно, аав ээж, ах эгч нар нь үнсэж болно. Эцэг эх, ах эгч нь хүүхэд дүү нарынхаа өрөөсөн хацрыг угтахад, нөгөөг нь үдэхэд үнсдэг. Анд нөхөд учрах ба үдэлцэхэд үнсэлцэж болох авч олны дунд ингэхийг нэг их таатай гэхгүй. Монгол эрчүүд хоорондоо үнсэлцэх нь бараг үгүй. Хүү буюу дүүгээ ахмад нь үнсэж болно. Дүү хүн ахмадаа үнсэх нь төдийлөн үгүй.

	Тэрчлэн угтаж үдэх үед харилцан алга хавсарч мэхэсхийх, гар өргөн ёслох хийгээд гар барилцаж болно. Харин тэврэлцэх нь бараг үгүй. Ингэхийг янаг амрагийн ёс гэх тул олон хүнээс ангид жичдээ ёсолж болно. Гагц европ дахины ёсонд тэврэлдэн үнсэлцэх нь элбэг аж. Тэгэхдээ энэ нь маш дотныг илэрхийлэх утгатай болно. Ингэж угтахад баярын улаан цэцэг барих нь их.

	Аав ээж, албаны эрхэм хүнийг угтахад өмнө дурдсан угтахын ёсыг таацуулан ёсолно. Энэ мэт эрхэм хүнийг үдэхдээ тусгай тогтоосон газар асар байр бэлдэн ёслолын цай хүргэж гаргах буюу эсвэл анх угтсан газарт нь хүргэн үдэж болно. Тэгж үдэхэд зочноос дүүмэд нь унаанаас буун мэхэсхийх ба үе зэргийнхэн нь унааны амыг татан бие бөхийж, зогсон ёслоод, ахмад нь зам тавин гар өргөн үдэж болно. Эсвэл бүгд унаанаас буун мэхэсхийн ёсолж үднэ. Зочныг ёслоход гэрийн эзэн нь гэрийн хувцастай байх буюу гийчнээсээ хэтэрхий гоёх нь зохимжгүй.

	Угтаж үдэхэд хүлээж хүндлэх газар цай идээ бэлдэн ёслох ахуй тэр хүндээ бэлэг дэмбэрэл бодон идээнийхээ дээжийг барьдаг. Гэхдээ ирэх хүн эхлэн, явах хүн эцэст нь заавал цагаан идээ амсах ёстой гэдэг. Мөн явах хүн гэрт бол галын хажуугаар нар зөв тойрон зүүгээр гарч явах ёстой. Хэрэв угтах үед олон хүн цугларч найр үүсгэх аваас учрахын ерөөл хэлдэг. Үдэхэд ч бас ялгалгүй аян замын ерөөл хэлээд одох хүндээ хадаг барьдаг заншилтай.

	Энэ үед ярих яриа бас л өвөрмөц байдаг. Үүнд:

	Угтахад: 

	— Аян замдаа алжаалгүй тавтай сайхан морилж ирэв үү? Сайн явж ирэв үү? Сайн явав уу? Сайн ирэв үү? гэх буюу явсан хэргийн төрлөөр сургууль соёлд явсан хүнд

	— Ном эрдэм их сурав уу, Эрдэм ном өндөр үү? гэх, ажлаар явсан бол 

	— Явдал хэрэг сайхан бүтэв үү? Ажил амжилттай бүтэв үү? Ажил амжилттай юу? Ажил бүтэв үү? гэх мэтээр асуухад ирсэн хүн бүгдийг сайн сайхнаар нь хариулдаг, 

	Үдэхэд, 

	— Аян замдаа алжаалгүй тавтай сайхан морилоорой! Алтан шар зам чинь өлзийтэй болтугай! Аян замдаа амар сайн яваарай! Сайн яваарай! гэхэд явж буй хүн нь хэлсэн хүн бүхэнд

	— Сайн сууж байгаарай гэж хэлэх буюу нийтэд нь

	— Бүгдээрээ сайн сууцгааж байгаарай, Баяртай гэдэг.


ЭЕВЭРГҮҮ ХАРИЛЦААНЫ ЁС

	 

	Хүнийг хүлээж хүндлэхийн нэгэн гол ёсонд үгээр баясгахын үйл орно. Ямар ч сайхан орд харшийн дотор үнэтэн бүгдийг цогцлуулаад, амттан болгоныг ярайлгавч эевэргүү сайхан үг яриагүй бол тэрхүү ёслол дайллага чийр чивэргүй амт шимгүй хүйтэн зэврүүн болно. Иймд ам нээвэл уушги нээнэ гэдгийн үлгэрээр аятай сайхан үгсийг хүүрнэлдэн, алиа сонин яриаг үүсгэн, хөгжилдөн будаалбаас цэнгэлийн манлай тэр болох тул сайнаар өгүүлэлцэхийн ёсыг сайтар судлан, монгол хэлний эрхэм сайхан найруулгаар ярьж сурах нь зүй. Ийм учраас аливаа хүнийг авгайлах, аялуун өгүүлэхэд хэрэглэдэг элдэв хүндлэлийн үг хэллэгийг дор өгүүлье.

	 

	Хүн авгайлах ёс

	Хүнийг авгайлахдаа насаар ахмад буюу тушаал зэргээр илүү юм уу, ахжаар үл таних хүнийг нэрийн нь хойно авгай, гуай, ахай гэсэн үгийг дагуулан хэлнэ. Жишээлбэл: Бат гуай, Дулмаа гуай гэнэ. 

	Сайн танил ойр дотнын хүмүүсийг нэрийн нь эхний үеийн дараа -яа, -еө залгах буюу сүүлд нь -хай, -хэй дагавар залгаж хэлэх нь буй. Үүнд:

	Нацаг — Нааяа, 

	Цэрэн — Цээеэ, 

	Гомбо — Гомбохай

	Чулуун — Чулуухай гэх мэт.

	Нас ахмад, танил, ойр дотно хүнийг авгайлахдаа тусгай үг хэрэглэх ёс буй. Жишээ нь: Бандьахай; (Вандьгай), Амбаа, Агаа, Ажай, Аазай гэж цээрлэн өгүүлж бас болно. Мөн багш, дарга, садны хүндэт дотно хүнийг авгайлахад нэрийн нь эхний мөрийг хэлээд хойно нь багш, дарга, ах, эгч гэдэг үгийг залгадаг ёс буй. Жишээ нь: Лу багш, Да багш, На багш, Ши дарга, До ах, Цээеэ эгч гэх буюу нэрийг нь оролцуулан Дорж ах, Цэрэндулам эгч ч гэж бас болно. Мөн мэргэжлийн нэрээр нь хүндэтгэвээс нэрийн нь дараа мэргэжлийг нь хамруулан Батаа эмч, Балдан инженер, Балжин хурандаа гэх мэтээр авгайлж болно.

	Аливаа хүнийг хүндэлж ёслох ахул дүү ч байлаа гэсэн «Гуай, Та» хоёрыг ямагт хэрэглэх нь зүй. Түүнээс гадна хүний шинж байдлын талаар бусдад ярихад зөөлрүүлсэн үг өгүүлдэг. Ийм ярианд хүндэтгэлийн үг хэрэглэдэг билээ. Өөрөөр хэлбэл шууд утгыг хүндэтгэн зөөлрүүлж хэлдэг юм. Жишээ нь: хөгшин хүн гэхийг настай хүн, хазгар доголон гэхийг хөл муутай, дүлий гэхийг чих хатуу гэх мэт.

	 


ЗОЧЛОХ ЁС

	 

	Цайллага, дайллага, будаалга

	 

	Хүнийг хүлээж хүндлэхийн нэгэн эрхэм үйл нь зочлох ёс юм. Монгол зочлогын ёс нь цайллага, будаалга, дайллага гэсэн гурван зүйл болох бөгөөд цайллага гэдэг нь сайн нөхөд учрах, үдэх тэргүүтэнд бие биедээ цай идээ барин, хөнгөн зочлохын нэр юм. Цайллагад цай идээ сархдын зүйлээр зочилдог. Харин нөгөө дайллагад нь цайллагын бүх идээнээс гадна хоол заавал оролцдог. Мөн архи сархдын зүйл ч байдаг. Будаалга гэдэг нь тухайлсан баяр ёслол зан үйлийг тохиолдуулан нийтэд барих нэгэн зүйл дайллагын нэр юм. Хүүхэд угаах, хүүхдийн үс авах, хүүхдийн ой болох, алдар хүндлэл олох зэрэг, зан үйлд зориулах хөнгөн хуримыг будаалга гэх боловч хүн оршуулах, цагаан сар мэт онцгой ёслолд гүйцэтгэх зочлогыг бас будаалга, цагаалга гэх нь буй. Будаалга нь үржин дэлгэрэх, арвижин жаргахын бэлгэдэл болсон сүү будааг, эрхэмлэсэн үйл юм. Будаалгад оролцох хүний байдлыг харгалзан насанд хүрээгүй хүмүүст архи сархад үл барих тул цагаан идээ, айраг мэтээр дайлдаг заншилтай. Дээрх гурван зүйл зочлогын зоогийн цэсийг дор өгүүлье.

	Үүнд:

	 

	ЦАЙЛЛАГАД:

	1. Цай (цайны зүйл)

	2. Идээ (чихэр, жимс, боов, цагаан идээ)

	3. Ундаан (жимсний ус, пиво, айраг, архи, дарс бага зэрэг)

	 

	БУДААЛГАД:

	1. Цай

	2. Идээ

	3. Хөнгөн шүүс (будаа, аарц, махан зууш, тараг)

	4. Ундаан (жимсний ус, пиво, дарс, айраг зэрэг)

	 

	ДАЙЛЛАГАД:

	1. Цай

	2. Идээ

	3. Хүнд шүүс (бүхэл мах, таташ, бууз, хуушуур)

	4. Ундаан (бүх төрлийн ундаан, айраг архи зонхилно.)

	Уламжлалт дайллагын ширээний дүрэм:

	Монголын уламжлалт заншилд дайллагын ширээний идээ зоогийг хуваарилан таних нарийн дэглэм буй. Үүнд:

	Тэргүүн зэргийн хүндэтгэлд: Их ширээ засах бөгөөд түүн дээр найман дугариг таваг засна. Таваг бүрийн идээ бас ялгаатай. Нэгд нь 15 боов орсон хоёр таваг боов, нэг таваг чихэр бурмын зүйл, нэг таваг үзэм жимсний зүйл, нэг таваг дан чихэр, нэг таваг самар, нэг таваг чавга, нэг таваг ааруул байх ёстой. Үүнийг дээд хүндлэлийн идээ гэх бөгөөд зочноо урьж уул идээгээр дайлах буюу зочиндоо тэр чигээр нь хүргэж болдог ажээ.

	Дэд зэргийн хүндэтгэлд: Бэсрэг ширээ засаж таваас зургаан дугариг таваг тавих бөгөөд, үүнд: нэгд нь 12 боов өрсөн хоёр таваг боов, нэг таваг үзэм чихэр бурмын зүйл, нэг таваг чавга, нэг таваг самар, нэг таваг ааруул тавьдаг.

	Гутгаар зэргийн хүндэтгэлд: гурваас дөрвөн таваг идээ тавих бөгөөд нэгд нь 10 боов орсон нэг таваг боов, нэгээс хоёр таваг үзэм, чихэр, нэг таваг самар чавга тавьдаг заншилтай.

	Дөтгөөр зэргийн хүндэтгэлд: Тусгай ширээ засахгүй ерийн ширээн дээр нэг дугариг таваг тавина. Тавагт 10-8 боов тавин, бурам жимсний зүйлээр чимнэ.

	Тавдугаар зэргийн хүндэтгэлд: тусгай ширээ засахгүй, нэг дөрвөлжин тавагт 6-5 боов өрж, татмал бурмын зүйл нэг хэсэг тавина.

	 

	Монгол ёсны их дайллагын хоолны зүйл

	1. БҮХЭЛ МАХ

	1. Зум. (малын махыг гэдсийг нь аван, бүхлээр нь чанаж үсийг нь зумлаад, шар тосоор чимэн, их царан дээр тавин, дээдийн дайллагад өргөх их ёсны хоолыг хэлнэ) Үүнийг хуримд хэрэглэж болно.

	2. Их бүхэл (малын тураг мах, таван цул, толгой шийр бүгдийг их дэлгэц, тэвш дээр тавьсныг хэлнэ) Үүнийг шинэ гэр барих зэрэгт хэрэглэнэ.

	3. Бага бүхэл. (малын дан тураг махыг хэлэх бөгөөд түүнд толгой шийр гэдэс дотор орохгүй.) Үүнийг ерийн найр, дайллагад хэрэглэнэ.

	4. Хөл мах (малын махыг зургаа буюу долоон хөл хэмээн ялгах бөгөөд үүнд дөрвөн хөл, ууц орох ба хүзүү, сээр, өвчүү, бэлхнэг мэтийг хамтатган нэг буюу тусгайлан хоёр хөл болгодог нутаг нутгийн заншил буй.)

	5. Хугас мах. (малын мах нь бүгд 12 хугас болох бөгөөд дал, дөрвөн өндөр мэт хоёр хоёроор нь хослуулан барих махыг хэлнэ)

	6. Мөч мах (мөч гэж нугардаг зүсдэг төрлөөр нь ялгасан махны нэр бөгөөд малын мах нь бүгд 24 мөч болно. Жишээлбэл богтос, шаант, хавирга, сүүж дангаараа нэг нэг мөч болно).

	7. Зүсэм мах (огтлогдох нэгэн зүсмийг хэлнэ) Ийнхүү бүхэл махыг ялгаварлан хүндийн байдалд тааруулан зочиндоо өгдөг. Тэгэхдээ дээрхийг хураамжлан бүхэл махыг төлөөлүүлэн ууц тавин, хаа гуяыг төлөөлсөн мах хослуулах буюу мөн түүнийг хураамжлан дал дөрвөн өндөр тавих ёс буй. Түүнээс гадна нарийн хоол, шөл гэх мэт бусад хоолыг зочилгоонд хэрэглэнэ. Үүнд: нарийн хоолны зүйлд банш, бууз, хуушуур гэх мэт орох бөгөөд шөлтэй хоолонд бантан, хар шөл, шийжүү, таташ гэх мэт хамаарагдахын дээр цагаан хоолонд тараг, бэрээсэй, агшаасан будаа, аарцтай будаа, сүүтэй будаа, гурилтай сүү, цагаан хуушуур гэх мэт орно.

	Орчин үеийн зочилгооны нийтийн ёс

	 

	Орчин үеийн улс түмний өргөн хэрэглэж байгаа зочлох гол ёс нь европ дахинаас гаралтай нийтийн ёс юм. Энэ ёс нь бас л их нарийн дэг журамтай. Эдгээрээс түгээмэл хэрэглэгдэх зарим зүйлс болох зочноо урьж залах, угтан тосож авах, ширээнд суулган үйлчлэх хийгээд зочин хүний гүйцэтгэх ёс, зочноо үдэх ёсны талаар дор товч өгүүлье.

	 

	Урилга: 

	Аливаа ёслол дайллагад урилга өгөх ёстой билээ. Тэрхүү урилгын үг нь доорх маягтай болно. Үүнд:

	 

	1. Хуримын урилга

	«Эрхэм хүндэт... Та бидний хуримд морилон ирнэ үү

	Болох хугацаа... оны... сарын...ны... цагт

	Манай хаяг: Рашааны 7-р гудамж 15-р хаалга

	Цэдэв, Цэцгээ нар»

	 

	 

	2. Насны ойн урилга

	«Эрхэм хүндэт......... Та манай аавын (миний)... насны ойн баярын найрт (цайллагад) морилон ирнэ үү.

	Болох хугацаа... оны... сарын...-ны... цагт

	Манай хаяг: 2-р 40 мянгат. 3-р байшин 4-р орц. 60 тоот

	Баатарынхан (Баатар)

	 

	3. Энгийн хоол, даллагын урилга

	«Эрхэм хүндэт... Та манай гэрт морилон ирж үдийн зоог зооглоно уу.

	Манай хаяг: Амгалан, Жанжны гудамж. 5 тоот. 

	Нэргүй.»

	 

	Зочныг угтах. 

	Зочноо угтахад эхлээд эмэгтэйтэй нь, дараа нь насны эрэмбээр мэндлэх бөгөөд ихэд хүндэт эрхэм хүнийг бол заавал эмэгтэй ахмад гэлгүй хамгийн түрүүнд амрыг нь эрэн хүлээж хүндлэх ёстой. Тэгэхэд доорх үгсийг хүүрнэнэ. Урьд нь уулзалдаагүй хүнийг холоос урин ирүүлж байгаа бол угтагч хүн, 

	— Та (Дарга, багш, аав, ээж, ах эгч) сайн явж ирэв үү? гэх, дандаа уулздаг хүн ирвэл, 

	— Ашгүй, та хүрээд ирэв үү. За ийшээ морилогтий! хэмээн зочныг өрөөнд буюу гэрийн баруун хойморт урина. Мөн түүнчлэн үе зэргэмжийн хүнд удаан уулзалдаагүй бол, 

	— Сайн явж ирэв үү? Сайн ирэв үү? Сайн байна уу? гэх мэт.

	Байнга уулздаг хүнд 

	— Ашгүй та нар хүрээд ирэв үү? За, морилцгоо морилцгоо, гэх буюу 

	— Тэр минь хүрээд ирэв үү? Хэн минь ирэв үү? гэхчлэн ярина. 

	Зочноо суусны дараа идээ ундаан бэлтгээд, 

	— Та зооглогтий! Зооглож айлд, Та үүнийг тогтоогтий, тогтоож айлд гэх ба цаад хүн нь "зүгээр зүгээр, болно болно, жа баярлалаа, гялайлаа, хүртэж байна, хүрч байна" гэж хариулна. Зочинд хоол унд ахин нэмэх ахул

	— Аль вэ, та аягаа, хоол хийгтий, Таны хундагыг нэг сэлбэчихье гэх мэтээр хэлэлцэнэ.

	Мөн дайллага тарахад зочин хүн тэр айлынханд талархал илэрхийлэхдээ, 

	— За баярлалаа, сайхан боллоо, баярлалаа, баяртай гэж хэлэх бөгөөд тэр айлынхныг урих бол, 

	— Манайхаар хэзээ морилж очих вэ? Манайхаар очно биз дээ? Дараа манайд очоорой! гэж өгүүлнэ. Тэгэхэд явуулж байгаа хүмүүс нь

	— За тэгнэ ээ, тэгнэ, баярлалаа. Сайн яваарай, сайн хариарай. Та нар ирж бүр гялайлгалаа. Та нар ирсэн их сайн боллоо. Та нарын ирсэнд их баярлалаа гэдэг.

	 

	Хүнийг танилцуулах

	 

	Аливаа найр дайллагад ирсэн улсыг хооронд нь танилцуулах хэрэг хардаг. Тэгэхэд доорх байдлаар хэлэлцэнэ. Манай (миний) аав, ээж, эгч, ах дүү, нөхөр эхнэр, найз Тэр гэж хэлнэ. Нэгэн бол нэрийг нь хэлэхгүй ч байж болно. Харин багш, дотно нөхөр, эхнэр, дүү, найзын нэрийг хэлж болно. Халуун ургийн ахмад хүнээс бусдыг тушаал, мэргэжил, нэрийг нь хослуулан "манай дарга Дорж, миний найз эмч Батаа" гэх мэтээр хэлж болно. Ер нь хүний урт цол гуншинг албан ёсны бус найр дээр их сүр бадруулан хэлдэггүй. Харин зарим эрхэм хүнийг танилцуулахад хааяа хэлэх нь буй. Жишээлбэл: миний багш Цэрэн доктор, миний найз урлагийн гавьяат зүтгэлтэн Цэнд, манай хөрш алдарт дуучин Даш, манай найзын эхнэр Дулмаа гэж хэлнэ. Түүнчлэн их алдартай хүнийг ахмад буюу хүндэт хүнд танилцуулахад "Зохиолч Түдэв гуайг мэднэ биз дээ" гэх буюу "Аварга Мөнхбатыг танина биз дээ" гэхчлэн хэлж танилцуулна. Хүүхдийг ахмад хүнтэй танилцуулахад өөрийн хүүхэд бол насаар нь ялган манай том хүү, манай дунд охин, манай отгон хүү гэхчлэн хэлнэ. Айлын хүүхдийг бол тэдний тийм хүүхэд гэж хэлнэ. Харин хүмүүсийн тушаал мэргэжлийг хэлэхэд тэр орчинд эрхэм гэгдэх мэргэжлийг нэрлэн дуудаад, онц ойшоогдохгүй буюу доогуур гэгдэх мэргэжлийг цохон хэлэлгүй зөвхөн албан газар хэлтэс тасгийн нэрийг дурдан "манай нэг хэлтсийн ажилтан (ажилчин), манай аж ахуйн ажилчин, миний хамт ажилладаг хүн" гэх мэтээр эевэргүү үгээр тайлбарлан танилцуулна.

	 

	Зочны суудал

	 

	Зочныг суулгах журам нь үндэсний болон нийтийн хоёр янз болно. Үндэсний маягаар суулгах ахул гэрт суудаг журмыг баримтлан баруун талдаа аль хүндтэй улсаа эрэмбэлэн суулгана.

	 

	[image: Image]

	 

	Тэгэхэд гэрийн эзэн нь зүүн хойноо байдаг бөгөөд түүний дараа өөрийн нь талын дүүмэд улс суудаг. Гэрийн эзэгтэй нар өөрсдөө үйлчилж байгаа бол аль ч ялгалгүй хүндтэй улсаа дээд талдаа суулгаад өөрөө доод талд нь өөдөөс нь харж сууна. Гэрт бол бараг хойморлож хүн суудаггүй. Зочид баруун талд суух ба эхэнд нь хамгийн хүндтэй эрхэм хүн байна. Мөн зүүн талын эхэнд нь ч гэсэн ургийн хүндтэн байна. Байшинд бол голчлон нийтийн заншлаар I, Ш, П, Т, О үсгийн маягаар ширээ засан, хөндлөн голыг эх болгон хамгийн хүндтэнээ голлуулан бусдыг хоёр тийш нь эрэмбэ дараагаар суулгана. Насны ойн хурим мэтэд найрын эзнийг голлуулан суулгаж, зочдоос хамгийн хүндтэй нь тэдний баруун хоёр суудлыг эзлэн суудаг.

	Дугуй буюу гонзгой дугариг тууш ширээнд гэрийн эзэн эзэгтэй хоёр хөндлөөш нь голлож өөд өөдөөсөө харж суудаг. Гэрийн эзэгтэйн баруун талд нас ахмад буюу эрхэм хүн суух ба зүүн гар талд нь мөн л нас ахмад буюу эрхэм эрэгтэй хүн сууна. Эзэгтэйн баруун гар буюу гэрийн эзний баруун талын гурав дахь суудал нь мөн хүндтэйд тооцогдоно. Гэрийн эзний баруун зүүн гар талд нь эрхэм хүндэт буюу ахмад эмэгтэй суух бөгөөд дараагийн суудал эзлэх улс нь цөм л хүндэт зочин байна. Гэхдээ зочлон ирж байгаа эрэгтэй эмэгтэй гийчид нь салгуу суулгахад зохимжгүй байвал заавал дээрх маягаар суулгах гэх албагүй. Хоёулыг нь хамт суулгаж болно. Ингэж солбиулан суулгаж дайлдаг ёс нь эрэгтэй эмэгтэйчүүдийг хамтад нь зочлоход баримталдаг европ нийтийн заншил юм. Харин эрэгтэйчүүд, эмэгтэйчүүдийг дангаар нь зочлох бол дээрхээс өөрөөр суулгадаг. Ингэхэд зочилж байгаа айлын эзэгтэйн баруун гар тал нь дээд суудал болох бөгөөд зочноо нэг хүн дайлж байгаа бол тэр хүний баруун гар тал дахь нь тэргүүн суудал болох жишээтэй. Гэхдээ ширээний өнцөг буланг төдийлөн эрхэм суудал гэдэггүй.

	Цагтай хэмжээтэй тухайлсан албан чанарын дайллагад ирэх зочны урилганд нь ирээд суух суудлыг нь заасан бичиг хавсаргаж ч болдог. Нэгэн бол ирэх хүний нэрийг нь зааж тавьсан ч болно. Нэгэн бол зочид ирж жигдрэхэд суух хуваарийн зургийг таниулсан ч болно.

	 

	Дайллагын ширээний засал

	 

	Ширээний засал тавил нь зочны сэтгэлийг хөгжөөх найр дайллагын нэгэн сүр жавхлан болдог. Ингэж ширээг засахад гэрийн нөхцөлд бол, голд нь том өргөн ширээ засаад, хоёр талаар нь мөрлүүлэн жижиг явган ширээ байрлуулахад тохиромжтой байдаг. Байшин байранд бол, дээр дурдсан үсгийн маягаар ширээг засаж, дээр нь тавих идээ ундааныг аль болохоор арвин баялаг, аяга таваг халбага сэрээ нь ихэд найралдан тохирсон байх нь чухал. Ширээг тусгай зориулалтын цайвар, шаргал бөс даавуун бүтээлгээр бүтээвэл хүндэтгэсний тэмдэг болох бөгөөд сэжүүр, зах нь шалнаас 15-20 см буюу нэг төө зайтай байхаар бодож унжуулах хэрэгтэй. Олон бүтээлгийг залгаж бүтээх бол зөрлөгийн ам нь зочны эхлэн орох буюу суух талын нь эсрэг чиглэсэн байх ёстой. Ер нь ширээний бүтээлгийг бүтээхдээ дор нь зөөлөвч дэвсэн сайхан цардаж индүүдэн дарайлгасан байвал гоё гэдэг. Ширээн дээр хоол ундны зүйлийг байрлуулахдаа дөрвөн хүн суух дөрвөлжин ширээнд бол шилэн эдлэлийг голлуулан, ширээний ирмэг талын чигт дөрвөн суурь тавгаа тавих ба зэрэгцүүлсэн урт ширээнд тавгаа зэрэглүүлэн, хоорондоо 60-80 см зайтай цувруулан тавина. Тэгэхэд тавгийн амсар нь ширээний гадна ирмэгээс 2 см зайтай байна. Суурь тавгийг ингэж тавиад дээр нь зуушны таваг, дэргэд нь амны алчуур тавина. Суурь тавгийн зүүн гар талд 10-15 см, ширээний ирмэгээс 8-10 см зайд талхны таваг тавина. Суурь тавгийн баруун гар талд 2-р хоолны хутгыг ирийг нь таваг руу харуулж, 1-р хоолны халбагыг дээш нь хандуулан, нөгөө талд нь зуушны хутганы ирийг таваг руугаа харуулж тавина. Суурь тавгийн зүүн гар талд 2-р хоолны сэрээ, загас, зуушны сэрээг дээш нь харуулан идэх зоогийн дэс дараагаар зүүн гар тийш эгнүүлэн тавих бөгөөд аливаа сэрээ, хутга халбаганы иш нь суурь тавгийн гадна амсартай яг зэрэгцсэн жигд тэгшхэн байх ёстой. Суурь тавгийн цаад талд хундагыг хутганы үзүүрээс эхлэн зүүн гар тийш эгнүүлж тавих бөгөөд түүний янз маяг нь уг дайллагын сархдын төрлөөс хамаарна. Голчлон зүүн гар талд нь жимсний ус, пиво уух морин хундагыг байрлуулах ба түүний баруун гар тал руу дарс, цагаан архи, шингэ (ликер) болон шарз (коньяк) уух бэсрэг болон жижиг жүнзийг дараалан тавина. Усны хундаганы ард шампань дарс уух завьяа хундага, жимсний дарс уудаг цомбон хундага нэмэн тавьж болно. Чингэхдээ нэг хүнд 3-5 хундага жүнз байхаар бодно. Ингээд хундаганы цаад талд жимсний хутга, сэрээ, халбагыг хөндлөнгөөр нь зөрүүлж тавина. Хоол амтлах нунтаг давс, поваарь хийсэн жижиг савыг суурьтай юм уу тусгай саванд хийн тавьж болно. Мөн шилэн графинд ус хийж тавьж болно. Ширээн дээр шилэн савтай жимс амьд цэцэг тавихад найрын ширээ амилдаг. Алим, жүрж, усан үзэм зэрэг жимсийг сайхан угааж цэвэрлээд, ишээс нь салган богино шилбэтэй нь шилэн тавагт хийж тавивал зүгээр. Мөн 3-5 өнгийн гоёмсог цэцгийг багцлан намхан гоё шилэн саванд устай хийж тавих ба уул цэцэг нь зочдын нүүрийг халхлахгүй богиновтор байсан нь дээр. Тамхи чүдэнзийг ширээн дээр тавьж болох боловч үнсний савыг заавал тавих албагүй. Хэрэв зочин тамхи таталтай бол түүнийг авчирч өгөх нь тохиромжтой. Түүнчлэн талх зууш архи дарсыг тэр болгон урьдчилан өрөх хэрэггүй. Аль болохоор өрөө тасалгаагаа цэлгэр цэвэр сайхан байлгаж, зочид ирсэн хойно ширээгээ баяжуулах нь зохимжтой гэдэг. Тэгэхдээ дайллага эхлэхээс өмнөхөн шампань дарс, шарз, шингэ мэтийг тусгай ширээн дээр байрлуулна. Ийнхүү ширээ идээгээ бэлтгээд зочноо хүлээж авна.

	 

	Зоогийн зүйлийн төрөл

	 

	Зоогийн зүйл нь зочин хүлээж авах цаг, зочны хүнд мэндийн байдлаар янз бүр болно. Тэдгээрээс дор өгүүлье.

	 

	Өглөөний зоог

	Өглөөний хоолонд голдуу дотно нөхдийг урьдаг. Зуны цагт бол тагт (балкон) дээр юм уу цэцэрлэгт ширээ засахад аятай. Цэвэр цэнгэг агаарт өглөөний зоог барихад тун ч аятай. Энд эхлэн хоол барьсны дараа цай юм уу кофе өгнө. Өглөөний зоогт цайны хамтад жигнэмэг (печенье), бялуу (пирожень)-гаар дайлж болно. Тус зоогийг зочдын хамгийн ахмадаас эхлэн барина. Мөн хүндтэйгээс нь эхэлж ч болно. Өглөөний зоогийг төдийлөн удаан иддэггүй.

	 

	Коктейль 

	Коктейль хэмээх хөнгөн дайллагыг багашаархан байранд хийхэд тохиромжтой, олон хүн хамруулж болдог. Энд заавал суудал засалтгүй голдуу босоо зогсож ярьж хөөрч болно. Тэгэхдээ суух хүн байж болзошгүй тул сандал байхад зүгээр. Мөн бүжиг хийсэн ч болно. Коктейлийг 18-20 цагийн үед голчлон барьдаг. Энэ цайллагад жимсний дарс зонхилуулан жигнэмэг, боов, хиам, бяслаг, зайдас барих нь элбэг.

	 

	Оройн зоог

	Оройн хоолыг голдуу 19-21 цагийн орчим барина. Хэрэв оройн хоолны цаг өнгөрсөн байвал их юм бэлдэх хэрэггүй. Зөвхөн пиво, дарс, жижиг бутерброд, цай, кофе, жигнэмэг, бялуу зэрэг амттан барихад болно. Оройн зоог барихад зочдод сархад болон зуушны зүйлийг явуут түгээх буюу их таваг цард тавин түүнээс түгээж болно.

	 

	Их хоол

	Нийтийн ёсонд хамгийн их хоол зоогийг өдрийн цагаар буюу зарим тохиолдолд орой барина. Энд шөл барьсны дараа загас, зэрлэг шувуу, хачиртай мах, амттан, жимсээр дэс дараалан дайлна. Эд бүгдийн сүүлд шарзтай цай буюу шингэтэй кофе өгч болно. Оройн хоол нь халуун хоол байхад зүгээр. Харин зууш нь хүйтэн байж болно.

	 

	Нийтийн ёсны дайллагын зоогийн цэс

	 

	Нэг. Зууш (Хүйтэн зууш: загасны түрс, хиам цөцгий, чанасан загас, гахайн царцаасан мах, үхрийн хэл, хонины хүйтэн мах, шувууны шарсан мах, шанцай, бяслаг гэх мэт.

	Хоёр. Хоол: (Нэгдүгээр хоол: Ногоотой шөл, хөц, таташ, банштай шөл, загасны махтай шөл, тахианы махтай шөл, (хоёрдугаар хоол нь хуурсан, шарсан, жигнэсэн загас, малын мах, шувууны мах, ногоо зэрэг болно) 

	Гурав. Амттан (компот, чихэртэй тараг, өрмийн хайлмаг, жимстэй зайрмаг гэх мэт)

	Дөрөв. Ундаан (халуун ундаан-нимбэг, шарз- дарстай цай, хар кофе, сүүтэй кофе, какао, сүүтэй цай; хийцтэй цай, чихэртэй хар цай.

	Тав. Идээний зүйл (Өндөгтэй бялуу, самартай бялуу, тэргүүн гэх мэт) Цагаан идээ, аарц, ааруул, ээзгий, өрөм, бяслаг тос, хутгууш. Дээрх байдлаар хоолыг бэлтгэх бөгөөд тэгэхдээ хоол ундны халуун хүйтнийг сайтар тааруулан хэмжээ дамжааг нарийн аягалж тохируулах нь чухал. Хоол тус бүрийн халууны хэмжээ нь хүний биед зохицох байдлаас болж тодорхой хэмжээстэй байдаг. Үүнд: 1-р хоолны халуун 75°, 2-р хоолных 65°, хүйтэн зууш ундааны зүйл 14°, халуун ундаан 75° градус орчим байвал сайн гэдэг.

	 

	Шувууны мах идэх ёс

	 

	Монгол ардын заншилд малын махыг хэрхэн их ёсолдгийн адил нийтийн ёсонд шувууны мах бас нарийн журамтай билээ. Иймд ирсэн гийчиндээ шувуугаар зоог барих аваас доорх ёсыг сахигтун. 

	Тахиа галууны махыг их тавагт тавин зочдын ширээнд авчирсны хойно хуваана. Чингэхдээ дунд жин (1 кг)- гийн тахиа галууг 4-6 хэсэг, томыг нь 8-10, галууг 12-16 хувааж, эхлээд их биеийг нь туушид нь зүсээд, дараа нь хуваасан хоёр талыг хоёроос дөрвөн хэсэг болгон зүснэ. Том галууны махыг бол хөндлөөш нь хоёр хуваагаад түүнээ олон хэсэглэж болно. 

	Ятуу, хүтүү мэтсийг уртааш нь огтолж хуваадаг. Хувааж эвдсэн шувууны махыг жигнэх пийшин юм уу хайруулд хайран тос шүүс холин, халуун хачир нэмж ногоогоор чимнэ. Ингээд шувууны мах иддэг тусгай хутгаар огтлон иднэ.

	 

	Зочинд үйлчлэх

	 

	Зочинд үйлчлэх үйлчилгээ нь ерөнхийдөө ижил боловч зочилгооныхоо шинж байдлаас болж өвөрмөц байдаг. Үүнд: Коктейль барихад талхан дээр мах ногооны зүйлийг жижиглэн зүсэж тавиад модоор хатгаж өгдөг. Сархадын зүйлийг барихад царан дээрээ даавуу юм уу цаас дэвсээд, дээр нь пял тавин хундагатай архиа тавьж идээ хүргэнэ. Зууш ундааны зүйлийг барихад хоёр хүн гарч нэг нь зуушийг, нөгөө нь ундааг баривал зүгээр. Хоол унд барихад нэгдсэн том тавгаас түгээх буюу аяга тавгаар нь зөөх зэрэг хоёр янзаар үйлчилж болно. Зуушийг өгөхдөө зочдын зүүн гар талаас өгөх ба аяга тавгаар хоол баривал баруун талаас нь түгээнэ. Бүхэл мах мэт гараар барьж идэх хоол өгвөл хуруу цэвэрлэх ус нимбэгийн зүйлийг зочдод зориулан тавих хэрэгтэй. Үүний хамтад, зочны таваг хэрэгслийг солих гэвэл цэвэр таваг хэрэглэлийг авч очин, солих тавгаа солгой гараараа зочны зүүн гар талаас авч, баруун гар талаас нь баруун гараараа цэвэр тавгаа тавина. Талхыг тавихдаа нимгэн хальсыг нь аван жижигхэн дөрвөлжин зүсээд талхны таваг дээр тавьж өгнө.

	Зуушийг гонзгой тавагт төрөл төрлөөр нь алаглуулан гоёмсоглон засаж өгөх ба түүнийг гал тогооны өрөөнд оруулан шинэтгэн сэлбэж байх нь зүйтэй. Цагаан архи, жимсний хуурай архи, жимсний ус, рашаан, пиво мэтийг зочдод барихын өмнө хөргүүлд байлгах нь зүйтэй. Харин шарз (коньяк), жимсний улаан архийг эс хөргөнө. Архийг барихдаа шилийг нь сайтар арчаад, хаяг бөглөөг зочдод харуулсны дараа хүнгүй тал руу нь амыг нь хандуулан бөглөөг нь аятайхан аваад, ёслолын удирдаачид амсуулан, түүний зөвшөөрснөөр хүндэт зочдоос эхлэн аягална. Архи дарсыг ингэж өгөхдөө ширээн дээр хэтэрхий олноор нь өрөх хэрэггүй. Өөр өрөөнд тусгай ширээн дээр байлгаад зөөж тавих хэрэгтэй. Тэгэхдээ зочдоос ямар архи уухыг нь асууж байх нь зүйтэй. Зочны хундагыг алгасуулан хийх буюу дундуур байлгаад байх нь эвгүй тул байнга сэлбэж байх нь зүйтэй. Дайллагын төгсгөлд амттан, дараа нь кофе барихдаа аяганы бариулыг зочны баруун гар тал руу харуулан тавих ба аяганы суурь дээр кофены халбаганы ишийг нь баруун тал руу хандуулан тавьж, нэг хүн аяганд кофе хийн, нөгөө хүн шарз (коньяк) хийх журмаар үйлчилдэг. Мөн дайллагын сүүлд өгдөг шампань дарс барихад хундаганыхаа гуравны хоёрт нь байхаар хэмжээнд хийгээд зочдод түгээх нь ч буй. Зочдод ийнхүү үйлчлэхэд тавих ширээний хэмжээ маягийг бас тааруулах хэрэгтэй. Жишээ нь коктейль барихад тавих ширээ нь 1, 1-1, 2 м өргөн, 5-10 м урт, 1 м өндөр орчим байхад зүгээр. Чингэж ширээгээ байрлуулахдаа нэг метр урт зайд 6-8 хүн зогсохоор бодож зохицуулна. Ингээд ширээний хэрэглэлийг засахад бас л хэмжээ хэрэгтэй байдаг. Үүнд усны хундагыг ширээ бүрийн өнцөгт бөөнөөр нь 10, 15, 21-ээр болгон гурвалжин хэлбэртэй өрөх буюу хатуу зөөлөн архи шарзны хундагыг ширээний голоор хооронд нь 15-20 см-ийн зайтай үелүүлэн тавина.

	Хэрэв зочдоо ширээнд суулган хоолыг нь зөөж үйлчлэх бол өмнө дурдсан ёсоор ширээг засах бөгөөд хоол авчрах хүн халуун хоолны том тавгийг зүүн гар дээрээ бариад, баруун гартаа халбага сэрээг давхарлан барьж түүгээрээ хоолноос хавчин аваад зочдын барьж буй тавагт хийн түгээж болно. Энэ мэтчилэн зочлохын элдэв ёсыг сайтар сахин эрхэм зочноо баясган дайлах нь чухал билээ.

	 

	Зочин хүний ширээний дүрэм

	 

	Зочлоор очих хүний сахих ёс нь зочин хүний ширээний дүрэм болно. Түүнээс сонирхуулбал:

	— Гэрийн эзэгтэй болон ер эмэгтэйчүүдийг суухаас өмнө суудалд суухыг эвгүй гэдэг.

	— Ширээнд суухдаа хэтэрхий лаглайх юм уу цээжээрээ тэгнэж суухыг зохимжгүй гэдэг.

	— Айлд ирсэн хүн ихэд шуугиан чимээ гаргахгүйг хичээх нь чухаг гэдэг.

	— Нэгэнт суудалд суусны дараа үсээ самнах, уруул зовхисоо будах, хумс хуруугаа цэвэрлэхийг аятай гэдэггүй.

	— Баяр ёслолын дайллагын цагт хэдийгээр сонирхолтой байлаа ч гэсэн ном сонин уншихыг аятай гэдэггүй. Хоол ундтай зэрэгцүүлэн ном зохиол унших нь тийм ч зохимжтой биш.

	— Ам арчих алчуур мэтийг өвөр дээрээ дэлгэн тавих нь чухаг.

	— Ам арчсан цаасыг хумиад өөрийнхөө тавагт хийхээс бус, үнсний саванд буюу ширээн дээр хаяж үл болно.

	— Хундагатай зүйлийг уухдаа цүл цал хийлгэж залгилахгүй доод ёроолыг нь гаргалгүй цэвэрхэн уухыг аятай гэдэг.

	— Нэгэнт таныг ид гэж зочилж байгаа болохоор танд барьсан идээнээс тамшаалж цааргалах хэрэггүй, ёсыг бодож амсах хэрэгтэй.

	— Их уу гэж бие биеэ хэтэрхий шахаж баалах нь төдий л боловсны тэмдэг биш.

	— Бяслаг, хиам, гахайн махыг малын махны адил сэрээ халбагаар иднэ.

	— Зайдсыг гараар цэвэрлэх хэрэггүй. Сэрээ хутгаар хальсыг нь хуулж идэх нь зүйтэй.

	— Загасны түрсийг тусгай зориулсан халбагаар авч иднэ.

	— Бутербродыг гараар авч иднэ.

	— Нухшийг (паштетийг) талханд түрхээд сэрээдэн иднэ.

	— Гоймон пүнтүүзийг сэрээ буюу савхаар иднэ.

	— Үр буурцгийг гараар авч иднэ.

	— Компотыг шилэн аягаар уух ба жимсийг нь жижиг халбагаар хутган, ясыг нь амандаа ялгаад эвтэйхэн халбагандаа хийж өөрийн тавагт юм уу тусгай зориулсан тавагт хийх хэрэгтэй.

	— Ёотонг өөрийн нь тусгай халбагаар халбагадаж авна. Мөн тусгай хавчуураар хавчиж болно.

	— Цай, кофег хажуу дахь халбагаар нь хутгаад, халбагаа суурь тавагт нь тавиад, аягаар нь ууна.

	— Зөгийн бал, жимсний чанацыг жижиг халбагаар халбагадан талхандаа түрхэж иднэ.

	— Жигнэмэг, бялууг гараар барьж иднэ.

	— Архийг уухдаа шууд хөнтөрч, болох боловч шарз, шингэ мэт нандин архийг шимж уудаг ёстой.

	— Талхыг идэхдээ өөрийн таваг дээр тавиад гараар барьж хазлан иднэ.

	— Гонзгой шанз (рубленный котлет), хайрсан мах (шницель) болон ногоог идэх идэхээрээ хэрчиж сэрээдэж иднэ.

	— Загасыг сэрээ юм уу тусгай хутгаар иднэ.

	— Хайрсан хавирга (отбивный котлет), хагсаасан мах (лангет) зэрэг дан махан хоолыг сэрээ хутгаар иднэ. Тэгэхдээ тус хоолны хачрыг хутгаараа хашин сэрээдэж, махтайгаа холин иднэ. Хоолны хавтгай махыг эхлэн зүүн гар дахь сэрээгээрээ дарж, баруун гар дахь хутгаараа огтлоод, авч уул махыг бусад хачиртай нь хольж идэхийг аятай гэдэг.

	— Тахиа, галуу, зэрлэг шувууны махыг гараар буюу сэрээ хутгаар идэх бөгөөд ясыг нь гартал мөлжихийг аятай гэдэггүй.

	— Хоол идсэний дараа таваг доторх шүүс шөлийг тавгаас ховх сорох буюу талхаар арчин идэхийг цээрлэнэ.

	— Шар тосыг савлан ширээн дээр тавиад түүнээ цэвэр хутгаар өлгөн авч талхан дээрээ түрхэж иддэг.

	— Хотол бялуу (торт), гөөхийг халбагаар иднэ. Тэгэхдээ бялууг эхлэн шууд хэрчилгүй чимэглэсэн жимсийг нь авсны хойно хүний тоогоор зүсэн, эхлэн эмэгтэй хүнээр сонгуулж, дараа нь бусдад түгээнэ.

	— Бутерброд дээрх нимбэгийг гараар авч болно.

	— Том жимсийг гараар авч иднэ. Тэгэхдээ анхлан таллаж зүсээд түүнээ барьж иддэг. Жимсийг заавал цэвэрлэх албагүй гэдэг боловч цэвэрлэхээс бас цээрлэдэггүй.

	— Чавга, чангаанзыг гараар барьж иднэ

	— Интоор, мойл, гүзээлзгэнэ зэрэг жимсийг бүхлээр нь үмхэж идэх бөгөөд ясыг нь жижиг халбагаар ялган өөрийнхөө тавагт хийнэ. Гадил (банана), жимсийг хальслаад барьж иднэ.

	— Жүржийг хутгаар цэвэрлэн гараар авч иднэ.

	— Ер нь зохисгүй идэж зоогийн ширээг хог буртаг болгохыг эс тэвчинэ.

	Энэчлэн монгол үндэсний хоол идээг хэрхэн идэж уух журам бас буй. Үүнд:

	— Цайг аягаар халбагадалгүй амсраас нь оочлон ууна.

	— Цагаан идээг дээрээс нь 2 хуруун өндгөөр цэмбэгэр цөмөх маягтай иднэ. Хамаагүй базлах, ухахыг эвгүй гэдэг. Хамгийн эхлээд өрмийг, дараа нь бяслагийг, дараа нь ааруулыг, сүүлд нь ээзгийг идэх ёстой гэдэг.

	— Ёслолын их идээг нурааж боов мэтийг нь хугалахыг цээрлэдэг. Зөвхөн идээний өнгө болох жижиг боов, чихэр, жимс чимгийг нь амтархах хэрэгтэй.

	— Хоол болгон чанасан махыг зөв талаас нь зүүн гарын эрхий долоовор хоёр хурууны өндгөөр цэмбэгэр чимхэн барьж, баруун гар дахь хутгаар огтолсныг зүүн гарын хурууны үзүүрээр махны захаас нь хавчин иднэ.

	— Шөлтэй хоолыг мөн аягаар идэх бөгөөд халбага, этүүр заавал хэрэглэнэ. Дан шөлийг аягаар нь оочлон ууна.

	— Буузыг голдуу гараар барьж идэх бөгөөд баншийг савхдаж болно. Гэхдээ буузны шөл шүүсийг эхлэн сорох нь зүгээр.

	— Хуушуурыг гараар барих буюу савхаар хавчиж иднэ.

	— Агшаасан будаа бэрээсэйг халбагадаж иднэ.

	— Тараг сүүний зүйлээс таргийг аяганаас нь оочлон уух буюу халбагадаж болно. 

	— Аарцыг аягаар нь уух буюу халбагаддаг

	— Архи дарсны зүйлээс шимийн архийг тагш аягаар, хатуу архийг хундага, жунзаар ууна. Саваар нь хөнтрөхийг сайхан гэдэггүй.

	— Айргийг хулаар ууна. Хүйтэн цагт бүлээсгэх буюу, шилээж ууж болно.

	— Аливаа архи айргийг ховх сорох буюу асгаж цутгалан уухыг цээрлэдэг.

	— Шөлтэй хоолыг этүүргүй идэх, махыг зулгааж идэх, идээг базаж идэхийг ёс төргүй идлэг гэдэг. Мөн сүүнд мах хийж идэхийг эвгүй гэдэг. Харин мах идсэний дараа сүү тараг ууж ааруул идэхийг сайн гэдэг.

	Ийнхүү зөв хооллох журам ёс, зочлого дайллагын дэглэм горимыг сайтар мэдэн, ёс төрийг сахиж чадваас боловсон хүн тэр болох буюу.

	 

	Зочлогод олон газрын ёсыг анхаарах нь зүй

	 

	Айлчлан ирсэн гадаад дотоодын аливаа зочныг дайлахад тэдний нутгийн өвөрмөц байдал, үндэсний онцлогийг нь бодолцож байх нь зүйтэй юм. Иймээс хүн төрөлхтний дунд түгээмэл дэлгэрсэн нийтлэг ёсыг мэдэхийн хажуугаар дэлхийн янз бүрийн орны хоол зочлогын өвөрмөц ёсыг бас мэдэж байх нь хэрэгтэй болно. Тэдгээрээс сонирхуулбал:

	— Япончууд рашаан уудаггүй.

	— Англичууд шөл, агшаасан будаа, зуурсан гурилын үйлдэхүүнд их шимтэхгүй авч сүүтэй зоог, бүлээн цайнд дуртай.

	— Финчүүд савхан боов, аарц, хайрсан төмсөнд дургүй.

	— Мажар хүн элдэв зүйлийг гахайн өөхөнд болгож идэх дуртай.

	— Германчууд алагтуу, хэрээний маханд дуртай.

	— Францчууд мэлхийтэй хоолыг их хүндэлдэг.

	— Энэтхэгчүүд үхрийн мах иддэггүй.

	— Арабчууд гахайн мах хэрэглэдэггүй.

	— Австралийнхан имжийн сүүлээр хийсэн шөл, могойгоор хийсэн хоолонд дуртай.

	— Умард мөсөн далайн Чукчи, Гренландынхан халимын сахалд шорлосон халимын арьс тагнайг эрхэм зоогт тооцно.

	— Умарт Америкийн Миссури мөрнийхөн хэрэм идэх дуртай.

	— Голландчууд үхэр зараа идэх дуртай.

	— Эскимосууд хулганын маханд дуртай.

	— Цейлоныхон дал модны шүүсэнд болгосон хоолонд дуртай.

	— Бразилид дал модны зүйлийг хоолтой холихыг эрхэм болгоно.

	— Ява аралд цох хорхой иднэ.

	— Калифорнид эрвээхийн авгалдай иднэ.

	— Гвинейд шоргоолж иднэ.

	Энэ мэтчилнээр дэлхийн олон улс түмэн янз янзаар хооллож заншсан бөгөөд онцгойлох дайллагад тэр нутгийн дуртай юмыг нь боломжтой бол байлгаж болно. Дээрх зүйлийн зарим нь аятай, зарим нь эвгүй мэт боловч нийтдээ хүн төрөлхтний ёс болно. Тиймээс аль алийг нь хүндлэх нь чухал юм.

	Энэ дэлхийн олон ард түмэн өөр өөрийнхөө эрхэм сайн заншлаар айлчин гийчнээ хүндэлдэг заншилтай. Жишээлбэл: орос хүн эрхэм зочноо угтахад талх давс барьж их ёсыг гүйцэтгэдэг бол өмнөд далайн орны хүн цэвэр усаар дээдийн зочноо дайлдаг байхад монголчууд сүү, махаа барьдаг байна. Энэ нь тэдгээр ард түмний аж амьдралын онцлогийг илтгэж байгаа ажээ. Үүнд: Тариалангийн орны хүнд хамгийн чухал нь тарианы дээж болсон талх хийгээд алив зүйлийг исгэж амталдаг давс их нандин идээ болж байхад далайн орны хүнд тунгалаг цэвэр ус эрдэнэ мэт эрхэм юм. Энэчлэн мал аж ахуйтан монголчуудад малын шим сүү мах нь тэгж дээд идээ болж байна. Иймээс олон ардын ёсыг тэгш хүндэтгэх нь чухал.

	 


ЗООГИЙН МАХНЫ ДҮРЭМ

	 

	Гэзгийг нь авлаа: Урьд цагт явуулын нэг хүн айлд хонох болж. Тэр айл оройн хоол хийж бүхэл мах чанаж өгчээ. Нөгөө хүнд нэг хаа тавьж өгөхөөр нь тэр эхлээд богтсыг нь аваад л өвөр талаас нь хэрчиж орхиж. Тэгтэл тэр айлын хүүхэд гэдсийг нь хагаллаа гэж шивгэнэж байна гэнэ. Ер нь буруу огтолж байх шиг байна гэж бодоод араас нь хэрчиж, тэгсэн бас л «гэзгийг нь авлаа» гэж байна гэнэ.

	Тэр хүн бүр цөхрөнгөө барж «махыг зөв барьж огтолж сур. Мах бүрд дүрэм бий» гэдэг хуучин үгийг анзааралгүй явснаа гэмшин, хий л нэрэлхэж «би цатгалан байна, түрүүн айлд жаахан өөх идчихсэн чинь бүр юм идэж болох биш» гээд хоосон хоносон гэдэг.

	Айлынхан, дуугүй байхгүй гэж хүүхдээ зэмлэн, мань хүнийг ид ид гэсэн боловч бантсандаа болоод үгүй үгүй гэсээр дуусжээ. 

	Хэрэв энэ хүн мах барих ёсыг мэдсэн сэн бол хаанаас ингэх вэ? Уг нь мах барих, тавих ёс тийм ч хүний ой тоонд оромгүй зүйл биш л дээ. Ердөө л махны эх адгийг мэдвэл болох юм. Малын махны толгойг өөдөө юм уу, доошоо газар гишгэдэг чиг рүү харсан нь эх болно. Айлын хүн махаа эх талаар нь зочин руу харуулж өгнө. Зочин толгойн талаас нь барьж хажуулдуулж огтлон идэх ёстой.

	Харин түрүүчийн хүн шиг хамаагүй хэрчиж болохгүй. Ялангуяа ууц огтлох нь нэлээд төвөгтэй байдаг.

	Танд хүн ууц тавивал зүүн гараараа сүвэрдгэн талаас нь барьж, баруун гараараа өөхөн нуруун талаас юм зүсэх мэт нимгэн нимгэн огтолж идэх хэрэгтэй. Ингэж чадвал хүмүүс таныг ууц сайн зайдаг (талладаг) хүн байна гэнэ. Бусад махыг зөв огтлоход ганц эх талыг нь мэдэх чухаг тул түүнийг санаж явбал зохино.

	Махны толгой (эх) нь хаана байдаг вэ? гэвэл: Толгойн хошуун тал нь эх. Толгойг идэхдээ эхлээд хамар дээрээс нь хуйх авч галд өргөөд, дараа нь хоёр чих, завжийг нь хөндөөд, дараа нь огтолж иддэг.

	Хүзүүний эх нь аман хүзүү тал

	Сээрийнх-хар сээр

	Ууцных- сүвэрдгэн тал 

	Өвчүүний-бүдэрхий нь

	Далны - толгой нь

	Хавирганы - бураан тал нь

	Бугалгын - нарийн атгамал үзүүр нь

	Богтосны- нарийн үзүүр нь

	Шагайтын- борвитой тал нь

	Дунд чөмгийн-нарийн үзүүр нь

	Сүүжний - далбаа нь эх болно.

	Бүтэн мах тавивал амьд байхдаа ямар байдгаар нь эрэмбэлж урд дор нь өвчүү хүзүү, сээр, хоёр хааг нь, хойд дор нь хоёр гуяны нь шаантыг нь урагш харуулан, мөчнүүдийг нь яг хэвтэж байгаа юм шиг байрлуулан, дээрээс нь ууцаараа бүтээж, хамгийн дээр нь толгойгоо тавьдаг.

	Зочин ч гэсэн анхлан толгойд нь хүрээд дараа нь ууцанд, сүүлд нь сээр хүзүү болон бусад махнаас нь иднэ. Ингэж намжиртай ёсолдог нь нэг талаас зочноо хүндэлсний тэмдэг, нөгөө талаас барьж идэхэд хамгийн аятай байдлыг олоход тустай ажээ.

	Ууцыг дал дагадаг, уулыг мод дагадаг гэдэг зүйр үг бий. Махны зөв буруу талыг мэдэх ерөнхий журам ямар байдгийг та мэдлээ. Гэтэл мах нэг бүр дор дороо учир утгатай байх нарийн журам бас бий. Ер нь махны төрөл нь зочныг хүндлэх хэмжээг заана гэсэн үг. Өөрөөр хэлбэл мах болгонд хүндэтгэлийн зэрэг бий.

	Хүндэт зочин болох аав, ээж, авга, нагац ахас, өндөр настан албаны эрхэм хүнийг хамгийн дээдээр хүндэлье гэвэл ууц тавина. Ууцны дагуул болгож дал дөрвөн өндөр, хонт шаант өгнө.

	Үлэмж хүндэт эр эм хоёр танайд ирвэл эрэгтэйд нь дал, эмэгтэйд нь өвчүү чанаж өгөх ёстой юм шүү. Уг нь өвчүү бол эмэгтэй хүн буюу зээдээ өгдөг учиртай мах ажээ. Энэ нь нагацынхаа дэргэд дал барьдаггүй, нагац нь тэднийхээ дэргэд өвчүүнд гар хүрэх учиргүй ажээ. Энэ ялгавар бол бие биеэ хүндлэх горимыг чанд сахина гэсэн ёсноос гарсан ажээ.

	Мах бүрд зөв буруу гэж байвч, тэр бүгдийг зочинд өгдөггүй байна. Хүндийнхээ эрэмбээр эхлээд ууц, өвчүү, дараа нь дал дөрвөн өндөр, хавирга, хонт шаант, дунд чөмөг, атгаал гэхчлэн дараалан өгдөг журамтай. Сүүж богтос, богино хавирга, далны мөгөөрс, өвчүүний бүдэрхийг барагтай бол зочинд өгөхгүй голдуу гэрийн улс өөрсдөө иднэ. Ийнхүү махыг хүнд өгдөг дарааллыг ялгахгүй бол ёс мэддэг хүнд идэх юм олдохгүй. Доорх үлгэр мэт болно.

	Урьд нэг айл, нэг хүнд хонь гарган махыг бүтнээр нь чанаж ер зөв бурууг анхааралгүй тавьж өгчээ. Тэгэхээр нь нөгөө хүн сандран 

	Ууцыг нь идэх унзад нь биш, далыг нь идэх даа лам нь биш, бөөр зүрхийг нь идэх хүүхэд нь биш, богтсыг нь идэх боол нь биш гэсэн гэдэг.

	 


НАЙРЫН ДЭГ

	 

	Эгэлд хийх их найрыг үүсгэхэд эхлээд цай ууж хоол идэн, тавласны хойно жинхэнэ найрыг эхэлдэг жамтай. Энд барих эхний зүйл нь

	а) цай идээ;

	б) бүхэл мах;

	в) шаз (шөлтэй хоол)

	Найрын дэг

	1. Найрын даргыг сонгоно.

	2. Найрын даргаас 1 сөнчин, 2 аягачийг томилно.

	3. Эхний гурван дугарааг шууд барина.

	Энэ хооронд хуураа хөглөнө.

	4. Ая барина (гурван түрлэг дуулна)

	5. Бага дугараа (гурав гурав явуулна)

	6. Ая (гурван түрлэг дуулна)

	7. Дагнаа (их хулаар айраг барих)

	8. Гадаалах (зочид амарч тавлана. Энэ үед тамхи татаж болно)

	9. Бага туушаан дугараа (бага хулаар гурав гурван дугараа барина.

	10. Ая барих (2 дуучин гурван түрлэг дуу дуулна)

	11. Солбио дагнаа (хоёр талын дээрээс нь доош, дороос нь дээш нь солбиулан айраг барина. Ингэхдээ зүүн талаас эхэлнэ)

	12. Амралт

	13. Энх мэндийн ая барих (найрын төгсгөлийн ая барих)

	14. Сөнгийн ерөөл (найр төгсгөх бэлгийн үг хэлэх) Үүнийг эхэнд хэлбэл найр үүсгэх бэлгэ болгон хэлнэ)

	15. Нийтийн дугараа (Найрт оролцогсдын дуртай нь ууж, найрыг тараах) зэрэг ёслогын зүйлээс найрын үйл бүрдэнэ.

	Дээрх журам нь аливаа найрт таарах бөгөөд онцлог найрын ёсыг тусгайлан үйлдээд бусдыг нь энэ горимоор явуулж болно.

	 

	Идээний үг

	Монгол ёсоор зочныг дайлахад хамгийн түрүү цай сүү барьдаг. Цагаан идээ дэлгэрсэн цагт тараг айраг барих нь ч буй. Их найр ёслолд аливаа идээ ундааныг барихад тухайлсан үг хэлдэг. Энгийн цайлахад тэр мэтийг хэлэх нь үгүй. Хэдий тийм боловч идээний элдэв үгийг сайтар мэдэх нь чухал.

	 

	ЦАЙ БАРИХАД

	Цаглашгүй хүндтэний нэгэн

	Цай нэртэй энэ зүйл болбоос

	Идээ идээний дээж билээ

	Ирэх гийчний угтуул билээ

	Зоог бүгдийн манлай билээ

	Зочин болгоны тосуул билээ

	Зон түмээрээ одоо

	Зооглож айлдана уу! 

	гэдэг.

	 

	ТАРАГ БАРИХАД

	 

	Үнээ малын сүү

	Үр шимийн идээ

	Айраг цагааны ах болгосон

	Ааруул ээзгийний эх болгосон

	Амт исгэлэн чанар дэгд

	Аятай энэ идээ чинь

	Та олныг хүндэлсэн

	Тавтай их ёсны тэмдэг

	Тараг хэмээх алдартай

	Таатай сайхан хишиг

	Та минь олноороо зооглож хайрлана уу

	гэдэг.

	 

	МАХ БАРИХАД 

	 

	Ханагар найрын шүүс болсон

	Хамаг монголын зоог болсон

	Халзан цагаан хонины чинь

	Хан соёрхолт толгой хийгээд

	Халив сүүлтэй хавтгай ууц

	Хаа гуя хавирга сүвэрдэг

	Хамаг бүгдээр цогцлоод

	Хас их царан дээр чинь

	Хавтай сайхан ярайж байна.

	Хамгаас эрхэм зочин та

	Хайрлаж амхарч зооглоно уу 

	гэдэг.

	 

	АЙРАГ БАРИХАД

	 

	Баян монголын идээ

	Баатар малчны бэлэг

	Алдарт монголын буян

	Адуун сүргийн хишиг

	Ард бидний ундаан

	Аятай найрын дээж

	Айраг нэртэй

	Аригуун чанартай

	Амтат сайхан идээ байна аа

	Айлчин олон та минь

	Аяга аягатайгаа

	Айлдаж тогтооно уу гэдэг.

	 

	ЦАГААЛГА БАРИХАД

	 

	Булт олныг дайлдаг

	Бурам жимс тэргүүтэн

	Буурал болтлоо хүртдэг

	Буян чуулган хураадаг

	Будаа нэртэй идээ.

	Цагаан аригуны тэмдэг болдог

	Цагаа сүү тэргүүтэн

	Цав зоогийн түрүүн болдог

	Цагаалга нэртэй идээг чинь

	Хүн бүрийн амхардаг нь

	Хүнд мэндийн ёс оо

	Хэн бүхэн хүртдэг нь

	Хэзээний монголын зан гэдэг.

	 

	ЗУУШ БАРИХАД

	 

	Найрын ширээнд өрөөстэй

	Нанжин нэгэн зоог нь

	Нарийн ногоо цогцлуулсан

	Алаг мах нь ярайсан

	Амтат хачрыг нь тааруулсан

	Зуур чөлөөнд зооглодог

	Зугаа завсарт хүртдэг

	Зууш нэртэй хоол

	Олон эрхэм зочид минь

	Ойр ойрынхоо тавагтаас

	Одоо нэг амхраач гэдэг.

	 

	АРХИ БАРИХАД

	 

	Алдарт их найрын

	Амны бэлгэ, чихний чимэг болсон

	Алтан хундаганы алдрыг дуурьсгая.

	Хөх мөнгөн тэнгэрээс

	Хөшиглөн цогцолж буусан

	Хүйтэн хуурын чийгээр ургасан

	Хөх ногооны минь шимээ

	Агаар хурмастын орноос буусан

	Аадар хуурын чийгээр ургасан

	Алтан тарианы маань охь оо

	Архи нэртэй догшин чанартай

	Сархад нэртэй долгин зантай

	Дарс нэртэй төвшин бэлэгтэй

	Даамай сайхан идээ билээ.

	Даяар олноороо цэнгэн найрлахын учир аа

	Далай их хундага тогтоож айлдана уу

	гэдэг.

	 

	 

	ХУНДАГЫН ЕРӨӨЛ

	 

	Шимийн архи барихад хэлэх үг

	Бадарсанхан өргөөнийхөө дунд

	Бадамт их ган тулгаа тулж

	Бадмаараг улаан галаа түлж

	Баян төгс айргаа хийж

	Бадам бүслүүрт бүрхээрээ тавьж

	Түмэн салхиат халбагыг тосож

	Түгээмэл урт цоргыг зүүж

	(Шударга цагаан хувинг тосож)

	Хөлс ихтэй жалавчаа тавьж

	Хөнгөн цагаан ороолтоор ороож

	Урсгал булгийн эхнээс авсан

	Ундармал сайхан рашаанаар сэлгэж

	Удаа дараа юүлэн гаргасан

	Галуун хүзүүт нэртэй

	Гангар мэт лонхонд нь сөгнөсөн

	Гавар үнэртэй энэ идээний бэлгэ орштугай, 

	 

	Чанга архи барихад хэлэх үг

	Хөх мөнгөн тэнгэрээс буусан

	Хүйтэн хурын чийгээр ургасан

	Хөх ногооны минь шим

	Агаар хурмастын орноос буусан

	Аадар хурын чийгээр ургасан

	Алтан тарианы маань охь.

	Архи нэртэй аригуун чанартай

	Сархад нэртэй сайхан чанартай

	Алимад найрын чимэг болсон

	Амтат энэ идээний бэлгэ оршиг.

	 

	 

	Зочинд хундага барихад гэрийн хүний хэлэх үг.

	Эхний хундага өргөхөд:

	— Аригуун бус гэж өгдөггүй юм

	Аятай хүндээ л барьдаг юм

	Архи нэртэй л идээ юм

	Айлчин тандаа өргөе 

	 

	гэх ба хоёр дахь хундаганд

	 

	Самууруулъя гэж өгдөггүй юм.

	Сайн хүндээ л барьдаг юм

	Сархад нэртэй л идээ юм

	Савтайгаа зооглож хайрла 

	 

	гэх буюу гутгаар хундагыг барихад:

	 

	— Балгаж тогтоож гурав ёсолдог нь

	Манай нутгийн заншил

	Баахан ахиулж уух нь

	Таны дурны хэрэг 

	 

	гэж хэлэн ёс хийдэг заншилтай.

	 

	 

	СӨНГИЙН ЕРӨӨЛ

	 

	Зээ!

	Эрт дээрээс эхтэй

	Эцэг өвгөдөөс журамтай

	Эрхэм ёсыг сахисан

	Энэ найрын зоог болгон

	Бат цагаан өргөөнийх нь дунд

	Баярын манлайг цогцлуулсан

	Бадам лянхуа тавцан дээр

	Байрлуулж талбисан сөн болбоос

	Зундаа ургасан цэцгийн үр

	Журамтай талбисан сархдын дээж

	Намартаа ургасан навчсын үр

	Найрт талбисан сархдын дээж

	Ард олон түмэндээ найр болсон

	Айлчин олондоо зоог болсон

	Адуу малын маань хишиг

	Амт шимт төгөлдөр

	Айраг сархад идээгээ

	Алтан амсарт мөнгөн доторт

	Агар завъяа саванд нь бялхалзуулсан

	Амтат идээний их сөнг чинь

	Ариун цагаан хадгаар

	Амсар юуг нь алдруулан нээж

	Ах дүү айлчин олондоо

	Алдар гэрэлтэй найрыг чинь

	Анхлан үүсгэхийн учрыг

	Айлтган сонордуулъя.

	 

	 

	НАЙРЫН СӨНГИЙН ЕРӨӨЛ

	 

	Сүр нь бадарсан

	Сүрэг адуугаа үржүүлээд

	Сүргийн дээж болсон

	Сүрэг их гүүгээ зэллээд

	Зун намрын жаргалд автагдаж

	Зуд ганг нэрийн төдий мартаж

	Зугаацан үймж яваа олон та бүгдийг

	Зуур хоорондын газраас

	Тоос татуулан морилоод ирэхэд нь

	Тосож гаран бараалхаж

	Тогтоож ядан баярлаж

	Товчтой үгээ хэлэлцэж

	Зүг бүрд нь зарлаж

	Зүйл бүрийн идээ бэлтгэж

	Ширээ вандангуудыг засаж

	Шим амттай идээний дээжийг

	Шингэн тунгалгаар өрж

	Ширүүн хатуугаар албадалгүй дугараалж

	Шилжүүлж алгасалгүй тогтоолгож

	Хуран чуулсан бүхнээрээ

	Хувь хувьдаа баярлаж

	Хуримлан цэнгэх айргуудыг чинь

	Хувин хувингаар сөгнөж

	Хуучин үеийн өлзий бүрдсэн

	«Хуурын манлайг» эхэлж

	Хуучин «Түмний эхийг» даруулж

	Хурдан морьдод нь өлзийтэй гэж

	«Холч морийг» дуулцгааж

	Адуу нь түм хүрч

	Айраг нь далай болж

	Өнө бат жаргаж

	Өлзий хутаг оршиж

	Өндөр зандан сөнг чинь

	Өргөж барьж тавихын

	Бэлгийг айлтгая»

	 

	(Ерөөлч Гэлэгбалсангийн ерөөл)

	 

	 

	НАЙРЫН ЕРӨӨЛ

	 

	Зээ!

	Элдэв учрал бүрдсэн

	Эрдмийн цог заль бадарсан

	Энэ сайхан өдөр өө

	Эрхт гэгээн төрийн

	Эрхэм үйлсийг мандуулахын үүднээс

	Сүр нь бадарсан

	Сүлд их найраа хийж байгаагийн баяр юм билээ.

	Наанаа номин хээтэй

	Цаана чамин хээтэй

	Намгар хадгийг

	Намайг ерөө гэж хайрласан юм биз ээ.

	Налгар их өргөөнийхөө дунд

	Найрын хэрэглэл төхөөрөөд

	Найман хөлтэй найга алаг ширээн дээрээ

	Амтат идээ таваг дээр

	Алим жимс дийз дээр

	Алаг мах нь царан дээр

	Аливаа бүгд нь ярайгаад

	Архи сархад нь ирийгээд, 

	Ах дүү нараа цуглуулаад

	Анд нөхөд нь хураад

	Ай үйгээрээ чуулаад

	Алдар их найрыг үүсгэж байна.

	Арван салаа мутарт нь

	Аяслуулан барьсан энэ идээ бол

	Хөх мөнгөн тэнгэрээс буусан

	Хүйтэн хурын чийгээр ургасан

	Хөх ногооны маань шим

	Агаар хурмастын орноос буусан 

	Аадар хурын чийгээр ургасан

	Алтан тарианы маань охь

	Архи нэртэй аригуун чанартай

	Сархад нэртэй сайхан чанартай, 

	Алдарт монголын буян

	Адуун сүргийн маань хишиг

	Ард бидэнд рашаан болсон

	Айраг нэртэй идээгээ

	Алтан амсарт мөнгөн доторт

	Агар завьяа хуланд нь

	Амсар дүүрэн бялхалзуулж

	Тогтоохын учраас

	Энгүй баяр зохилдсон

	Эрхэм цэнгэлийг үүсгэсэн

	Энэ сайхан айл маань

	Үрээн танихгүй өнөр баян болж

	Үрээгээ танихгүй хурдтай баян болж

	Эрдэм номоор эрхэм сайн гэгдэж

	Үйлс ажлаар үнэхээр сайнд тооцогдож

	Дайраад ирэхэд далай шиг

	Буцаад ирэхэд булаг шиг

	Ганга мөрөн далай шиг

	Ёроолоосоо ундарч

	Галбарбаасан мод шиг

	Үзүүрээсээ дэлгэрч

	Дэнжийн цэцэг шиг ганхаж

	Дэлхийн ногоо шиг найгаж

	Он онд дэгжиж

	Олон үед мандаж

	Ор суурь нь батдаж

	Олон түмэндээ хайрлагдаж

	Алдар их нэр нь

	Алтан дэлхийд түгж

	Ард улсдаа нэрлэгдэж

	Аймаг орондоо хүндлэгдэж

	Албан байгууллагадаа эрхэмлэгдэж

	Ашид сайхан жаргахын

	Аятай бэлэгтэй ерөөлийг

	Айлтган дэвшүүлье, 

	 


НАЙРЫН ДУУ

	 

	Найр бол тодорхой зорилго чиглэлтэй, өвөрмөц онцлог ёслол бүхий тул түүнд дуулах дуу болгон өөр байна. Найрын хүндэтгэлийн дуунд уртын дуу, нам, эх орны магтуу дуу орно. Найрт хуур хэрэглэх, үгүй хоёр янз. Хууртай найр эхлэхэд «Хуурын магнай» хуургүй найрт «Дууны магнай», найр өндөрлөхөд «Найрын цэг дуу» дуулдаг. Их хүндэтгэлийн найрт (насны ой, шинэ гэрийн мялаалга, төрийн хурим мэтэст (зээтэй дуу) Түмний эх, Хуурын магнай, Асрын өндөр, Өвгөн шувуу хоёр, Уяхан Замбуутивийн наран... гэх мэт)-г дуулна.

	 

	ХУУРЫН МАГНАЙ

	 

	Зэ. 

	Хуурын магнайн эгшигт

	Хурсан бүгд даяараа

	Ая түрлэгээ өргөж

	Амар жаргалтай найрлая зэ.

	Зэ. 

	Хангайн хааны царамд

	Хамаг өнгийн цэцэг

	Ишээ дүүрээд ганхах нь

	Хавтай сонин байдаг зэ ээ.

	Зэ. 

	Өгөөмрийн өвөрт

	Өнгө сайтай замбага

	Ишээ дүүрээд ургадаг нь

	Нээрэн зүйтэй байдаг л аа

	Зэ. 

	Хилэн сайхан харыг

	Хуртай тарган байхад

	Хилхэн зантай чамайгаа

	Хэнийгээ ч гэж мартах вэ?

	 

	 

	ТҮМНИЙ ЭХ

	 

	Зэ хүй. 

	Эрдэнэт хүний биеийг олж

	Этгээд буруу үйлээс зайлж

	Эцэс ба эдүгээгийн хоёр хэргийг бүтээхэд

	Бүрэн сэдэлтэй зээ.

	Зэ хүй ээ

	Сайн үйлсийн тулд

	Амин зүрхнээсээ

	Сайхан төрийн тулд

	Ахуй чинээгээрээ

	Сайтар шамдан зүтгэлтэй

	Зээ хүй ээ, 

	Олон олон түмний эх

	Энэ болой зээ.

	Зэ хүй ээ. 

	Олон жагссан

	Агт хагсаан засаж

	Үсэргэхийн цагт

	Үзэмжтэй тэр хурдан морь вэ зэ.

	Зээ хүй ээ.

	Татаад одохын цагт

	Дахин тэмүүлээд

	Тавиад ирэхийн цагт нь

	Тасархай ганцаараа түрүүлээд

	Айсуй л байна.

	Зээ хүй. 

	Олон морьдын түмний эх

	Тод магнай, торгон жолоо нь энэ болмуй зээ.

	Зээ хүй ээ. 

	Арван цагаан буянаа

	Арвижуулан өсгөж

	Амар жаргалангаар бас

	Бид нар уулзахын тутам

	Улам улам өрнөхийн билэг болтугай.

	Зээ хүй ээ.

	Эртний ариун буянаа

	Элбэгжүүлэн нэмж

	Эсэргэн жилээр мэндийн билгээр

	Хуран чуулж

	Үүнээс хойшид нь

	Зээ хүй. 

	Улам улам өрнөхийн

	Билэг мандах болтугай зээ.

	 

	 

	ӨВГӨН ШУВУУ

	 

	1. Жаргалтай дэлгэр зуныхаа сард нь

	Жигүүртэн олон олон шувуунуудаа

	Гадаад их далайнхаа тэртээгээс

	Ганганаж л дэвэн дэвэгсээр юухандаа ирдэг билээ.

	Олон жигүүртэн минь ээ, та мину зээ.

	 

	2. Эргэж байх дөрвөн цагийн дотроос

	Эрчимтэй зуны сард нь

	Эртний тавьсан ерөөлийн хүчээр

	Энэ сайхан нутагтаа эргэж ирдэг билээ

	Өвгөн ах минь ээ, та мину зээ.

	 

	3. Зорьж хүссэн далайдаа ирээд

	Зоргоороо мэнд амар суусаар байтал

	Зохистой намрын гурван сард

	Ганганаж гунганасаар юундаа буцдаг билээ.

	Олон жигүүртэн минь ээ, та мину зээ.

	 

	4. Өндөр өндөр уулын оройд

	Үүлэн цас будраад ирэхэд

	Өнөдөө сэрүүн хүйтэн болно гэж

	Өссөн дулаахан нутагтаа эргэж буцдаг шүү дээ

	Өвгөн ах минь ээ, та мину зээ

	 

	5. Санаж хүссэн далайдаа ирээд

	Садан амрагтайгаа суусаар байгаад

	Салхитай намрын хүйтэн сэрүүхэнд

	Сарвиж тархдаг чинь юуных билээ дээ, 

	Олон жигүүртэн минь ээ та мину зээ.

	 

	6. Өвгөн ах минь, өвөлдөө өвөлжөөтэй

	Зундаа зуслантай байсаар байгаад

	Үс чинь цайж өтөлснийхөө учрыг

	Өчүүхэн жигүүртэн бид нартаа хэлээрэй зээ.

	Өвгөн ах минь ээ, та мину зээ.

	 

	7. Өтөлье гэж өтөлсөн үгүй шүү.

	Өнгөт ертөнцийнхөө жам ёсоор

	Орчлонгийн эрхийг ёсчлон дагаж

	Өвгөрөн харж буцдаг ёстой л билээ дээ, 

	Олон жигүүртэн минь ээ та мину зээ.

	 

	8. Өвгөн ах минь нутагтаа мэнд сууж

	Өчүүхэн жигүүртэн чинь замдаа мэнд явж

	Ирэх эсэргэн зуныхаа сард

	Энх амар жаргалаар уулзахын ерөөлийг тавья даа

	Өвгөн ах минь ээ, та мину зээ.

	 

	 

	 

	ЗАМБУУ ТИВИЙН НАР

	 

	Жаа. 

	Энэ сайхан замбуу тивийн нар

	Илхэн бүхий дэлхий дээгүүр

	Мөхдөлгүй дэлгэрч түгэн

	Мандаж мандсаар байдаг л билүү дээ.

	Та мину зээ.

	 

	Жаа. 

	Тэр лугаа адил

	Олон түмний минь өршөөл

	Үнэн сэтгэлтэй бүхнийг

	Ялгалгүй асарсаар байдаг л билүү дээ

	Та мину зээ.

	 

	Жаа. 

	Үүлэн чөлөөний нар мэт

	Өчүүхэн энэ явах насаа

	Үнэн мөнх дор барьж

	Үгүй муухайгаар хууртдаг шүү дээ, 

	Та мину зээ.

	 

	Жаа. 

	Идэр цовоо саруул сэргэлэн насандаа

	Эс сурсан эрдэм номыг

	Өтөлж харьсан хойноо

	Эргэж сурна гэдэг маш бэрх биш үү дээ, 

	Та мину зээ.

	 

	 

	 

	 

	ЭР БОР ХАРЦАГА

	 

	Эр бор харцага нь

	Жигүүртэндээ хүчтэй л байна уу даа, 

	Идэр залуу насанд нь

	Даанч ажиг ч үгүй явлаа л билүү дээ зээ, 

	Аяа хөөрхий алдрай мину зээ.

	 

	Арслангийн минь зулзага

	Ууландаа хүчтэй билүү дээ

	Амрагийн хоёр сэтгэл 

	Аль алиндаа асрамжтай билүү дээ.

	Аяа хөөрхий, алдрай мину зээ.

	 

	Сайр шандын усыг

	Шавхавч бардаггүй билүү дээ.

	Сайн хүний үрийг

	Даравч болдоггүй билүү дээ

	Аяа хөөрхий, алдрай мину зээ.

	 

	Хажуу талын ногоо нь

	Халиурч найгаад ганхана билүү дээ

	Хамаг та бүгдтэйгээ

	Ханатлаа найрлах жаргалтай билүү дээ

	Аяа хөөрхий, алдрай мину зээ.

	 

	 

	 

	 

	ЖОРООНЫ ЖОРОО 

	(Найрын цэг дуу)

	 

	Жорооны жороо улаан шүү

	Жолоог нь дөмөөд мордоорой доо хө

	Зорьсон газар нь хол шүү

	Зоригоо битгий мохоорой доо хө

	 

	Талын хөндий арвин шүү

	Татаж тавиад яваарай даа хө

	Элстийн хөндий арвин шүү

	Эргээд битгий хараарай даа хө.

	 

	Хүний газар хэцүү шүү

	Хүлээж хүндэлж яваарай даа хө.

	 

	 

	 

	 

	ХАНТАРГАН БААХАН ХАР 

	(Найрын цэг дуу)

	 

	Зээ 

	Хантарган баахан сайхан харыгаа

	Хазаартай нь барин дасгаж унаарай

	Хайртай таныгаа гэж ирлээ

	Харсаар бардсаар харина гэж дуулбай

	Хөнтөргөн баахан сайхан хөхийгөө

	Хөдөөдөө барин сойж уналтай

	Хөөрхий таныгаа гэж ирлээ л

	Ундарган баахан сайхан улааныгаа

	Уяандаа барин дасгаж унаарай

	Учиртай таныгаа гэж ирлээ л

	Харсаар бардсаар харина гэж дуулбай

	Булгийн ус мэт тунгалаг

	Бургасны мөчир мэт шулуун

	Буянтай таныгаа гэж ирлээ

	Худгийн ус мэт тунгалаг

	Хулсны үе мэт шулуун

	Хувьтай таныгаа гэж ирлээ

	Харзны ус мэт тунгалаг

	Хайлаасны мөчир мэт өнөр

	Хайртай таныгаа гэж ирсэн би

	Нөхөрлөсөн нөхөр минь хунь

	Хүмүүсийн есөн шинж төгсгөсөн

	Унах морь минь бол хунаа

	Хүлгийн есөн шинж төгсгөсөн

	Нарны эртэд ирсэн би

	Найрын чинь ихэд алжаалаа

	Найрчин олон бүгдээрээ

	Найрнаас цэгийг айлтгая.

	 


БЭЛЭГ БАРИХ ЁС

	 

	Аав, ээж, ах, дүү, үр хүүхэд, анх нөхдөдөө сайхан учралын бэлгэдэл болгон бэлэг сэлт барих ёс бий. Ингэж бэлэг солилцох заншил дэлхийн олон улсад түгээмэл ажээ. Түүний дотор хүнийг зочлон хүндлэх, бэлэг сэлт барих заншлаар монголчууд алдартай билээ.

	Монголын уламжлалт заншилд хамгийн дээд бэлэг нь есөн цагааны бэлэг гэж байсан бөгөөд үүнд найман цагаан морь, нэг цагаан тэмээ болон торго, алт мөнгөн эдлэл, ном бичгийн зүйл дагалдуулан барьдаг байжээ. Үүнээс өгсүүлэн бод бог мал, торго дурдан, хувцас хунар, алт мөнгө хийгээд хавтага, эрих, хутга, аяга алчуур, хадаг, цай болон цагаан идээ, чихэр боов, мөнгө төгрөг бэлэглэдэг заншилтай. Мөн хонилж архилж ирэхийг их бэлэгт үздэг. Он удаан уулзаагүй улс золгох буюу их баяр ёслолын цагаар бие биедээ зочлоор ирэхэд гарын бэлэгтэй очно. Тэрхүү бэлэг дурсгал нь бэлэг барих хүн хийгээд тэмдэглэж байгаа ёслолын онцлогоос болж янз бүр болно. Үүнийг жишээлэн хэлбэл:

	 

	Гэрийнхэндээ барих бэлэг

	Өөрийн ураг элгэн ах дүү улсад цэцгээс авхуулаад дотуур хувцас хүртэлх бүхий л боломжтой эд зүйл байж болно. Гэхдээ бэлэглэж байгаа хүнийхээ сонирхол таашаалыг бас бодолцох хэрэгтэй. Ухаан нь гэргий нь нөхөртөө хувцасны зүйл авлаа гэхэд халаасанд нь ямар нэгэн хачирхалтай нандин зүйл хийхэд соньхон. Жишээ нь: эмэгтэй хүнд бол чихэр, ээмэг гоёлын зүйл, эрэгтэйд зангиа, өврийн алчуур мэтийг бэлэглэж болно. Бяцхан хүүхэд бол эцэг эхдээ юм уу багшдаа тухайлан бэлэг барих гэхгүй зүгээр шүлэг уншин, дуу дуулж, бүжиглэхэд ялгаагүй нэгэн зүйлийн бэлэг болно.

	 

	Хүүхдэд өгөх бэлэг

	Хүүхдийн насны эрэмбээр янз янзын зүйл бэлэглэж болно. Үүнд: тоглоом, зурагтай ном, зургийн хэрэглэл, харандаа, дэвтэр, баримлын шавар зэргийг бэлэглэхэд зүгээр. Сургуулийн хүүхдэд насанд нь таарах гоё ном, хичээлийн хэрэглэл, ширээний тоглоом бэлэг болгож болно. Эдгээрээс гадна чихэр боов, хувцас хунар, цэцэг зэрэг бас болно. Ардын заншилд хүүхэд багачууд анх айлчлан ирэхэд мал амлах, элдэв баяр ёслолоор хүүхдийн хувь гэж үнхэлцэг, зүрх, шийр мэт махны зүйл, дугуй, сүүл маажуур боов, дугуй цагаан, зоос хурууд өгөх нь буй. Мөн хушга, чавга, самар, жимс ч өгдөг.

	 

	Найз нөхдөдөө өгөх бэлэг

	Дотно найз буюу ойр төрлийн улсдаа мөн л санаанд нь таашаагдах зүйл бэлэглэвэл зүгээр. Үүнд: Аж ахуйн хэрэгцээний том зүйлээс авхуулаад ариун цэврийн жижиг хэрэглэл хүртэлх зүйл бүрийн юм байж болно. Гэхдээ учир зүйг бодох нь чухал. Ёс мэддэг эрэгтэй хүн сүйт бүсгүйдээ дотуур хувцас бэлэглэдэггүй. Харин урьд хожид ховор үзэгдсэн сонин үнэт зүйлийг барьдаг ажээ. Сайн танихгүй эмэгтэй хүнд дотуур хувцас, хэтэрхий үнэтэй зүйлийг бэлэглэх нь төдий л зохимжтой биш гэдэг. Залуу охидод ханилан суухаас өмнөх үед онцгой бэлэг барих нь аятай бус, ерийн бэлэг өгөх нь зүйтэй. Жишээлбэл, алчуур чимэглэлийн зүйлсийг бүсгүйд өгч болох ба залууд ном зангиа мэтийг өгч болно. Дотуур хувцсыг хоорондоо хээгүй улс бие биедээ бэлэглэдэг.

	Бэлэг барих ёс нь ийнхүү түгээмэл заншилтай боловч тохиол бүгдэд барьдаг зүйл биш юм. Голдуу амьдрал байдлын онцлог үес үр хүүхэд аав ээж хамаатан садандаа айлчлах, алс хол одоод эргэж ирэх, шинэ жил, цагаан сар, эмэгтэйчүүдийн сайн өдөр, хурим, өндөр насны ой болон үдэх ёслолд бэлэг барих нь буй.

	 

	Бэлгийн зүйл: 

	Бэлгийн зүйлд цэцэг, жимс, цагаан идээ, архи дарс, ном, бичгийн хэрэглэл, шуудангийн зүйл, гэрэл зураг, үнэртэн, гаанс тамхины зүйл, шил болор сав, мөнгө төмөрлөг эдлэл, арьсан эдлэл (хавтас, түрийвч, уут зэрэг), ваар сав болон урлагийн бүтээл, ховор нандин ном, хувцас хунар торго, бөс, эдлэл тавилга, мөнгө төгрөг гэх мэтийн олон юмс байна. Түүнчлэн хувь хүн болон албан байгууллагаас бэлэглэдэг мөнгө төгрөг, шинэ жилийн баяраар өвлийн өвгөнөөс түгээдэг нэрлэсэн бэлэг, мөн өндөр насны ойгоор настнаас дүүмэддээ насаа наслаарай гэж барьдаг эд идээний зүйл мэт онцгой бэлэг бас байна. Бэлгийн зүйл нь барих ёслолын онцлогоос болж өвөрмөц ялгаатай. Жишээлбэл:

	— Ураг хуримд: хогшил, тавилга, соёлын бараа, бэлгэдлийн эд - тумбааш, дарс, зураг, хөгжим, цэцэг, болор сав, эдлэл суулга, хувцас хунар, торго дурдан;

	— Хүүхдийн угаалгад: Өлгий, угж, тоглоом, цэцэг, бэлгэдлийн эд, 

	— Хүүхдийн үс авахад: Тоглоом, хувцас, мөнгө, чихэр, талархлын зураг;

	— Өндөр насны ойд; Хадаг, цай, идээ, аяга, дурсгалын эд-цагаан өвгөн, урт настны зураг, хогшил, мөнгөний зүйл;

	— Номын хуримд: Эрдэм бичгийн бэлгэдэл болсон эд зүйл, бичгийн хэрэглэл, цүнх, хавтас, дэвтэр, үзэг, гэрэл зургийн аппарат, соёл техникийн бараа, урлагийн бүтээл, бичгийн өргөмжлөл зэрэг болно;

	— Мартын наймны баяраар: Эмэгтэйчүүдэд талархлын ил захидал, цэцэг, үнэртэн, нандин хувцас, гоёлын зүйл, дурсгалт эд, толь, бүс гэх мэтийг бэлэглэнэ:

	— Шинэ жилээр: Шог чимэглэлтэй гялгар толигор наргиантай зүйлийг бэлэглэнэ.

	— Цагаан сараар: Боов, идээ, хувцас, соёлын бараа гэх зэргийг барина.

	— Алсад эгэл зочлоор очиход: Хөдөө явах бол боов, эд, архи тамхи, хогшлын зүйл бэлтгэх; хөдөөгөөс ирэх бол цагаан идээ, мах, архи, айраг, нутгийн дурсгалт эд, (түүхийн дурсгал, чулуу, ургамал) гэх мэтийг бэлэглэж болно.

	Мөн бэлэг хүргэх хүний насны онцлогийг бас харгалзах нь зүйтэй. Жишээ нь: Настай хүнд аяга, нүдний шил, таяг зэрэг зүйл, хүүхэд багачуулд чихэр боов, тоглоом, хувцасны зүйл, номын хэрэглэл голдох; хижээл насны хөдөөгийн хүнд бол эрэгтэйд нь архи тамхи, эмэгтэйд нь дээлийн өнгө бэлдэх, залуу бүсгүйд бол алчуур, гоё ганган хувцасны зүйл зэхэх нь зохистой. Гэхдээ бэлгийн зүйл нь цаг цагаар өөрчлөгдөн, үе үеийн бэлгийн үнэлэлт өөр өөр болдог. Үүнийг бас санагалзах хэрэгтэй. Хэдий тийм боловч монголчуудын хувьд хадаг, аяга, цай зэрэг нь нэн хүндтэй бэлэгт ордог. Түүнчлэн хувцас эдлэлийн зүйл хогшил тавилгын зүйл, хоол ундны зүйл, соёлын бараа, гоёл чимэглэлийн зүйлийн бэлэг нь хэзээ ч эрхэмлэгддэг нь мэдээж билээ.

	 

	Бэлгийн цэцэг. 

	Цэцгээр бэлэг барих ёс дэлхийн олон орноо ихэд дэлгэрч, албан баяр болон гэр ахуйн ёслолд өргөн хэрэглэгддэг ажээ. Тэгэхдээ цэцгийн төрөл, өнгө нь бэлэглэх хүний онцлогийг илтгэнэ. Европ дахины хүн ард, бэлэгт их хэрэглэдэг цэцэг нь голчлон цахирам цэцэг (орхидея), сарнай (роза), шивантаг цэцэг (хризантеми), лиш цэцэг (гвоздика), сараана (лилия), зэгд (гладиолус), голт борын цэцэг (сирень), хонхлой цэцэг (ландышь), нил цэцэг (фиалка), тэрэлжийн цэцэг (азалия), цагаан уул (эдельвайс) зэрэг болох бөгөөд монголын уламжлалаар цээнийн цэцэг, хонгор зул, сараана, жамьянмядаг, тэрэлжийн цэцэг, бэр цэцгийг бэлэг дурсгалд хэрэглэдэг ажээ.

	Тэгэхдээ цэцэг цэцгийн дундаас цагаан, улаан өнгийг ихэд хүндэлдэг. Европ нийтийн заншлаар тод улаан сарнайг хамгийн дотно хүн (сүйт бүсгүй, эхнэр, эмэгтэй найз, эцэг эх, эгч мэт)-дээ барих бөгөөд зэгд буюу гдадиолусийг албаны эрхэм зочинд өргөж заншжээ. Энэ цэцгийн өнгө нь улаан тул хайр баярын бэлгэдэл болгон тэгж их хүндэлж байгаа хэрэг. Монголчуудын ойлголтоор улаан өнгө нь баяр ялгуухын утгатай, шар нь хайр хүндлэлийг бэлгэдсэн, цагаан нь цэвэр ариуныг төлөөлсөн, хөх цэнхэр нь энх мөнхийн бэлгэдэл болдог тул энэ утгаар нь цэцгийн өнгийг нийцүүлэн хэрэглэдэг байна. Ийнхүү бэлэг дурсгалд цэцгийг хэрэглэхдээ гарт барих багц, толгой цээжинд өмсгөх цэцгэн эрих, тэвэр баглаа болгон янз бүрээр цоморлог хийж болно. Хуримчин болон албаны их зочинд цэцгийн эрих цээжинд нь зүүх, хурал ёслол хийгээд олонд цэцэг өргөхөд их ваар саванд цэцэг багцалж барьдаг журамтай. Бусад тохиолдолд тухайлан цэцэг барих ахул дан багц бэлдэж гардуулна. Ингэхдээ нөгөө хүнийхээ зүүн гарт нь цэцгээ бариулж, баруун гарын нь барин талархах буюу цэцгээ хоёр гардаж бариад алга хавсран мэхэсхийж ч бас болно. Харин уул цэцгийг юуны тулд барьж байгаагаа заавал хэлэх учиртай.

	 

	Хадаг барих ёс

	Монголчуудын эдийн манлай болгон аливаа ёс баяр элдэв хүндэт бэлэгт хэрэглэж заншсан нэгэн их эд нь хадаг юм. Хадаг нь дээрх хээ угалз, үсэг чимгээрээ маш олон янз бөгөөд урт богиноороо харилцан адилгүй байдаг. Хээ чимгийн байдлаар хүний дүрстэй Аюуш хадгийг эцэг эх ахмад настан эрхэм хүнд голчлон барих бөгөөд нар сар үсэг бүхий Нанжвандан хадгийг ихэвчлэн оршуулгын ёслолд хэрэглэнэ.

	Хадгийг барихдаа өгөх хүн рүүгээ хадгийнхаа амыг хандуулан хүндийн эрэмбээр мэхийх юм уу сөгдөж барина. Цаад хүн нь хариу мэхэсхийж хадгийг хоёр гардан аваад, аятай эвхэж хямгадах ёстой. Хадаг барихдаа уул ёслолын тухай бэлгэтэй үг өгүүлэн, сүүлд нь эл баярт нийлүүлэн барих хадгийнхаа тухайд доорх үгийн аль нэгийг хэлж хадгаа гардуулна.

	Хадаг барихад хэлэх үг нь:

	 

	«Цаглашгүй урт наст ариун хадаг»

	 

	«Тэгш эдийн тэнгэрээс үндэслэсэн

	Дэлгэрэнгүй урт наст ариун цагаан хадаг»

	 

	«Идээний дээж элгэн цагаан тараг

	Эдийн дээж ариун цагаан хадаг»

	 

	— «Самбай хадгаас их хадаг үгүй

	Сангай боовноос их идээ үгүй гэдэг»

	 

	— «Наанаа номин хээтэй

	Цаанаа чамин хээтэй

	Нанжвандан хадаг»-ийг танд баръя 

	 

	гэж хэлдэг.

	 


ЗАХИДАЛ БИЧИХ ЁС

	 

	Орчин үеийн боловсон хүний нэгэн бүтээл нь захидал бичиг юм. Ахас, ихэс, аав ээж, амраг садан, анд нөхдөдөө илгээх захидал бичгийг үйлдэхэд бас л их ёс байдаг ажээ. Учир нь аливаа захидал нь бүхэл хүн зоныг төлөөлж буй тул хүндэтгэлийн ёсны илэрхийлэл болсон захидал бичих журам гарчээ. Энд захидал бичдэг зарим уламжлалт ёсноос өгүүлье.

	 

	1. Захидлын цаас

	Захиа бичих журам нь монголын уламжлалт, европ дахины гэсэн хоёр янз болно. Монголын уламжлалт маяг нь дээш өргөх, доош илгээх гэсэн хоёр зүйл аж. Захидал бичигчээс өөрөөс нь ахлах аливаа хүнд барих захидлыг өргөх захиа гэх, аливаа дүү хүнд явуулахыг илгээх захидал хэмээнэ. Өргөх захидалд эхлэн өчүүхэн тэр хичээнгүйлэн гэж бичээд, дараа нь Хүндэт тэр танаа өргөв гэж тавин, дараа нь хичээнгүйлэн айлтгах учир гэх юм уу өргөн толилуулахын учир гэх ба мэдүүлэхийн учир гэж бичин, хэрэг зорилгоо дурдан, сүүлд нь үүний тул өргөв гэж тавиад хамгийн эцэст төдөн оны төдөн сарын төдний маш сайн өдөр гэж бичнэ. Илгээх захидлыг бичихэд, албан захидал бол тийм албаны тэрний бичиг гэж эхлээд тийм албаны түүнд явуулах учир гээд хэргээ бичин, сүүлд нь үүний тул илгээв гэж тавиад, он сар өдөр, баяртай учрах ерөөлийн үг бичин төгсгөнө. Хувийн захидал ч гэсэн иймэрхүү. Ах хүнд очих захидал бол өчүүхэн дүү тэр хичээнгүйлэн сөгдөж гэж эхлээд хэргээ дуртгасны хойно үүний тул өргөн дэвшүүлэв гэж тавин, он, сар, өдөр, бэлгэтэй үг бичиж төгсгөнө. Дүү хүнд илгээхэд мөн ялгалгүй ах болох тэр хичээнгүйлэн, дүү тэрнээ явуулах учир гээд хэргээ бичин, сүүлд нь үүний тул илгээв гэсэн үг он сар, өдөр, ерөөлийн үг бичнэ. Захидлын үг үсгийг монголоор бичихэд хүндэтгэсэн газраа урагш нь мөр илүү гаргаж бичдэг бөгөөд үүнийг үсэг тэтгэх гэдэг. Энэ ёс нь кирилл латин үсгийн бичлэгийн ёсонд байдаг мөр дарах, томоор эхлэхтэй дүйцнэ.

	Үүнчлэн Европ дахины захидал бичих ёс нь захидлын хуудасны эхэн талын буюу зүүн дээдэд нь захидал явуулагчийн хаягийг бичих ба түүний зэрэгцээ баруун дээдэд очих хүний хаягийг бичин, дор нь бичсэн он сар өдрийг тавина. Ингээд захидал явуулагчийн хаягийн дороос чигтээ "Эрхэм хүндэт тэр" гэсэн үгийг урагш нь илүү гарган бичээд, дороос нь бусад хэргээ дурдан бичиж, сүүлд нь Таныг гүнээ хүндэтгэсэн тэр гэж бичдэг жамтай.

	 

	2. Захидалд бичих хандах үгс

	Захидлын эхэнд хэнээс хэнд явуулж байгааг хэлсний дараа нөгөө хүнийхээ амрыг асуусан үгс бичнэ. Өөрийгөө тэр хүний авралаар амар сайн байгаагаа дуртгасан үгийг хойно нь хэлээд бусад зүйлээ залгуулан бичдэг. Нөгөө хүндээ хандахад уул хүнийхээ ойр дотнын байдлаас болж хэлж дурдах үг нь өөр өөр байж болно. Ямар ч атугай захидал бичигч өөрийгөө мөхөс, молхи (тэнэг, өчүүхэн, нөгөө муу) дүү, ах, багш, нөхөр гэж хэлдэг. Харин нөгөө хүнээ ихэд өргөж: Хүндэт, Эрхэм хүндэт, Эрхэм, Хайрт, Эрхэм хайрт, Дотно нөхөр, Эрхэм журмын нөхөр, Дотно анд, Андын нөхөр, Мэргэн багш, Мэргэн ах, Мэргэн дүү, Мэргэн нөхөр гэж бичдэг. Мөн үүнтэй уялдуулан амар эрэхэд амгаланг айлтгаж, амрыг эрж, мэндийг дэвшүүлж гэх ба аливаа зүйлийг хүсэхэд "болгоон соёрхоно уу, соёрхох ажаамуу, соёрхож айлдана уу? болгоож хайрлана уу, болгооно уу" гэж хүндлэлийн утга ялган бичих бөгөөд төгсгөлд нь захидал зүйлийг "өргөн бариулав, дашлан бариулав, ёслон бариулав, илгээв" гэж бичин хамгийн, сүүлд учрахын ерөөлийг "баярын магнайгаар золгоё, дүүрэн баяр түвшин жаргал, баяр баяраар золгоё, дараа баяраар учиръя, баяраар учиръя, Дараа баяртай, баяртай" гэхчлэн хүндийн эрэмбээр ялгаж бичдэг. Мөн нөгөө хүнийхээ алдар долыг дуудахад "Мэргэн хүн Та, Их хүн Та, Дээд хүн Та" гэх юм уу "Ноёнтон, Хатантан, Ахайтан, Багштан, Сайдтан" гэх буюу "Эрхэм баатар Та, Эрхэм жанжин Та, Хүндэт эрдэмтэн Та, Эрхэм дарга Та, Хүндэт дарга Та, Эрхэм хүндэт Та" гэж бичиж болно. Гэхдээ албан захидалд Хүндэт нөхөр гэдэг үгийг олонтоо хэрэглэх бөгөөд дотно хүнд бол Эрхэм хүндэт гэж болно. Хувийн захидалд Эрхэм, Дотно, Найз, Хайрт, Нөхөр, Анд, Журмын нөхөр гэдэг үгийг ихэд хэрэглэнэ. Эдгээрээс янаг амрагийн захидалд Хайрт, Хонгор, Амраг, Чи минь, Чинийхээ, Чамдаа, гэдэг үгсийг голчлон бичнэ. Түүнчлэн захидлын хариу хүсэхэд "хариу захидал шагнахыг хүснэ, хариу захидал хайрлахыг хүснэ, хариу захидал хүснэ, хариу хүснэ, хариу түргэн, хариу бичээрэй, хариу" гэх мэтээр бичдэг. Тэрчлэн захидлын сүүлд ёслогоо хийхэд:

	— Таныг машид хичээнгүйлэн гүнээ хүндэтгэн мэхийн ёсолсон, 

	— Хичээнгүйлэн гүнээ хүндэтгэн мэхийн ёсолсон, 

	— Гүнээ хүндэтгэн ёсолсон, 

	— Мэхийн ёсолсон, 

	— Ёсолсон гэх мэтээр хүндийн эрэмбэ ялган бичдэг.

	 

	3. Захидалд бичих зүйлийн дэс дараа

	а) хэнээс хэнд бичиж буй тухай;

	б) амар эрэх үгс;

	в) нутаг орны цаг агаар, байгаль дэлхийн байдал;

	г) хүй олны аж байдал, бараа таваарын хангамж;

	д) амьдрал хувийн сонин;

	е) ёслогоо;

	ё) жич зүйл-онцгойлон сонсгох захих зүйл;

	ж) он сар, өдөр, учрахын ерөөл.

	 

	4. Захидлын дугтуй

	Захидлын дугтуй нь гонзгой, дөрвөлжин, том жижиг олон янз. Ямар боловч дугтуйн нүүрэн талд очих газрын хаягийг бичдэг. Явуулагчийн хаягийг голдуу ард нь бичдэг. Албан бичигт бол дугтуйн нүүрэн талд явуулж буй газрын хаягийг дармалласан байна. Тийм хэвлэмэл хаягтай бол очих газрын хаягийг бас л дармаллаж бичих нь зүйтэй. Захидлыг дугтуйлахдаа бичсэн захидлаа босоогоор нь хамарлан нугалаад, түүнийхээ өрөөсөн талыг ахин гурав нугалж болно. Энэ нь «толгой бөхийн өвдөг сөгдөн таныг хүндэтгэж байна» гэсэн утгын тэмдэг аж. Үүнд дугтуйны нүүрт нэгэн харагдах газар баярын захиа бол улаан цаас, гашуудлын захиа бол хар хөх цаас, янаг амрагийн захиа бол зүрхэн хэлбэрийн улаан цаас наадаг заншил буй. Энэ нь уул захидлыг гаднаас нь таниулах зар мэдээ ажээ.

	 

	5. Баяр талархлын захидал, бичигт бичих зарим үгс

	а) Насны ойн дурсгалын зүйлд «Эрхэм хүндэт... таны... сүүдэр зэрэгцсэний баярыг тохиолдуулан эрдэнэт өлмийн тань лянхув улам батдахын өлзийтэй ерөөлийг дэвшүүлэн, үүнийг өргөв» гэх буюу «Хүндэт нөхөр... таны... сүүдэр зэрэгцсэний их баярыг тохиолдуулан, эрүүл энх, аз жаргал, урт наслахыг ерөөн, үүнийг өргөн баръя» гэх «Таны насны ойг тохиолдуулан эрүүл энх, аз жаргал, сайн сайхныг хүсэн ерөөж, үүнийг дурсгав гэх мэтчилэн бичиж болно. Мөн дан үгээр «Таны насан хутаг батад орштугай», «Таны насан хутаг батдах болтугай», «Таны өлмийн лянхув улам батдах болтугай» гэж бичиж болно.

	 

	б) баяр, шинэ жилээр илгээх захидалд, 

	Ахмад эрхэм хүнд бол:

	 

	«Эрхэм хүндэт Танд, 

	Баярын амгаланг айлтгая»

	 

	«Эрхэм хүндэт Танаа

	Шинэ жилийн амгаланг айлтгая»

	 

	«Эрхэм хүндэт Танаа

	Цагаан сарын шинийн нэгний

	Баярын амгаланг айлтгая»

	 

	«Ардын хувьсгалын их баярын

	Амгаланг айлтгая».

	 

	Үе зэргэмжийн хүнд:

	 

	«Шинэ жилийн баяр хүргэе»

	 

	«Шинэ жилийн баярын мэндийг дэвшүүлье»

	 

	«Баярын мэндийг дэвшүүлье» 

	 

	гэж бичдэг.

	 


ХӨВҮҮД ДҮҮ НАРТ ДУРТГАХ ҮГ

	 

	«Хүн төрөлхтний боловсруулсан бүх баялаг мэдлэгээр оюунаа баяжуулбал коммунист болж сая чадна»

	В. И. Ленин

	 

	Хүний эрхэмлэх зүйлийн нэг нь энэ ертөнцөд ёс журмыг хүндэтгэн, ах хүнд дүү, дүү хүнд ах болж яван, хүн төрөлхтний төв журам, сайн үг, эрхэм явдал, гол ёс, хүнд ёслолыг үеийн үр хүртэл уламжлуулж, идэр залуус нь ахмадын сургаалыг нандигнан хүндэлж, өөрсдөө цэцэн мэргэнийг бүтээн, хүний ёсыг бадруулах явдал билээ. Тийм ч учраас ахмад үеийнхэн нь ирээдүй хойчоо хүн төрөлхтний эрхэм сайн ёсоор хүмүүжүүлэн ардын соёлын өвийг залгамжлуулдаг. Тийнхүү соёлыг залгамжлах үйл хүний ёсонд машид олон бий. Сүүлхэн үеийн нэгэн баримтыг дурдъя: 1973 оны дөрөвдүгээр сарын 23-ны өдөр, Улаанбаатар хотноо Хуримын ордны суурь тавих үед манай орны залуучуудын төлөөлөгчдийн өргөн цуглаан болж их ёсыг ёслох цагт нөхөр Ю. Цэдэнбалаас уул ёслолыг нээн монголын уламжлалт заншлаар идээний дээж амтат цай, эдийн дээж ариун хадаг, бат мөнхийн утгат өлзий утсан хээтэй хос бэлзэг, МХЗЭ-ийн тэмдэг, Гэр бүлийн шинэ хуулийн хамт бэлгэдлийн нандин дурсгал болгон «ахмад үеийнхнээс ирээдүй үеийнхэндээ илгээх захидал»-ыг нандин саванд хийн, тус ордны баганын сууринд байрлуулан ёсолж билээ. Нам засаг, ахмад үеийнхний маань бат ерөөл эрхэм хүсэл мөрөөдөл шингэсэн энэхүү захидал бичиг нь манай орны ирээдүй болсон түг түмэн залуусын хичээн хүндэлж, ёслон дагах ариун сургаал болж бид бүхнийг баясган байна.

	 

	Ирээдүй үеийнхэндээ илгээх захидал

	Эрхэм хайрт өсөх залуу үеийн нөхөд өө!

	Өнөөдөр социалист монголын залуучуудын гэр бүлийн нандин ёслолыг үйлдэх хуримын ордны тулганы чулууг эх орны нийслэлд тавьж байгаадаа ахмад үеийнхэн бидний зүрх сэтгэлд баяр баясгалангийн гэгээн зул бадарч байна.

	Монголын ард түмний өнөр сайхан гэр бүлийн бат бэх барилдлагыг улам зузаатгаж гэр бүл, ахуй харилцааны коммунист ёс, зарчмыг цаашид бэхжүүлэхэд чиглэсэн гэр бүлийн шинэ хуулийг манай ард түмэн нийтээрээ хэлэлцэж, БНМАУ-ын Ардын Их Хурлын чуулганаар баталсны дараахан залуучууд та нарынхаа аз жаргалын ордны суурь тавьж байгааг нийгэм улс төр, ёс суртахууны өндөр их утга агуулгатай, билэг дэмбэрэл төгс сайхан үйл явдал гэж үзэж, эрхэм залуус Та бүхний ахмад үе бид гүнээ хүндэтгэлтэй тэмдэглэж байна.

	Нэгэн гэр бүл болж нийлэн сууж, насан туршийнхаа амьдралыг үүрд холбосон цэвэр ариун ёс суртахуунтай, элбэг баян оюун ухаантай, эрүүл чийрэг бие бялдартай, эв найрсаг, боловсон өрх гэрийн үүд, өрнөх амьдралын эх энэ ордноос үүсэж, цаашдын зам нь өлзийтэй, аз жаргалтай болно гэдэгт энэ үеийнхэн бид итгэл төгс байна.

	Охид, хөвүүдийн баяр баяслын энэ ордныг үрээс үрд мялааж, өрх гэрийн ариун журам бат байж, түмэн үеийн туршид төлжин дэлгэрч, алтан босгоноос нь залуу хосын насан турш хамтран жаргах зам эхэлж байх болтугай.

	Авьяас чадвар, гоо үзэсгэлэн төгс хосолсон, эрдэм мэдлэгт шаламгай, үйл ажилд гавшгай, авхаалжтай, элэгсэг, хүнлэг, интернационалч эрхэм сайхан чанартай залуус энэ ордонд хувь заяагаа ёс төртэй холбож, өрх гэрээ үүсгэж, улмаар төрд үрээ, түмэнд ачаа нэмэрлэн хойчийг залгамжлагч алаг үрсээ энд бас бүртгүүлж байх болно гэж санахад та нарыг төрүүлж өсгөсөн ахмад үе бидний зүрх сэтгэл ихэд уяран догдолж байна. Социалист монголын иргэдийн итгэл найдварын тухай ийнхүү сэтгэн бодоход эргэн харж санахаар зүйл их байна.

	Феодалын монгол орон урьд ямар байлаа даа, залгамж үеийнхэн минь! Хэнтэй суух, хэдийд гэрлэхийг мэргэч ламын модон шооны нүх хаашаа харж унасанд даатгаж хувь заяагаа залуу хүн шийдвэрлэдэг байлаа. Зол заяа, гараг, зүг таарахгүй гэдэг буддын шашны мухар ёс заншлаас болж хэчнээн олон гоо сайхан охид асаж дүрэлзсэн хайр дурлалын үнэн сэтгэлээ орхин, өөр хүнд хүчээр тулгагдан очиж, хэчнээн олон идэр залуус нас, сэтгэл нийцэхгүй хүнтэй сууж хайр сэтгэлийн гунигт зовлонд унаж байлаа.

	Тийм байдлыг социалист монголын залуу үе та бүхэн хэзээ ч үзэхгүй гэдэгт бид итгэл төгс байна. Хүний хувь заяаны тийм гашуун хэцүү бүхнийг та нартаа хүргэлгүй ахмад үе чинь ардын засгийн жилүүдэд амьдралаас үүрд арилгаж чадсанаа энд бахархалтай тэмдэглэж байна.

	Тэгш эрхтэй, ариун журамтай олон мянган интернационалист гэр бүлээс манай сайхан нийгэм бүрэлдэн тогтож хөгжин бадарч цэцэглэн мандаж байна. Нэгэн гэр бүлийн явдал нийт нийгмийн хувь заяаны хэрэг байдаг болохоор гэр бүлийн асуудал хувийн хэрэг биш билээ. Гэр бүл, нийгэм соёлын ашиг сонирхол төгөлдөр сайхан зохицсон коммунист нийгэмд та бүхэн аж төрж амьдрах болно. Капитализмыг алгасаж хөгжих тухай суут их Лениний гайхамшигт сургаалыг амьдралд хэрэгжүүлж, хорвоод нэрээ дуудуулж хөдөлмөрийн алдар, өндөр ёс суртахуунаа гайхуулж байх хоёр мянгаад оны социалист монгол оронд амьдарч бүтээх ач, гуч та нартаа хорьдугаар зууны хоёрдугаар хагаст аж төрж хөдөлмөрлөж яваа ахмад үе чинь ариун нандин сэтгэлээсээ баярлаж тийм сайхан хойч үеэрээ бахархаж байна. Тэр үед, дэлхийн социалист системийн татах хүчин ертөнцийн жирийн хүн бүхний оюун санаа, зүрх сэтгэлийг бүрмөсөн эзэмдэж, аливаа дарлал мөлжлөг, баян хоосон, эрх тэгш бус байдлыг төрүүлэгч капиталист нийгэм, түүний колоничлолын бурангуй ёс дэглэмийг хүн төрөлхтөн энх тайван, ардчилал, социализм, үндэсний эрх чөлөөний төлөө хувьсгалт тэмцлээр ялан устгаж, бүх дэлхий даяар ганцхан социализм коммунизм ноёрхон дайн түрэмгийлэл хүн төрөлхтний амьдралаас бүрэн арилж түүнд зарцуулж байсан асар их хөрөнгө нийгмийн хөгжил цэцэглэл бид бүхний хойчийг залгамжлагч үр хүүхдийн маань зол жаргал сайн сайхны төлөө зориулагдах болно гэдэгт итгэл төгс найдаж байна.

	Октябрын агуу их хувьсгалын шууд нөлөө, ардын намын дуудлага хувьсгалын галаар дундад зууны харанхуйг арилгаж, Ленин багшийн гэгээн сургаалаар социалист нийгмийг зорьж, их Зөвлөлт Холбоот Улстай ах дүүгийн барилдлагаа тогтоож, хөрөнгөтний хөгжлийн зовлонт шатыг алгасаж түмэн бэрхшээлийг туулан, буман зовлонг гэтлэн, социализм байгуулсан сайхан эх орныхоо алс ирээдүйн хөгжлийн алтан жолоог эрхэм хайрт залгамж үе та нартаа нандигнан гардуулах гэж байна.

	Социалист монголын ард олны ариун цагаан хөдөлмөрийн хөлс, монгол-зөвлөлтийн ард түмний шилдэг хөвүүдийн цусаар гагнагдаж, хувьсгалч дайчин, хөдөлмөрч баатарлаг уламжлалтай ахмад үеийн чинь яруу алдар түгсэн монгол эх орныхоо энэ ариун газар шороог үеийн үед чин сэтгэлээр хайрлан, эцэг өвгөдөөс заяасан гал голомтоо оноос онд бадрааж, Зөвлөлт Холбоот Улс тэргүүтэй социалист гэр бүлийн интернационалч бат зарчимд чин үнэнч байж, эв найрсаг, элэг бүтэн аж төрөхийн бат итгэлийг залгамж үеийн эрхэм залуус та нартаа энэ үе чинь эрхэмлэн хүлээлгэж байна.

	Монгол-Зөвлөлтийн барилгачдын ариун нандин найрамдлын гараар цогцлон босох манай залуусын аз жаргалын энэ сайхан ордон марксизм-ленинизмийн ялан мандах сургаал, пролетарийн интернационализмд чин үнэнч монгол эх орны сайн сайхны төлөө мөр зэрэгцэн тэмцэж ирсэн монгол-зөвлөлтийн ард түмний ахмад үеийнхнээс залгамж залуус та бүхнийхээ төлөө гэсэн халуун хайрыг шингээсэн социалист интернационалч найрамдлын бас нэг бэлгэ тэмдэг болон үүрд мөнхөд сүндэрлэж байх болно.

	Эрхэм хайрт залуу нөхөд өө!

	Коммунист хүмүүжил, ёс суртахууны эрхэм дээд чанарыг эзэмшсэн нам, ард түмнийхээ хувьсгалч, дайчин, хөдөлмөрч уламжлал, монгол-зөвлөлтийн найрамдал, ах дүү социалист орнуудын ард түмний найрамдалд гуйвшгүй үнэнч, халуун эх оронч, ухамсартай интернационалч өнөр өтгөн ариун гэр бүл болон аж төрж амьдарцгааж, тэр чанараа үр хүүхдэдээ үе залгамжлуулж, социалист нийгмийн хүний нандин журам, ёс төр, зан чанараар үр хүүхэд, ач гуч нараа хүмүүжүүлж хойчийн шинэ ертөнцөд хүндтэй гавьяа байгуулцгаагтун!

	Тэгвэл социалист шинэ монголын төлөө, хойч үе та нартаа аз жаргалын мөнх цэцэг дэлгэрсэн шинэ нийгмийн хаалга нээж өгөхийн төлөө амрахаа мартан, хүйтэнд хөрж, халуунд халж тэмцэн зүтгэж явсан энэ үеийнхний эрхэм зорилго маань ёсчлон бүтэх болно.

	Манай социалист сайхан эх орон, нам ард түмний хувьсгалт дайчин, хөдөлмөрч агуу их үйлсийн алтан жолоог гардан авч, цэнгэлийн манлайд хүрэх залгамж хойч үеийнхний яруу алдар бадартугай!

	 

	АХМАД ҮЕИЙНХНИЙ ТӨЛӨӨЛӨГЧИД

	 

	1973 оны 4 дүгээр сарын 23-ны өдөр

	Улаанбаатар хот.



	
ТӨГСГӨЛ

	 

	МАНАЙ ӨНӨӨГИЙН ЕС ЗАНШЛЫГ ТӨГӨЛДӨРЖҮҮЛЭХ НЬ

	 

	Социалист соёлын нэгэн хэлбэр, хөдөлмөрчдийн коммунист хүмүүжлийн чухал хэрэглүүр болсон шинэ ёс заншил нь социализм байгуулагчдын оюун билэг, үзэл санааны хөгжлийг тусган, манай хүмүүсийн ёс зүй-гоо зүйн хэрэгцээнд хариу өгч байна. Тэр чанараараа социалист ёс заншил нь сэтгэл хөдөлгөм яруу сайхан хэлбэр, гүн агуулгын нэгдэл болж, залуучууд, нийт хөдөлмөрчдийг эх орондоо хайртай, ард түмний үйл хэрэг, коммунист хүслэнд үнэнч болгон хүмүүжүүлэхэд тусалж байна. Иймээс социализмын нөхцөлд түүнийг ихэд хөгжүүлэх явдал зайлшгүй шаардагдаж ирдэг байна. Энэ тухай В. И. Ленин «Ажилчин ангиас олон арван жилийн турш улс төрийн эрх чөлөөнийхөө төлөө явуулсан тэмцэлдээ олж авсан дадал, заншил, үзлийг хөдөлмөрчин олныг хүмүүжүүлэх зэвсэг болгохын төлөө тэмцэх ёстой40» гэж заасан нь буй.

	Ийнхүү социалист ёс заншил нь хүмүүжлийн чухал зэвсэг болох бөгөөд тэр нь манай ард түмний хувьсгалч, дайчин, хөдөлмөрч уламжлалд үндэслэн байдаг. Энэ утгаараа социалист ёс заншлыг хөгжүүлэх шаардлага нь манай намын программд залуу үеийг нам ард түмний хувьсгалт дайчин, хөдөлмөрч уламжлалаар хүмүүжүүлэх тухай заасантай нягт уялдаж байгаа юм.

	Тэрчлэн социалист ёс заншил нь хүмүүсийн ахуйг соёлжуулах, харилцааны соёлыг хөгжүүлэх чухал хэрэглүүр юм. Манай ард түмний материаллаг сайн сайхан байдал, соёлын хэмжээг улам дээшлүүлэх соёл-ахуйн үйлчилгээг хөгжүүлэх, хүмүүсээс чөлөө цагаа боловсноор өнгөрүүлэх нөхцөлийг сайжруулахад гэр ахуйн боловсон ёс заншил чухал ач холбогдолтой.

	Түүнээс гадна социалист ёс заншил нь өнгөрсөн нийгмийн үлдэгдэлтэй тэмцэх, коммунист үзэл санааг дэлгэрүүлэх чухал хүчин болно. Ялангуяа сүсэг бишрэл, шашны ёсыг эсэргүүцэн, түүнээс хүмүүсийг ангижруулахад социалист ёс заншил онцгой үүрэг гүйцэтгэнэ. Иймээс хүмүүсийн хувийн амьдралын үес болон хөдөлмөр үйлдвэрийн явцтай барилдсан шашны зан үйлийг орхин гээж, коммунист үзэл санааг дэмжсэн сайлаг хөхиүн ёсыг дэлгэрүүлэх явдал зүй ёсоор шаардагддаг билээ.

	Нөгөөтээгүүр манай үеийн ёс заншлын амьдрах чадвар нь ардын ёс уламжлалаас эх аван хөгжсөнд байна. Ардын ёс заншил нь өмнөх үеийнхээсээ шилдэг бүхнийг өвлөн, харгис хуучныг орхин гээдэг. Ингэснээр ардын уламжлал нь үргэлж шинэчлэгдэн, төгөлдөржин хөгжиж, үндэснийхээ онцлогийг хадгалан байдаг байна. Үүний жишээ нь социализм байгуулалтын жилүүдэд монголын малчин ардын уламжлалт ёс баяр шинэчлэгдэн хөгжиж байгаагаас илэрхий байна. Өнөө үеийн нэгдэлчдийн баяр, таван хошуу малын баяр, түмэн тэмээний баяр зэрэг нь зөвхөн хуучин шинийн механик нэгдэл бус харин хуучныг орчин үеийн байдалд зохицуулан өөрчлөн байгуулж буй үйл юм.

	Энэ мэт ардын уламжлалыг шинэчлэн хөгжүүлэхийн зэрэгцээгээр манай орны орчин үеийн амьдралаас урган гарч буй шинэлэг баяр ёслолыг дэмжин дэлгэрүүлэх явдал шаардагдаж байна. Жишээлбэл: Сүүлийн жилүүдэд манай орны нийгэм-хөдөлмөрийн бүтцэд гарсан өөрчлөлтийн тусгал болох-багш, эмч, геологичдын баяр; ургацын баяр, пионер сурагчдын баяр ёслол нь цаашид улам дэлгэрүүлбээс зохих зүйл юм.

	Социализмын байгуулалтын эрин үе нь үзэл санаа-улс, төрийн хүмүүжлийн ажлыг улам сайжруулахыг шаардагдаж байгаатай уялдан, энэ зорилтыг хэрэгжүүлэх чухал хэрэгслийн нэг болох социалист ёс заншлыг зохион байгуулах, сурталчлах явдлыг өргөжүүлэх нийгмийн хэрэгцээ ихэд өсөж байна. Иймээс нам төр, эвлэл, соёл олон нийтийн байгууллагууд ялангуяа клуб, соёлын ордон, номын сан, зоогийн газар, цэцэрлэгт хүрээлэнгээс иргэний ёс заншлыг сурталчлах, зохион байгуулах талаар их анхаарал тавих хэрэгтэй байна. Ингэж шинэ ёс заншлыг дэлгэрүүлэхэд удирдах зүтгэлтэн, алдар хүндтэй ахмад настан, МХЗЭ-ийн ажилтан, уран бүтээлчдийг өргөнөөр татан оролцуулах нь чухал юм. Социалист ёс заншлыг дэлгэрүүлэх үйл нь зохицуулах байгууллага, зохион байгуулагчгүйгээр хэрэгжих боломжгүй юм. Ах дүү социалист орнуудын туршлагаас үзвэл социалист ёс заншлыг сурталчлах дэлгэрүүлэх ажлыг нам төрийн байгууллага шууд гардан хийж байна. Жишээлбэл: ЗХУ-д Холбооны бүгд найрамдах улсуудын Дээд Зөвлөл, Сайд нарын Зөвлөл, Намын Төв Хороо болон том хотуудад шинэ ёс заншлыг сурталчлан нэвтрүүлэх байнгын комисс, зөвлөл ажиллаж байна. Эдгээр байгууллага нь уламжлалт ёс заншлыг судлан, түүнийг социалист ёсоор шинэчлэн хөгжүүлж, дэлгэрүүлэх ёслол зан үйлийн горимыг боловсруулан ард түмнээр хэлэлцүүлж, амьдралд шалган, зохистойг нь нийтээр дагах заншил болгон хэрэглүүлж байна. Тус комиссын бүрэлдэхүүнд нам төрийн удирдах ажилтан, эрдэмтэн, уран бүтээлчид, ёс санаачлагчид өргөнөөр оролцон, шинэ ёс заншлын асуудлыг хэвлэлээр сурталчлан, эрдэм шинжилгээ практикийн бага хурлаар хэлэлцэн, зохион байгуулж байна. Түүнчлэн энэ ажилд муж, хязгаар, орон нутгийн зөвлөл болон хот, район, суурин тосгоны зөвлөл ихээхэн үүрэг гүйцэтгэж эл асуудлыг хурал чуулганаараа хэлэлцдэг ажээ. Түүний дүнд комиссын ажлыг зохицуулах, ёс заншил зохион байгуулах ажлыг боловсронгуй болгох, ёслолын горимыг төгөлдөржүүлэх асуудлыг шийдвэрлэж нийтийн дэлгэр ёсыг тогтоодог байна. Мөн үйлдвэр албан газар, хамтрал, сангийн аж ахуйн байгууллагууд болон орон сууцын захиргааны дэргэдэх иргэний ёс заншлыг дэлгэрүүлэх олон нийтийн байгууллага идэвхтэй ажиллаж байна.

	Шинэ ёс заншил нь манай үеийн нийгмийн чухал нэгэн зохицуулагч болох тул нийгэм төрийн байгууллагын үйл ажиллагаатай ихээхэн хамаатай болно. Ялангуяа социалист нийгмийн хэм хэмжээг тогтнуулах хийгээд улс төрийн онцлог явдлыг тэмдэглэхэд мөнөөхөн ёс заншлын нийгмийн хяналтын үүрэг бүр ч тод болдог. Жишээлбэл, БНМАУ-ын гэр бүлийн хуул, д «гэрлэлтийг ёслол төгөлдөр бүртгэнэ» хэмээн заасан заалтыг хэрэгжүүлэхэд гэрлэлтийн ёслол чухал холбогдолтой болж байна. Өөрөөр хэлбэл, хууль эрхийн харилцааны зарим практик үйл ажиллагааг зохицуулахад албан ёслол зайлшгүй шаардагдаж байна. Иймээс эл шинэ ёс заншлыг сурталчлан дэлгэрүүлэхэд төрийн байгууллагууд тухайлбал, төв орон нутгийн АДХ-ын гүйцэтгэх захиргаад, хуулийн байгууллагаас онцгойлон анхаарч ажиллах нь зүйтэй юм. Ялангуяа иргэний асуудлаар явуулж буй арга хэмжээтэй холбогдон ёс заншлыг төрийн байгууллагын зүгээс ихэд дэмжиж, уул баяр ёслолын улс төрийн ач холбогдлыг олон түмэнд сайтар ойлгуулахыг чармайх нь зүйтэй юм.

	Шинэ ёс заншил нь намын үзэл суртлын ажлын нэгэн хэсэг мөний учир хүмүүсийг материалист үзэл, коммунист хүмүүжлээр хүмүүжүүлэхэд ихээхэн ач нөлөө үзүүлнэ. Тиймээс уул ёс заншлын үзэл санааны агуулгыг зөв ойлгуулах, түүнийг илэрхийлж чадах гоо сайхан хэлбэрийг буй болгох талаар намын байгууллагаас санаачилга гарган, чиг баримжааг тогтоож өгөх нь чухал юм. Зөвлөлт Холбоот Улсад энэ талаар гойд анхаарч байна. Шинэ ёс заншил дэлгэрүүлэх ажлыг намын үзэл суртлын ажлын нэгэн хэсэг гэж үзэн, их ажил зохиож байна. Энэ асуудлыг бүх холбоотын зөвлөгөөнөөр хэлэлцэж, туршлага ололтоо дүгнэдгийн дээр холбооны бүгд найрамдах улсуудад Намын Төв Хорооны бүгд хурлаар хэлэлцэн, практик арга хэмжээг авч байна. Социалист ёс заншил дэлгэрүүлэх асуудлаар семинар зөвлөгөөн явуулан, туршлага солилцон, баримтлах чиг шугамаа тогтоодог сайхан заншил буй болжээ. Мөн түүнчлэн эл асуудлыг олон түмний мэдээллийн хэрэглэл болсон хэвлэл, кино, радио, телевизээр өргөн сурталчилж байна. Ах дүүгийн найрамдалт Зөвлөлт Холбоот Улсын Коммунист Намын ажлын энэ туршлагаас суралцах нь зүйтэй байна.

	Манай үеийн ёс заншлын дийлэнх нь бидний ирээдүй болсон залууст зориулагдаж байна. Залуу үеийг социалист эх орон, ард түмэн, төр улс, хөдөлмөр бүтээлийг хүндэтгэдэг хүнлэг үзлээр хүмүүжүүлэхэд социалист ёс заншил их үүрэг гүйцэтгэнэ. Иймээс өнөөгийн ёс заншилд залуучуудыг идэвхтэй оролцуулах болон залуучуудын тухай ёс заншлыг тэмдэглэх талаар МХЗЭ-ийн байгууллагад үлэмж үүрэг оногдож байна. Залуучууд бод өөрсдийн амьдралын баяр баясгалангаа хөхүүлэх гоёлог сайхан ёс заншлыг биеэрээ бүтээх ёстой. Тэгэхдээ ахмад үеийнхнийхээ дэвшилттэй уламжлалаас хичээн суралцаж, түүнийг бүтээлчээр шинэчлэн хөгжүүлэх хэрэгтэй юм. Ийнхүү хүүхэд багачуудыг багаас нь зөв ёс журамд сургахад цэцэрлэг, сургууль, пионерын байгууллага маш их үүрэгтэй болно. Иймээс социалист ёс заншлын чухал бүрэлдэхүүн хэсэг болсон хүүхэд залуусын тухай ёслол, зан үйлийг онцгойлон хөгжүүлэх явдал шаардагдаж байна. Үүнийг тэгж хөгжүүлбээс өсвөр үеийнхний ёс суртахууны хүмүүжилд их тус хүргэнэ.

	Манай үеийн хүмүүсийн нэр төр алдар гавьяаны хэрэг болсон хөдөлмөрийн үйл ажиллагаатай холбогдсон баяр ёслол нь өнөөгийн ёс заншлын чухал бүрэлдэхүүн хэсэг юм. Хөдөлмөрийн үйл бүтээл, хөдөлмөрчин хүнийг алдаршуулах ёслол зан үйлийг сайтар хөгжүүлснээр хөдөлмөрт хандах социалист харилцааны хүмүүжлийг олгож чадна. Ялангуяа хөдөлмөр, мэргэжлийн уламжлалыг тогтнуулах, хөдөлмөрийн өндөр амжилт гаргахад эл баяр ёслол их ач холбогдолтой. Иймээс хөдөлмөр мэргэжлийн тухайт ёс заншлыг сурталчлан дэлгэрүүлэхэд үйлдвэрчний байгууллага чухал үүрэг гүйцэтгэх ёстой юм. Залуусыг анхны хөдөлмөрт оруулах, ахмадын халааг авах, мэргэжлийн баярыг тэмдэглэх, хөдөлмөрчин хүний амьдрал бүтээлийн тэмдэглэлт явдлыг хуваалцахад явуулах ёслолын талаар үйлдвэрчний байгууллагаас зориуд анхаарал тавих нь зүйтэй. Түүнчлэн хөдөлмөрийн гайхамшгийг сурталчилсан «Хөдөлмөр алдрын булан» байгуулан, хөдөлмөрийн тухай ёслол хүндлэл гүйцэтгэж байгаа санаачилгыг сайтар дэмжүүштэй.

	Хөдөлмөрийн хүн нь хамт олны дотор төлөвшин тогтнож, тэдний ажиллагаа нь хамт олны үйл болж байдаг. Социалист нийгмийн нөхцөлд хөдөлмөрчин хүний ажил, амьдралын тэмдэглэлт явдал нь хамт олны нийтийн хэрэг болно. Иймээс тухайн хамт олны болон тэдний нэгэн гишүүний үйл явдлыг тэмдэглэх ёслолын нийгмийн үүрэг нэн өсөж байна. Тэгэхлээр хамт олны баяр ёслол бол хамтач үзэл, нөхөрсөг харилцааг хөгжүүлэх хэрэглүүр болж байна. Үүнтэй уялдан уул ёслолыг явуулахад хамт олон хийгээд тэдний гишүүний харилцан гүн хүндлэлийн илэрхийлэл болсон ёс заншлыг гүйцэтгэх шаардлагатай болно. Тэрхүү баяр хүндлэлийг ёс төргүй өнгөрөөх, гагцхүү ууж идэхийг эрхэм болгох нь төдийлөн зохимжтой биш юм. Түүнчлэн хамт олон, хань нөхдийнхөө баяр цэнгэлд төвшин тохитой оролцохгүй, архи сархдыг хэтрүүлэн хэрэглэж агсан согтууг үүсгэх, зочлоор одохын ёсыг зөрчин, найрын идээ будааг буруу хэрэглэх, ёслолын журам горимоос гажууд зан гаргах нь соёлч байдлын тэмдэг бус болно. Мөн сав л хийвэл хэмээсээ хэтэрсэн найр дайллага үйлдэх нь хүмүүсийн ажил, цаг, материаллаг нөөцөд хохирол учруулахын дээр нийгмийн хэв журам сахихад сөрөг нөлөө үзүүлж болзошгүй юм.

	Явуулж буй ёслолын агуулга хэлбэрийн шүтэлцээг эс олон, замбараагүй үйлддэгээс зарим зан үйлийн утга чанарыг гуйвуулахад ч хүрдэг. Тэгснээс уул ёслол нь манай нийгмийн таашаалд харшлах тал гардаг. Жишээлбэл, нас барагсдыг оршуулах зан үйл тогтсон горимгүй, мөн түүний нэгэн хэсэг болсон гашуу тайлах ёсыг хэтрүүлж буруугаар зохион байгуулснаас зарим оршуулга нь найр дайллага болон хувирахад хүрч байна. Бас өндөр насны ой мэтийг хэтэрхий нүсэр тэмдэглэн, олон хоног үргэлжилсэн хөлгүй найр, тоогүй бэлэг барих явдал бий болсноос энэ ёслолыг явуулахад бэрхшээл дарамт ихтэй болов.

	Энэ байдлыг манай олон нийт, нийгмийн удирдлагаас удаа дараа анхааруулан сануулсныг бид үйл ажиллагаандаа бодитойгоор тусгах ёстой. 1972 онд болсон улсын тэргүүний суртал нэвтрүүлэгч, ухуулагчдын II зөвлөгөөнөөс манай өнөөгийн зан үйл тогтсон журам горимгүй урсгалаараа явагдаж байгааг шүүмжилсэн юм. Түүний хамт эл ёс заншлыг боловсронгуй болгох талаар нам засгаас олон арга хэмжээ авч, орчин үеийн ёс заншлыг зохицуулах чиг баримжаа заасаар байгаа билээ. МАХН-ын X бүгд хурал дээр н. Ю. Цэдэнбалаас сүүлийн үед насны ой тэмдэглэх мэт зарим заншил социалист маягийн амьдралын хэм хэмжээний хүрээнээс хальж байгааг анхааруулан, эдүгээгийн ёс зан үйлийг «коммунист ёс суртахууны шаардлагатай тохируулан даруу төв хийж байхыг41» заасан билээ. Үнэхээр ч социалист ёс заншил бол ардын соёлыг уламжлуулан, нийгмийн хамтач нэгдэл, олон түмний хяналтыг хөгжүүлэх өвөрмөц хэрэглүүр учир түүнийг улам дэлгэрүүлэх бодит хэрэгцээ өсөж байгааг харгалзан, манай нийгмийн эрхэм дээд хүслэн болсон коммунист ёс суртахууны хэм хэмжээнд зохицох ёсыг амьдралд нэвтрүүлэх нь чухал.

	Манай үеийн зан заншлын нэлээд хэсэг нь гэр ахуйн ёслол, зан үйл байдаг. Гэрлэлтийн хурим, хүүхэд багачуудыг ёслох, нас барагсдыг оршуулах гэх мэт хүмүүсийн амьдралын үйл явцтай хамаатай олон ёслол нь хамт олныг хамрах боловч нийтдээ гэр ахуйн хүрээнд болдог. Мөн эцэг, эх, ах, эгч, амраг саднаа хүлээж хүндлэх, хөвүүд дүү нараа асрах, анд найз нараа ёслох ёслогоо нь гэр ахуйн шинжтэй байдаг. Иймд гэр ахуйн эл ёслолыг явуулахад бие хүн, иргэдийн хувийн соёл, ёс төрийн хүмүүжил ихээхэн учир холбогдолтой тул уул ёслолын ямар болох нь ёс санаачлагчид болон ёслолд оролцогчдын байдлаас ихэд шалтгаална. Иймд хувь хүнээс ёс заншлын мэдлэг, ёсыг зохион байгуулах хийгээд ёслолд оролцох туршлага шаардагдаж байна. Өөрөөр хэлбэл, хүн бүр амьдралынхаа тэмдэглэлт явдлыг боловсноор өнгөрүүлэх соёлч хэвшил зуршилтай байх ёстой. Тэрчлэн ёслол, зохион байгуулагчдын урлагийн чадвар, ахуйн соёлын мэдлэгийг өндөржүүлэхийн хамт ардын авьяастан болон ёслол хөтлөгч (хунжин) нарыг тусгайлан семинар, түр сургууль хийлгэж бэлтгэсэн ч болох юм. Аливаа ёслол зохион байгуулах болон хунжин бэлтгэх ажлыг хариуцах олон нийтийн зөвлөлийг төв, орон нутагт байгуулан, тэдний үйл ажиллагаанд туслах эрдэм шинжилгээ, уран сайхны хэрэгслийг бүрдүүлэх хэрэгтэй байна.

	Түүнээс гадна ёс заншилд хэрэглэгдэх нэг чухал зүйл нь ёслолын хувцас хэрэглэл болно. Эдүгээ үүнийг голдуу хувиараа бэлтгэж байна. Иймээс түүнийг хөнгөвчлөн үйлдвэрийн аргаар чанартай сайн бэлтгэж, хөдөлмөрчдөд худалдах нь зүйтэй юм. Энэ хэрэгт ахуй үйлчилгээний үйлдвэрүүд гол үүрэг гүйцэтгэнэ. Тэр ч атугай ёслолын хэрэглэлийг бэлтгэдэг тусгай үйлдвэрийн тасаг цех буй болгон ажиллуулах шаардлагатай байна. Гэхдээ иргэдээс дээрхийг өөрсдөө бэлтгэхийг цааргалахгүй. Мөн ёслол найрын зоог идээ ч бас тиймэрхүү байдалтай байна. Найр наргиан хийж байгаа нь энэ гэж хэтэрхий их чирэгдэл гаргаж хүмүүст дарамт болох нь буй. Зарим нутагт шинэ гэр барихад олон тооны хонь мал нядлан, архи сархдыг машид арвин бэлтгэн, сум хотлоор хэдэн өдөр үргэлжилсэн найр хийдэг нь зохимжгүй зүйл юм. Ёс заншил бол амьдралаас урган хөгждөг амьдлаг үйл явц учраас ард түмний санаачилгыг харгалзан олны сэтгэцэд нийцэхүйцээр зохион байгуулах, ёс заншлыг, дэлгэрүүлэх нөхцөлийг бүрдүүлэх, ёслол зан үйлийг зохистой зохион байгуулах, ёслолын горимыг сайтар боловсруулах шаардлага гарч байна.

	Ёс заншлыг явуулах нэг чухал нөхцөл нь түүний материаллаг баазыг бүрдүүлэх явдал юм. Аливаа ёс явдлыг тэмдэглэхэд зохих хэмжээний хөрөнгө мөнгө, эд материалын бэлтгэл шаардагддаг. Энэ зардал нь улс, хамт олон, иргэдээс гарч байна. Хэдий тийм боловч түүнийг зарцуулах зохистой хувилбарыг тогтоох нь чухал юм. Түүнчлэн ёс заншлыг явуулах орон байр нь уул баяр ёслолыг сүрлэг сайхан болгоход ихээхэн учир холбогдолтой. Одоогийн байдлаар, манайд нийтийн чанартай ёслолыг гуанз, клуб, албан танхим мэтэд тэмдэглэж байгаагийн дээр хуримын ордон мэт зарим тусгай ёслолын газар ч үүсэж байна. Иймэрхүү ёслолын ордон газрууд том хот, аймгийн төвүүдэд ойрын үед буй болох төлөвтэй байна.

	Иймд ёслол явуулах байрыг бололцооны хэрээр сонгож болох авч, уул зан үйлд тохируулан тус байрыг янзалж бэлтгэхэд ихэд анхаарах нь зүйтэй. Мөн иргэдийн хувийн гэр байранд ч үүнийг анхаарах нь чухал. Тэрчлэн хээр гадаа явуулах баяр ёслолын газар талбайг ч бас сайтар бэлтгэх хэрэгтэй.

	Мөн шинэ ёс, заншлыг явуулахад зайлшгүй хэрэгтэй нэн чухал бөгөөд төвөгтэй зүйл нь өнөөгийн ёс заншлын горимыг бүтээх явдал юм. Иймээс энэ үйлсm тус болуужин гэж уг номыг бичсэн болно. Тэгэхдээ олон түмэн Та бидний хамтын чармайлт, зүтгэл, бүтээлч үйл ажиллагаагаар уул хэрэг бүтэх юм.

	Тийнхүү социалист ёс заншлын горимыг бүтээх асуудлыг ингэж шийдвэрлэснээр л манай өнөөгийн ёс заншил улам боловсронгуй болж, чухамхүү социалист соёлын онцлог болох хүн төрөлхтний хөгжил дэвшилттэй зэрэгцэн интернационалист шинж бүхий хувьсгалт социалист уламжлал төгс, орчин үеийн монгол нийтийн түгээмэл социалист ёс заншлыг жинхэнэ ёсоор хөгжүүлж чадах билээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

